
Lucas papel tepyaca
apostolpan la tjajaympes
Jesucristo tjevele Dios Cjües ncuwim.

1 Teófilo, püna 'in napj tepyac Jesucristo la tjijá.
Tepyac wa jupj sin tji'yüsa la tjijá. 2 Nosis nt'a
tjuwine na, apostolpan lis t'ya. Jupj tjijyü'ta yupj
ca nin la mijicj jupj tjevele jin. Jupj tjevele Dios
Cjüesnin jostsja jupj velá. 3 Jesucristo pajalmalala
tepyala, tepe'e. Locopyaya jas tjijyünsa, tüpü'ü
niswá. Nin tepyala na, ts'ac' cuarenta lay tepyala
apostolpan jilal. La pülücj lay tepyala. Jupj la tjiji
mpes yupj sin tji'yüsa jupj tüpü'ü niswá. Jupj sin
tji'yüsa lis tjijiDios jyü'tapo'ó. 4Lapjaní jis tjijyü'ta:
—Ma pje'á lowa custjay Jerusalén mpe. La

tjunucú nun Dios Cjües jac' mpes. Mpapay tjevele
jupj Cjües jas majamas nun nt'a. Napj tjevelé nun
jilal nin ca mpalas. 5 Juan bautizar lis tjiji 'üsǘ
mpes la p'in. Más 'üsüs ca numpalas quinam. Dios
ca nu ma'ayas jupj Cjües. Ts'ac' pjaní way p'in
tepyala na ca ninmpalas—nin tjevele Jesucristo.

Jesucristo tjemey tsjun po'ó.
6 Apostolpan 'a jis tjimyula na Jesucristo lal,

tjowelepj jupj lal:
—Qjuis Jepa, jipj selen la p'a way jajütütj

quinam israelpan jis lal. ¿Ncu len̈ way camal yupj,
israelpan jis la jütütj yupj p'iyá? ¿'Ona ca nin la
mijin, Dios Popel vele jinwá?

7 Jesucristo jis wala tjevele:

—Mpapay jos nun ma ca jus nlayé tsjan jawas
ca nin mpalas. Jupj p'in selé tsjan jawas niná ca
la mijis israelpan jis lal. 8 Najas p'a wa ca jus
nlayé. Dios Cjües nujisas mo'o tjemey na, ca 'üsüs
polel la müjí nun. Ca polel mvelé la p'a jilal napj
mpes. Napj mpes solejé mpes ca mvelé. Nin ca la
müjí Jerusalénnt'a, Judeant'a 'ots'ipj, Samariant'a
'ots'ipj, nosis casá jas tüpwes ca nin la müjí —nin
tjevele Jesucristo.

9 Jesucristo t'üc' tjevele na, Dios tsjun po'o tje-
myana jupj. Tjemey na, apostolpan jus tjunuc.
Mol mo'o tjemey. Mol mpes ma polel jus tjunuc
tsjun po'ó tjemey na. 10Newa januctsja. Januctsja
na, ángel mat'e lay jis tepyala yupj nt'a. Niyom
jinwá yustaptsja yupj. Yupj sin quip pje waytsja.
11Tjowelepj:
—¿Tsjan mpes tsjun po'o nucú? Tjunuc Jesu-

cristo tjemey tsjun po'ó. Nin p'iyá ca ncuwim
niswá—nin tjowelepj.

Yupj la t'apjMatías, apóstol nsem jupj.
12Mpes yupj tjil joc' mpe, joc' niná Olivos ló. Tjil

Jerusalén nt'a. Ne'aj p'intsja; judiopan 'ücj ne'aj
tjil sábado na, nin jawas ma polel campa jiltsja.
13 Wosis cuarto viyapa mo'o tjil. Ne'aj tapátjatsja
yupj quinam, apostolpan. Ne'aj tjátjatsja Pedro, Ja-
cobo 'ots'ipj, Juan 'ots'ipj, Andrés 'ots'ipj. Tjátjatsja
waFelipe, Tomás 'ots'ipj, Bartolomé 'ots'ipj, Mateo
'ots'ipj. Tjátjatsja wa Jacobo (jupj ne Alfeo popa),
Simón 'ots'ipj. (Simón le palánatsja jepa lal, jepa
israelpanpopa tulucj. Ninmpes “IsraelMpes Jola”
lotsja wa jupj.) Judas já'asawatsja (jupj ne Jacobo
pópatsja). 14Pajal la pülücj 'a jis tjimyula jis la veles

Dios lal. Nequem nepenowá tjiquil wa, Jesucristo
jamay 'ots'ipj, Jesucristo jatjaypan 'ots'ipj, tjiquil
wa; 'a jis tjimyula yupj tjatja nt'a.

15 P'a jawas Jesucristo lal japon witjacj ciento
veinte 'a jis tjimyula. Pedro jas tjijyünsa, tjevele:
16 “Natjampan, nun solejé püna David papel tepy-
aca Judas po'ó. Tepyaca Dios Cjües jostsja nin
tepyaca jupj. Tepyaca Judas ca nin la mijis, ne
nawaja'a Judas nin la tjiji David tepyaca jin p'iyá.
Dios Popel tjevele ca nin la mijis, mpes nin la tjiji.
Judas niyom jis ticyuna, Jesucristo la tjilil. 17 Judas
cupj sin pópatsja. T'üc' way Jesucristo la t'ya jupj
'ots'ipj, Dios mpes tsji' la tjiji 'ots'ipj. 18 Mop'in
nin, pasal malala la tjiji Jesucristo lal. Yupj t'emel
tja'ayapj Judas, jupj malala la tjiji mpes. 'Amá
jaylacj la tjiji t'emel niná mpes. Ne'aj wolap'a'a
tyüla, jupj col tjopjolta. Juts'ul pje'á palá tinca.
19 Pjü way Jerusalén po'o patja sin tji'yüsa nin
tepyalá. Mpes 'amá niná jupj jaylacj la tjiji yupj ló
la t'apj. Acéldama lotsja momas ne'aj. Yupj jis tin
javelepj yupj,mpesAcéldama javelepj. Cupj velecj:
‘'Amá 'As’ ”, Pedro nin tjevele.

20 Pedro tjevele niswá: “Püna Dios mpes tjene-
jets'en̈ tapac mo'ó yom pjaní tepyaca Judas po'ó:
‘Pjü camal jupj wompe. Womo'ó cjuwá ca nsem.
Ma ca p'a mpü'üm jupj wo nt'a.
Jupj ma polel sin 'yüsa la mijis quinam.

La p'a ca nin la mijis quinam jupj la tjijá’,
nin tepyaca yompjaní. 21Mpes yomp'awa apóstol
nsem qjuisas, Judas tepe'e mpes. Ca mveles la
p'a jilal Jesucristo jas tjijyünsa, pü'ü niswá. La p'a
pülücj lovin qjuis capj tocon ̈, qjuis Jepa Jesucristo

cus tecyon̈cocj na. 22Yupj qjuis capj tocon̈, tjunuc
Juan el Bautista bautizar la tjiji Jesucristá. Lovin
qjuis capj tocon̈. Yupj tjunuc pjü way Jesucristo
la tjijá. Jesucristo qjuisin tji'yüsa la tjiji na, pjü
tjepjyacan̈ yupj. Cupj qjuilal tjelejen ̈, Dios jupj
tjemyana na tsjun po'ó. Mpes yupj sin popa ca
pjaní la nt'acj. Jupj nin p'iyá la mijis cupj lijicj
jinwá. Ca mveles Jesucristo jas tjijyünsa, pü'ü
niswá”, nin tjevele Pedro yupj jilal.

23 Mpes niyom mat'e lis t'apj. Pjaní Matías
lotsja. Pjaní wa José lotsja. José cónt'eya lotsja
jupj. Barsabás lotsja wa, Justo lotsja wa. 24-25 Lis
t'apj na, tjowelepj Dios lal. Tjowelepj: “Jipj cupj
qjuis Jepa. Qjuisin 'yüsa la mijin tsjan más 'ücj
la mijicj cupj. Judas apóstol waytsja jupj. Tepe'e
quinam jupj; malala nyuca la tjiji, ne nin. Quina
cupj quelel la nt'acj p'a wa, apóstol ca nsem jupj.
Mpes jupj ca qjuis capj ncon̈cos. Ca mveles wa
la p'a jilal Jesucristo niswa pü'ü. Jipj selen tsjan
yola pjü way. ¿Cana más 'ücj jipj lal cupj la nt'acj
apóstol nsem jupj?” nin la tjü'üy Dios lal. 26 Yupj
la t'apj tjunuc cana más 'ücj la nt'acj. Matías la
t'apj. Apóstol tepyala jupj. Jupj lal apostolpandoce
waytsja niswá.

2
Dios Cjües tjac' Dios ts'uyupj nt'a.

1 P'a jawas judiopan fiesta lajaytsja, fiesta niná
Pentecostés ló. Nin jawas tjejyawca na, pjü Dios
ts'uyupj 'a jis tjimyula wa nt'a. 2 Len̈ way pasal
yümücj pjactsja tsjun po'ó, lüpjü ́ pajal püné jinwá.
Yümücj pjac yupj nt'a tjac'. Más yümücj pjactsja

quinam, nin tepyala yupj tjátjatsja nt'a. 3 'Awa
wolaqué jinwá tjunuc. Tsjictjacj jis tepyala 'owus,
jis capá nt'a jis tjiquil. 4Nin tepyala na, Dios Cjües
yupj jisasmo'o tjemey. Lap'a jis tin tjowelepj, yupj
p'iyá ma sin 'yǘsatsja. Dios Cjües nin la tjiji mpes
yupj 'ücj tjowelepj la p'a jis tin.

5 Judiopan pülücj pátjatsja quinam Jerusalén
po'ó. Jun ta'á nosis mpe jiquiltsja jis la püt'üs
Jerusalén po'ó. Yupj pülücjway po quelel lajaytsja
Dios jos jin. 6Yümücj pjactsja tjepjyacan̈ na, tjiquil
Dios ts'uyupj 'a jis tjimyula nt'a. Ma sin 'yü ́satsja
tjunuc yupj. Ma tjunuctsja pünap'in. Dios ts'uyupj
tjoweleptsja yupj jis tin. Judiopan p'a mpe 'esepj
jis tin 'ücj tjowelepj yupj. 7 Mpes judiopan po
yólatsja nin tepyala, tjunucmpes. Tjowelepj:
—Yupj Galilea mpe ne'espan. 8 ¿'Onin ne nin

javelepj yupj? Quina 'ücj javelepj pjü cupj
qjuis tin. Nin p'iyá tjevelecj cupj tsjictsja na,
nin javelepj quinam. 9 Cupj nepenowá Partia
mpe ne'espan. Cupj nepenowá Media mpe
ne'espan. Cupj nepenowá Elam mpe ne'espan.
Cupj nepenowá Mesopotamia mpe ne'espan.
Cupj nepenowá Judea mpe ne'espan, nepenowá
Capadocia mpe ne'espan 'ots'ipj. Cupj nepenowá
Ponto mpe ne'espan, nepenowá Asia mpe
ne'espan 'ots'ipj. 10 Cupj nepenowá Frigia mpe
ne'espan, nepenowá Panfilia mpe ne'espan
'ots'ipj. Cupj nepenowá Egipto mpe ne'espan.
Cupj nepenowá ne'aj way tepyatjaquecj Libia
po'ó, ne'aj way p'in Cirene mo'ó. Cupj nepenowá
Roma mpe ne'espan. Cupj popé nepenowá
judiopan tulucj,mop'in judiopan jinwá japonyupj

quinam. 11 Cupj nepenowá Creta mpe ne'espan,
nepenowá Arabia mpe ne'espan 'ots'ipj. Pjü cupj
qjuis tin, 'ücj javelepj yupj. Dios püné mpes 'ücj
nin javelepj —pülücj tjiquil nin tjowelepj.

12 Tjiquil witjacj po yólatsja nin tepyala mpes,
tjunuc mpes. Jis la tjü'üy yupj yuwá: “¿Tsjan
mpes nin pyala niná?” nin la tjü'üy. 13 Mop'in
yupj nepenowá la tjüpjüts'ün. Tjowelepj 'üsǘ jis
tjemyona p'in yupj.

Pedro tjevele Jesucristo po'ó.
14Quina apostolpan dóceya sin tjüjünsüpj. Pedro

tjevele pjü jilal ne'aj. Yümücj tjevele pjü jis la pjac.
Tjevele: “Quelel velé pjü judiopan jilal, pjü judío
tulucj jilal 'ots'ipj. 'Üsüs tjapja'aqué nun. 15 Nun
nepenowá tjowelé niyom nenem 'üsü ́ jis tjemy-
ona. Müsü secj yupj. Püstapj custjay. Nueve p'in
quinam. 16 Joel tjevele niná ca mpalas. Profétatsja
jupj; tjevele Dios tjevelá. 17 Ninana Joel tjevele
Dios p'iyá tjevelá:
‘P'a jawas napj ca jis ma'ayá napj Neqjues

gente pjü way jis lal la püt'üs.
Nun sejatjampan camvelecj la p'a jilal napjmpes.

Nin ca la mijicj wa nun jis cucuspan.
Napj ca la mejay tjamacjaspan ca nucucj

napj ca sin mü'üsüs la mejay.
Niyom co'müypan püste ca nucucj,

mpes ca sinmü'üsüs la mejay napj.
18 Napj ca jis ma'ayá napj Neqjues napj nomo-

zopan jis lal la püt'üs. Nin ca nsem nomo-
zopanniyom jilal, nomozopannequem jilal
'ots'ipj.

Jupj pajal ca jis capj mp'a'sas. Ninmpes

yupj ca 'ücjmvelecj la p'a jilal napj mpes.
19P'a casá la mejay tsjun po'ó.
P'a casá la mejay nosis nt'a 'ots'ipj.

Nusinmü'üsüs la mejay püné napj.
'Os ca nucú nun. Ca nucú wa 'owus.

Pajal ca musques ca nucú.
20Lots'ac' püste ca nsem.
Mümüy 'as jin justa nsem ca.
Nin tepyala nam, len̈ way pajal 'üsüs ca mpalas.

Pjü ca nucucj Dios püné.
Qjuis Jepa Dios ncuwim.
21 Yupj la mon Dios lal jupj ca perdonar lis mijis

qjuis Jepa Püné 'üsüs la tjiji mpes,
t'üc'way Dios ca perdonar lis mijis.

Lovin campatjam jupj lal.
Pjü nin lajay, pjü campatjam jupj lal’.

Joel nin tjevele Dios tjevelá”, tjevele Pedro.
22 Pedro tjevele niswá: “Judiopan, 'üsüs

tjapja'aqué napj velé. Napj velé nun jilal
Jesucristo po'ó, Nazaret mpe 'eseptsja jupj. Nun
solejé jupj pajal 'üsüs la tjiji nun jilal qui'á, yom
p'in ma polel liji jinwá. Nin la tjiji nusin 'yüsa la
mijis Dios jas tjejyama jupj. Nun pajal nujólatsja
jupj la tjiji mpes. Dios tje'yaya mpes pajal 'üsüs
polel líjitsja. Mpes t'üc' way tsji' la tjiji Dios mpes.
Newa nin, nun ma nusin tji'yüsa jupj tsji' la tjiji
Diosmpes. 23Nun tsu'pá Jesucristo. Tja'ayániyom
malala witjacj cruz po'o tjovalapj jupj. Tjü'ünan
jupj. Yupj la tjajay nun jisastsja jinwá. Dios
seletsja nin ca la müjí. Dios jostsja ca nin mpalas,
mpes nin polel la tjüjí nun. 24 Mop'in nyucunú
jupj quinam. Dios jas tjijyünsa jupj, tepe'e na.
Tüpü'ü niswá. Dios ticyuna jupj tecya'lin̈ tjil mpe.



HECHOS 2:25 viii HECHOS 2:33

Ma polel pǘ'ütsja ne'aj. Malala nyuca lajay p'in
patja ne'aj. 25 Püna David tjevele Jesucristo po'ó.
Tjevele:
‘Napj selé Nejepa Dios lovin ncapj cyon ̈ca.
Jupj ncapj p'ya'sa. Mpes ma nola pjümpes.
26Mpes 'ücj najas pajal. Velé po 'ücj najas.
Napj mp'üympa'is ca,

mop'in selé 'üsüs cama palas.
27Dios ca ncunus napj neqjues tecya'lin̈ tjil mpe.
Napj jipj jits'a'á. Napj mp'üyma camajam

lamijis jupj.
28Napj selé quinam 'onin la cüjay la püt'üs lovin.
Jipj lal mpü'üs na, 'ücj najas nsem.’
David nin tjevele püná Jesucristo po'ó.

29 ”Natjampan, t'üc' way velé nun jilal David
po'ó, pajal püné waytsja jupj. Mop'in nin, jupj
tepe'e, ne toc. Solejé toc nt'a. Polel nyucucj
toc nt'a. 30 David profétatsja jupj. Jupj seletsja
jupj popa p'iyá pjaní, püs naya pü'ü, ca müjü'tüs
israelpan jilal jupj jinwá. Dios nin tjevele David
lal. Tjevele t'üc' way mpalas ca niná. 31 Mpes
David seletsja nin campalas p'a jawasa, püs naya.
Jas tji'yüsa Dios tjevele mpes, Dios tjevele jupj ca
jas majamas Jepa Püné jis capj lo p'acj judiopan.
Mpes David tjevele jupj po'ó. Jupj tjevele Dios ca
jas müjünsüs tepe'e mpe, mpü'üm niswá. Tjevele
Dios ca ncunus jupj tecya'lin̈ tjil mpe. Tjevele Dios
ca la mijis jupj jüp'üy ma ca majam. 32 T'üc' way
Dios nin la tjiji Jesucristo lal. Jas tjijyünsa jupj, la
püt'üs niswá. Pülücj way cupj jus tjinyucucj jupj,
niswa pü'ü tepyala na. 33Dios tjemyana jupj, jupj
pü'ü nt'a. Tjevele ca ma'ayas jupj Cjües jupj lal,

ne tje'yaya jupj. Jesucristo já'asa Dios li'inyampe
quinam. Jesucristo jas tjejyama Dios Cjües cupj
nt'a,mpesnin tjunucú, tjapja'aquéyacjaj. 34David
ma tjemey jupj jüp'üy lal Dios pü'ü nt'a. Jesucristo
p'in jupj jüp'üy lal tjemey Dios pü'ü nt'a. David
tjevele:
‘Qjuis Jepa Dios tjevele Nejepa lal:
“Nt'i'isa napj li'inyampe.

Jipj ca müjü'tün napj lal.
35Napj ca la mpalan jipj enemigopan jis lal.

Napj ca la mejay jipj enemigopan
tsjyam 'alá jatja jinwá.
Nin ca lamejay jipj mpes, jipj napj lal jac' na.”
’

Niná Dios tjevele David Jepa lal.
36 ”Judiopan, nun tjü'ü'ná Jesucristo. Nusin

tjü'üsüs t'üc' way Jesucristo Jepa Püné tepyala,
Dios nin la tjiji. Dios jas tjejyama Jesucristo jis capj
la p'acj judiopan”, Pedro nin tjevele judiopan jilal.

37 Judiopan nin tjepjyacan̈ na, pajal 'aplijila jis
tepyala yupj. Po yólatsja Pedro tjevele mpes. La
tjü'üy Pedro lal, apostolpan p'a wa jilal 'ots'ipj:
—Qjuis catjampan, ¿Tsjan jos Dios cupj lijicj? —

nin la tjü'üy.
38Pedro jis wala tjevele:
—'Aplijila t'as pjü malala nyuca la tjüjí mpes.

Lovin 'üsüs la tjüjí quinam Dios jos jinwá. Dios
jos cupj bautizar la nujicj Jesucristo mpes. Mpes
Dios ma ca jola nsem malala nyuca la tjüjí. Ca
jas majamas jupj Cjües nujisas mo'ó. 39 Püna Dios
tjevele jupj ca jas majamas jupj Cjües nun nt'a
nujosmo'o la püt'üs. Ninánin tjevelewanunpopa
mpes 'ots'ipj, campa patjampes 'ots'ipj. Qjuis Jepa

Dios pasal pülücj lis t'ya jis la püt'üs jupj lal. Jupj jis
capj p'ya'sa jis la pon jupj lal. Dios tjevele jupj ca
jas majamas jupj Cjües pjü way yupj mpes 'ots'ipj
—nin tjevele Pedro.

40Pedro pülücjnin tjevele yupj jilal, tjevele niná
Dios jos ca yupj lamijicj. Po jostsjamponecj, mpes
tjevele:
—Dios ca jis capj ntülüs malala nyuca lajay. Po

ma yupj jinwá t'as. Más 'ücj nujisas nsem Jesu-
cristo. Nin lojí Dios ma ca nucopj ntülüs —nin
tjevele Pedro.

41Mil cónt'eya topon Pedro tjevelá. Bautizar jis
tepyala yupj.

42Mpes yupj lovin quelel sin 'yǘsatsja apostol-
pan tjowelepj mpes. Lovin 'a jis tjimyula, nin
p'iyá yólatsjampes. Lovin 'a mulú tjalá, lovin yola
tepyálatsja Jesucristo tepe'e yupj mpes. Lovin 'a
mulú tjowelepj Dios lal. Nin la tjajay Jesucristo lal
topon.

Dios ts'uyupj lovin 'a jis tjimyula. Lovin 'üsüs la
tjajay yuwá.

43 Apostolpan pajal 'üsüs la tjajay niyom p'in
ma polel lajay jinwá. Nin la tjajay la p'a ca
jus nlayecj Dios mpes tjowelepj yupj. Pjü po
yola tepyala, yupj la tjajay mpes. 44 Lovin 'a jis
tjimyula. Nepénowa yupj sin popa cjuwatsja na,
nepénowa se 'aptsja. 45Nenéyawa t'emel cjuwatsja
yupj nepenowá. Mpes la p'a vender la tjajay yupj
yuts'a'á, t'emel tja'ayapj cjuwatsja mpes. 46 Yupj
lovin 'a jis tjimyula Dios wo nt'a. Lovin 'a mulú
tjalá yupj jis wa nt'a. Pajal 'ücj jisas tepyala yupj.
Tjuwi'in ̈ Dios lal. 47 'Üsüs tjowelepj Dios po'ó. La

p'a wa gente pjü way yólatsja 'üsüs waytsja yupj.
Pünama japontsja, quinawa japontsja nepenowá,
mpes pjü jyawca na p'a wa topon yupj, nin la tjiji
qjuis Jepa Jesucristo. Campatjamwa Dios lal.

3
Pedro, Juan, tji'yü'sa la tjajaymawine lal.

1 P'a jawas Pedro Juan lal tjemey Dios wo nt'a.
Las tres t'awaná tjil, judiopan javelepj na Dios lal.
2 Ne'aj tjá'asatsja yom ma polel wínetsja. Tsjom
c'atsja jupj. Tsjicj way pepes ma polel wínetsja.
Lovin ma polel wínetsja. Pjü jyawca na nepenowá
tucuman jupj jun vilicj nt'a, Dios wo nt'a. Ne'aj
tüpüntüpj jupj. Jun vilicj ne'aj “'Üsüs Justa” lotsja
jupj. Ne'aj t'emel la tjemyónatsja ne'aj tjelyawun̈
jis lal. 3 Pedro, Juan, Dios wo wama quelel jiltsja,
ne ma wine yus tjinyuca. La tjemyona t'emel
ma'ayacj. 4 La tjemyona na, Pedro, Juan, po jus
tjunuctsja. Pedro tjevele jupj lal:
—Cus 'unuca.
5 Mpes yupj jis wala yus tjinyuca. T'emel

ma'ayacj jólatsja. 6Pedro tjevele:
—Cjuwá napj nt'emel. P'a casá ca la mejay jipj

mpes. Jipj ca mya 'ü'süs Jesucristo nin polel la
mijis mpes, Jesucristo Nazaret mpe 'eseptsja jupj.
Mpes 'i jütütj, jin tjijyünsa, tjuwine —Pedro nin
tjijyü'ta jupj lal.

7Pedro yomenmawinemos li'inyampe ntjüi'le,
jas tjijyünsa. Len̈ way jis tji'yü'sa jupj tsjom. 8 'Ücj
polel tón̈catsja jusapj. Ntolo, 'ücj jos tjuwine. Dios
wo wama tjemey Pedro lal, Juan lal wa. Ne'aj
tjuwine, tólotsja, 'ücj jostsja mpes. 'Üsüs véletsja

Dios po'ó. 9 Gente ne'aj játjatsja tjunuc wínetsja
jupj, tjepjyacan̈ 'üsüs véletsja Dios po'ó. 10 Yupj sa
nuctsja jupj. Salejeptsja jupj p'iyá lovin tjá'asatsja
jun vilicj nt'a, Dioswont'a, la tjemyónatsja. Tjunuc
wínetsja quinam, mpes po yólatsja tji'yü'sampes.

Pedro tjevele Jesucristo po'ó Dios womo'ó.
11 Pedro, Juan, tjelejen̈tsja Dios wo nt'a, corre-

dor nt'a. Salomón Corredor lotsja ne'aj, yupj tjele-
jen ̈tsja nt'a. Yom tji'yü'sa newa ntjüí'letsja Pedro,
Juan 'ots'ipj, pajal 'ücj jostsjampes. Gente pjü way
ne'aj len̈ way tjiquil yupj nt'a. Po yólatsja pajal
'üsüs tepyalampes. 12Pedro jusnléyatsjayupjpajal
yólatsja,mpes la tji'yüyayupj jilal: “Judiopan, ¿tsjan
mpes pajal nujola niná tepyalampes? ¿Tsjanmpes
po cus nucú? Nun poné cupj p'iyá 'ücj nin lijicj
niná, mpes tji'yü'sa jupj. Nin tulucj. Nun poné
cupj tsjay 'üsüs Dios lal ca nacj, mpes tji'yü'sa. Nin
tulucj. Jupj tji'yü'sa Dios nin la tjiji mpes p'in.
13 Jupj nun jis Dios. Jupj Dios Abraham lal, Isaac
lal wa, Jacob lal wa. Yupj pajal püna tapatja, nun
yupj popa p'iyá püs naya potjaqué. Jupj nun jis
Dios 'ots'ipj. Mpes Dios nusin tji'yüsa la tjiji pajal
püné Jesucristá; jupj 'üsüs tsji' la tjiji Dios mpes.
”Mop'in malala la tjüjí Jesucristo lal. Jis tja'ayá

jupj nun jis jepapan jilal jis la 'ünan. Pilato
quelel syóctetsja jupj; nunp'iyámalalanyuca tjow-
elé Jesucristo po'ó Pilato lal. 14 Jesucristo Dios
juts'a'atsja, jupj Yom 'Üsüs Dios Lal. Nun nujisas-
tsja Pilato ma syóctetsja jupj. Nujisastsja nsoctes
gente si 'ü'na p'in. 15 T'üc' way pjü potjaqué Jesu-
cristo mpes. Pero nun la tjüjí mpes, yupj tjü'ünan
jupj. Tepe'e na, Dios jas tjijyünsa, tüpü'ü niswá.

Cupj jus tjinyucucj. 16 Jesucristo mpes yom ma
wine tji'yü'sa. Nun su nucutsja jupj. Jupj tepyona
mü'ü'süs ca, Jesucristo nin polel la mijis. Mpes
jupj po 'üsüs tji'yü'sa, la tjiji Jesucristo. Nun nucú
tji'yü'sa tepyala jupj.

17 ”Napj selé nun ma nusin tji'yüsa Jesucristo
Dios Jatjamwaytsja jupj. Napj selé nun jis jepapan
ma wa sin tji'yüsa yupj. Mpes nun malala nyuca
la tjüjí jupj lal. 18 Püna Dios tjevele jupj ca jas
majamas Jepa Püné jis capj la p'acj judiopan; Dios
tjevele ca malala mpalas jupj. Nin tjevele profe-
tapan jilal, ne yupj pjü way nin tjowelepj gente jis
lal. Quina Dios t'üc' la tjiji püná tjevelá. 19 'Aplijila
t'as nun, malala nyuca la tjüjí mpes. Dios jos
jinwá la müjí quinam. Mpes Dios ca perdonar la
numijis malala nyuca la tjüjí. Dios ca la mijis 'ücj
nujisas nsem nun quinam, jupj so con̈có mpes.
20 Jupj ca jas majamas Jesucristo niswá. Dios la
t'ya jupj. Jupj perdonar la numijismalala nyuca la
tjüjí mpes. Jis capj mp'a'sas judiopan. 21Quina Je-
sucristo tsjun po'o já'asa. P'a jawas 'üsüs campalas
pjü jilal, ca lamijis Dios. Dios püna tjevele canin la
mijis. Tjevele profetapan jilal, yupj ne Dios mpes
tsji' lajaytsja. Yupj tjowelepj gente jis lal. Yupj
tjowelepj jin tepyalana, Jesucristo ncuwimniswá.

22 ”Moisés profeta waytsja jupj. Jupj tjevele:
‘Qjuis Jepa Dios ca jasmajamas profeta pjaní napj
jinwá. Nun popa ca nsem jupj. Tjapja'aqué pjü
mveles. Lamüjí pjüway jupjmüjü'tüs ca. 23Pülücj
ma ca la mijicj jupj jyü'tá. Mpes t'üc'way yupj pjü
nca'lin̈ ca.’ Moisés nin tjevele.

24 ”Pjü profetapan tjowelepj nin ca mpalas.

Samuel mwalá way tjevele nin ca mpalas, lo-
copyaya pjü profetapan nin p'iyá tjowelepj nin ca
mpalas. Quina nin pyala yupj tjowelepj jinwá.

25 ”Profetapan püna tapatja tjowelepj Dios
mpes, tapac wa Dios mpes. Nun to'á yupj tapac,
mpes solejé tsjan tjevele Dios. Nun israelpan.
Dios tjevele israelpan püna tapatja jis lal. Niná
jupj tjevelá nun mpes wa tjevele. Tjevele jupj
pajal 'üsüs líjitsja israelpan mpes. Ninana jupj
tjevele Abraham lal: ‘Jipj cüicpan popa pjaní mpes
ca 'üsüs la mejay pjü gente mpes, jun ta'á patja
mpes’. 26 Nun nt'a mwalá way jas tjejyama jupj
Jatjam. Jas tjejyama 'üsüs way la mijis nun mpes.
Dios nin jostsja nun lovin ma malala nyuca lojí
niswá”, Pedro nin tjevele yupj jilal.

4
Jepapan jis ntji'lin̈ Pedro, Juan 'ots'ipj, jis capj la

tül.
1 Pedro newa véletsja na, sacerdotepan

nepenowá tjiquil. Saduceopan nepenowá tjiquil
wa. Yom p'a wa tjac' wa, jupj jépatsja Dios wo
jajamapj jis lal. 2 Po ts'a tji'in Pedro lal, Juan lal
wa, sin tji'yüsa la tjajaytsja mpes. Pedro, Juan,
tjoweleptsja gente jis walap'a'á Dios jas tjijyünsa
Jesucristo, tüpü'ü niswá. Tjowelepj t'üc'way Dios
tecya'lin̈ sin müjünsüs wa p'a jawasiyá, mpatjam
ca niswá. Mpes tjiquil po ts'a tji'in yupj tjowelepj
mpes. 3 Mpes jis ntji'lin ̈ yupj. Quelel t'yájatsja
quinam, mpes cawilta mo'o tjo'onsopj. Yaya yupj
ca quelel mvelecj malala nyuca la tjajay. Quelel
jis capj jatültsja. 4Mop'in pülücj tjepjyacan̈ Pedro

tjevelá. Pülücj topon tjevelá. Mpes más pülücj
jisastsja Jesucristo jupj tjevele mpes. Niyom cinco
mil játjatsja quinam Jesucristo lal japon witjacj.

5 Yaya jepapan 'a jis tjimyula Jerusalén po'ó
co'müypan jis lal wa, Moisés popel sin 'yüsa lajay
jis lal wa. 6 Anás tjac' wa 'a jis tjimyula nt'a.
Jupj sacerdote más pünetsja. Caifás tjac' wa, Juan
'ots'ipj, Alejandro 'ots'ipj. Anás familia pjü way
tjiquil wa 'a jis tjimyula nt'a. 7 Tjüjütütj jacuman
Pedro, Juan 'ots'ipj. La tjü'üy yupj jilal:
—¿'Onin la tjüjí tji'yü'sa ma polel wínetsja? ¿Pjacj

nu tjijyü'ta lo 'üs'üs ne 'yü'sa lojí? —nin la tjü'üy.
8 Dios Cjües tjevele Pedro lal. Nin p'iyá Pedro

tjevele yupj jilal. Tjevele:
—Jepapan, co'müypan, 9 nun quelel solejé 'onin

la tjijicj cus tjep'ya'sacj ma wínetsja lal. Quelel
solejé 'onin la tjijicj tji'yü'sa jupj. 10Mpes ca mv-
elecj nun jilal. Qjuisas nusin 'yüsa; pjü judiopan
sin 'yüsawa qjuisas. Jesucristo mpes tji'yü'sa jupj.
Jesucristo, jupj ne Nazaret mpe 'eseptsja. Jupj
mpes ma wínetsja qui'á ton̈ca. Nun tjü'ü'ná Je-
sucristo cruz po'ó pero Dios jas tjijyünsa, tüpü'ü
niswá. 11 Püna yom pjaní tepyaca Jesucristo po'ó.
Tepyaca:
‘Niyom nepénowa quelel jajünsüptsjawosis

pempes.
Pe pjaní ma jisastsja wosis la jünsüs.

Pe niná t'üc'way 'üsüstsja.
Mpes qjuis Jepa Dios jas tjijyünsawosis.

Jupj mwalá way tje'yonsa pe niná
wosis si jünsampes.

Pe ninámás 'üsüswaytsja pjü pe witjacj jilal.
Tsjomis pe niná casá tón̈catsja.’

Nin tepyaca jupj. Nun niyom nenem pe 'üsüs ma
jisastsja jinwá. Jesucristoninápe 'üsüs jinwá. Nun
ma jisastsja Jesucristo. 12 Gente 'ücj ca mpatjam
Dios lal Jesucristo mpes la p'in. Ma la p'a mpes
'ücjmpatjamDios lal. T'üc'wayma la p'ampes 'ücj
mpatjam Dios lal —nin tjevele Pedro.

13Pedro, Juan 'ots'ipj, ma lacj tjeyaptsja la veles
niná yupj jilal. Mpes yupj ne'aj tjatja po yólatsja
ma lacj tjeyaptsja mpes. Yupj salejeptsja Pedro,
Juan, ma escuela mpes pülücj sin tji'yüsa. Sale-
jeptsja noypan tuluctsja yupj. Mpes po yólatsja
yupj tjowelepj mpes, la tjajay mpes wa, ma lacj
tjeyaptsja mpes wa. Yola tepyala Pedro, Juan,
cus tocon ̈ Jesucristo. 14 Jus tjunuc yom tji'yü'sa
tón̈catsja Pedro, Juan jilal. Yupj salejeptsja pajal
'üsüs tepyala jupj lal, tji'yü'sampes. Mpesmapolel
jis wala javeleptsja Pedro, Juan jilal. 15 Tjüjütütj
'ístaway pje'á jil. Tjil na, yupj tjowelepj yuwá.
16 Tjowelepj: “¿'Oyn la qjuijim noyomes jilal? Pjü
way Jerusalén po'o patja salejepj quinam pajal
'üsüs la tjajay ma wínetsja lal, niyom p'in ma polel
lajay jinwá. Mpes ma polel velecj nin tepyala
tulucj. 17Más 'ücj ca müjü'tücj yupj ma ca mvelecj
niswá Jesucristo po'ó. Nin la mijicj ne la p'a ma ca
sinmü'üsüs jupj po'ó”, nin tjowelepj.

18 Tjüjütütj wama jis tucuman niswá, Pedro,
Juan. Tjüjütütj ca ma mvelecj niswá Jesucristo
po'ó, ma sin 'yüsa la mijicj jupj mpes. 19 Pedro,
Juan ma quelel lajaytsja yupj tjowelepj jinwá.
Mpes yupj jis wala tjowelepj:
—Cupj quelel lijicj Dios jos jinwá. Nun nujisas

cupj lijicj nun nujisas jinwá. Nun solejé ncu 'ücj



HECHOS 4:20 xvii HECHOS 4:26

Dios lal nin lijicj nujisas jinwá. 20 Cupj qjuiyola
más 'ücj nin lijicj Dios jos jinwá. T'üc' way lovin
ca mvelecj tjinyucucj mpes, tjepjya'aquecj mpes
'ots'ipj —nin tjowelepj.

21 Mpes jepapan niswa jis tjüjütütj ma ca mv-
elecj lovin Jesucristo po'ó. Tjowelepj ca jis capj
ntülücj yupj niswá javelepj niná. T'üc' tjüjütütj
na, sin tjajam. Mpes tjil yupj. Jepapan po quelel
jis capj jatültsja yupj. Newa ma nin la tjajay.
Gente ne'aj ca ts'i mi'inacj, yólatsja yupj. Gente
nenempjüwaypo 'üsüs tjoweleptsjaDiospo'ó,nin
tepyala mpes ma wínetsja lal. 22 Ma wínetsja año
cuarenta tyá'atsja jupj, más 'in pülücjway tyá'atsja.

Dios ts'uyupj la tjomonDios lal.
23 Po quina Pedro, Juan, tjil Dios ts'uyupj

nt'a. Tjowelepj yupj jilal sacerdote noypan tjow-
elepj mpes, co'müypan tjowelepj mpes 'ots'ipj.
24 Tjepjyacan̈ na, tjowelepj Dios lal. Tjowelepj:
“Qjuis Jepa Dios, más püné jipj pjü jilal. ‘Jipj la
tjejay tsjun, la tjejay wa nosis, la tjejay wa 'üsǘ
püné. Pjü ne'aj patja la tjejay wa.’ 25 David
pajal püna tüpü'ü, cupj jupj popa p'iyá püs naya
pyatjaquecj. David jipjmyózotsja. Tjevelen jupj lal
nin jyastsja jupjmveles ca gente jis lal. Jipj Jeqjues
cus tjep'ya'sa la veles. David nin tjevele:
‘¿Tsjanmpes pjü jun ta'á ts'a tji'in?
¿Tsjanmpes gente malala quelel lajaytsja

Dios lal? Jipj selenma polel lajaytsja niná.
26Pjü noypan nosis casá 'a jis tjimyula,
quelel la palantsja Dios lal,

Dios se jamá lal 'ots'ipj.

Dios tjevele ca jasmajamasyompjaní nosis nt'a jis
capj la p'acj’,

David nin tjevele. 27 T'üc' way Herodes, Poncio
Pilato 'ots'ipj, 'a jis tjimyula qui'á judiopan jilal,
judiopan tulucj jilal 'ots'ipj. Quelel ja'ünantsja Jesu-
cristo. Jesucristo jipj jits'a'á, pajal 'üsüs tsji' la tjiji
jipj mpes. Jipj la t'ya jupj jis capj la p'acj judiopan.
28 Püna jipj tjevelen yupj malala ca la mijicj jupj
lal, ne nin la tjajay yupj. Nin tepyala jipj jyastsja
jinwá, jipj pünémpes. Nin tepyala jipj nin jyastsja
mpes. 29Qjuis Jepa, jipj selenmalala nyuca quelel
lajay yupj cupj qjuilal 'ots'ipj. Cupj jipj myozopan.
Qjuis capj tjep'ya'sa, ma lecj meyacj la veles jipj
tjevelenmpes. 30Qjuisas gente si 'ü'sa la sejay jipj.
Qjuisas pajal 'üsüs way lejay jipj Jesucristo mpes,
gente p'in ma polel lajay jinwá. Jupj jipj jits'a'á,
pajal 'üsüs la tjiji jipj mpes. Qjuisas yupj pajal yola
nsem jipj lejaympes”, nin tjowelepj Dios lal.

31 Tjowelepj na, wa 'a jis tjimyula nt'a jus tiq-
uits'e. Dios Cjües jisas mo'o tjemey. Ma lacj
jeyaptsja quinam, mpes tjil, tjowelepj gente jilal
Dios tjevelá.

Dios ts'uyupj jis tja'ayapj la p'a cjuwatsja na.
32 Dios ts'uyupj pjü way yuwal yólatsja. Tjow-

elepj yupj yuts'a'á pjü way Dios ts'uyupj yuts'a'á
'ots'ipj. Dios ts'uyupj cjuwatsja na, yupj yuts'a'á
lovin jis tja'ayapj. 33 Apostolpan tjowelepj la p'a
jilal yupj salejeptsja qjuis Jepa Jesús jas tjijyünsa
tepe'e mpe, pü'ü niswá. Dios jis capj tjep'ya'sa 'ücj
jis la veles,mpes pajal 'üsüs tepyala yupj tjowelepj
mpes. Dios pasal 'üsüs la tjiji pjü yupj jilal. 34Dios
ts'uyupj pjü jisastsja, pjü jatatsja. 'Amá jatatsja

vender la tjajay momas. Jis wa jatatsja nin p'iyá
la tjajay. 35 T'emel tucutj, tja'ayapj apostolpan ji-
lal. Apostolpan tja'ayapj t'emel niná Dios ts'uyupj
t'emel cjuwatsja mpes. 36 José nin p'iyá la tjiji.
Levítatsja jupj. Chiprempe 'esepj jupj. Apostolpan
p'a ló la t'apj jupj mpes. Bernabé p'a wa ló watsja
jupj. Bernabémpes 'ücj la veles “gente 'ücj jisas se
palá jupj lijimpes”, nin velecj cupj qjuis tin. 37 Jupj
'amá tyá'atsja. Vender la tjiji. Niná t'emel pjü way
teque'e, jis tje'yaya apostolpan jilal.

5
Ananías, Safira, malala nyuca la tjajay.

1 Ananías Jesucristo po'o pyónatsja wa. Jupj
jats'om pyónatsja wa. Safira lotsja jupj. 'Amá
vender la tjajay yupj, la p'a jinwá. 2Ananías t'emel
niná teque'e, jis tje'yaya apostolpan jilal. Mop'in
ma pjü way teque'e. La tsyawilí. Tjevele t'emel
pjü way teque'e. Jats'om seletsja wa ma pjü way
teque'e. 3Pedro la tji'yüya Ananías lal:
—¿Tsjan mpes la tjejay Satanás jostsja jinwá?

¿Tsjan mpes la tsyawil? La tsyawil Dios Cjües lal.
T'emel ma pjü way tequetj. 4 'Amá jipj jits'a'atsja.
Vender la tjejay. Pjü t'emel jipj jits'a'atsja. 'Ücj
t'emel pjüwayma jequetj. Jipj la tsyawil, niná p'in
malala. ¿Tsjan mpes quelel li tsuwiltsja? Ma cupj
qjuilal la tsyawil. La tsyawil Dios lal —nin tjevele
Pedro.

5 Ananías niná tjapjaca na, tyüla, tepe'e. Pjü
sin tji'yüsa ninana tepyalá. Lacj tjeyaptsja.
6 Tjamacjaspan tjiquil, tepe'e tjüwü'ün, tjaman,
'amá toc.

7Horacont'e tepyalana, tjac'waAnanías jats'om
apostolpan nt'a. Jupj ma seletsja tepe'e Ananías.
8Pedro tjevele jupj lal:
—'Amá vender la tjüjí. Vyayum teque'e t'emel.

¿Ncu pjü way teque'e? —la tji'yüya.
—Nin, pjü way teque'e —Ananías jats'om

tjevele.
9Pedro wola tjevele:
—¿Tsjan mpes nun quelel lu tsuwilitsja Dios

Cjües lal? Nin p'iyá nujólatsja nun. ¿Ncu nujólatsja
jupj ma ca nucopj ntülüs? Tjamacjaspan tjil,
vyayum tjaman, 'amá toc. Quina jiquil. Mya
manucj ca jipj 'ots'ipj, ntoquecj ca —nin tjevele
Pedro.

10 Len̈ way jupj tyüla, tepe'e wa. Tjamacjaspan
wama tjiquil, tjunuc jupj nasa tepe'e. Mpes tja-
man jupj 'ots'ipj, la toc voyum toc nt'a. 11Pjü Dios
ts'uyupj lacj tjeyaptsja nin tepyala mpes. Pülücj
ma japon witjacj sin tji'yüsa wa tepyalá. Lacj
tjeyaptsja wa yupj.

Apostolpan la pülücj 'üsüs la tjajay.
12 Apostolpan pasal 'üsüs la tjajay gente nt'a,

gente p'in ma polel lajay jinwá. Gente po yólatsja
'üsüs la tjajay mpes. Dios ts'uyupj la pülücj 'a jis
tjimyula Dios wo nt'a, corredor nt'a. Salomón
Corredor lotsja ne'aj. 13 Ma topon ma 'a jis
tjimyula yupj jilal. Lacj tjeyaptsja. Newa nin,
Dios ts'uyupj po 'üsüstsja yupj jilal. 14Mop'in la p'a
p'in japontsja wa qjuis Jepa Jesucristo po'ó, yupj
jin p'iyá. Tipyülücǘ Dios ts'uyupj. 15 Apostolpan
'üsüs la tjajay mpes, gente jis tucuman malala
jisas jümücj nt'a. Jis tüpüntüpj yupj cobija casá,

cjan casá 'ots'ipj. Yupj jisastsja Pedro lo tsjojoc
mpalas malala jisas nt'a, jupj ne'aj jámatsja mpes.
Nin tepyala na, jis tji'yü'sa. 16 Jerusalén ne'aj p'in
tapatja tjiquil wa yupj Jerusalén nt'a. Pajal pülücj
tjiquil. Jis tucuman malala jisas. Jis tucuman
lapanenpan jatatsja. Yupj pjü way jis tji'yü'sa.

Judiopan jis jepapan malala nyuca la tjajay
apostolpan jilal.

17 Sacerdote más püné jómatsja apostolpan jilal,
gente apostolpan jisastsja mpes. Saduceopan la
tjejyamanan̈ wa. (Saduceopan cus tjap'actsja sac-
erdote más püné.) 18Mpes yupj jis ntji'lin ̈ apostol-
pan. Jis tjo'onsopj cawilta mo'ó. 19 Püste na, qjuis
JepaDios ángelpjaní jas tjejyama, tjac', cawilta jun
vilicj jun tjecjyoltse. Jis tjemyana pje'á, tjevele:
20 “Nlawú Dios wo nt'a la veles gente jilal ne'aj.
Tjowelé Jesucristo po'ó, pjü way tjowelé 'onin ne
'ücj la püt'üs Dios lal”, ángel nin tjevele.

21 Mpes nin la tjajay. Tjejyawca na Dios wo
wama tjil, sin tji'yüsa la tjajay yupj jilal ne'aj.
Yacjaya, sacerdote más püné tjac' ne'aj, sa-

duceopan tjiquil wa; yupj tjowelepj ncul 'a jis mu-
lus judiopan jis jepapan. Jisastsja pjü way yupj 'a
jis mulus. 'A jis tjimyula na, nepenowá sin tjajam
cawilta nt'a, apostolpan jis la cuman. 22Tjil na,ma
yus tjunuc ne'aj. Mpes tjiquil jepapan nt'a niswá,
tjowelepj: 23 “Cawilta jun vilicj jun t'yó'natsja llave
mpes. Pjü jajamapj lejen ̈tsja yupj. Jun vilicj jun
tjecjyoltsecj, wama tjeleque. Apostolpan len̈tsja
yupj”, nin tjowelepj. 24 Dios wo jajamaptsja jis

jepa pajal jólatsja tjowelepj mpes. Sacerdote noy-
pan pajal yólatsjawa tjowelepj mpes. Ma salejept-
sja tsjan campalas nin tepyala mpes.

25 Locopyaya yom pjaní tjac', tjevele: “Cawilta
mo'o tjatjá, ne'aj wa lejen ̈ Dios wo nt'a quinam.
Sin 'yüsa lajay gentas ne'aj”, nin tjevele. 26Mpes
Dios wo jajamaptsja jis jepa tjemey apostolpan
nt'a. Tjemey Dios wo jajamaptsja nepenowá jilal.
Tjil jis la cuman apostolpan. Ma malala lis tjajay;
lacj jeyaptsja gente ca ts'i mi'inacj, ca pe witjacj
la nts'iyacj. 27 Mpes jis tucuman yupj judiopan
jis jepapan nt'a. Sacerdote más püné nin tjevele
apostolpan jilal:

28 —Po 'in tülü way tjijyü'tücj ma sin 'yüsa la
müjí Jesucristo po'ó. Ma la tjüjí nu tjijyü'tücjmpes.
Pjü way Jerusalén po'o patja nin tjepjyacan̈ pjü
tjowelé Jesucristo po'ó. Nujisas pjü way mponecj
cupj tji'yü'nacj Jesucristo—nin tjevele.

29 Pedro wola tjevele. La p'a apostolpan nin
p'iyá tjowelepj niná:
—Dios qjuis tjijyü'ta, nun qjuis tjüjü'tü ́wa. Más

'ücj cupj nin lijicj Dios tjijyü'tá. 30 Judiopan püna
tapatja, jupj yupj jis Dioswaytsja. Jupj jas tjijyünsa
Jesucristo, pü'üniswá. Nun tjovalá Jesucristo cruz
po'ó, tepe'e, mop'in pü'ü niswá jupj. 31 Jupj já'asa
quinam Dios li'inyampe, jupj püné way mpes.
Dios nin la tjiji. Jesucristo Jepa jupj. Jupj la tjiji
gente 'ücj ca mpatjam Dios lal. Dios jos israelpan
'aplijila se palá malala nyuca la tjajay mpes. Jos
'üsüs la mijicj quinam jupj jos jinwá. Dios per-
donar lis mijis malala nyuca la tjajay, nin jos jupj.
32 Pjü way niná tjinyucucj, velecj niná la p'a jilal.

Dios Cjües nin p'iyá vele jupj. T'üc' way gente
pülücjway nin lajay Dios tjijyü'tá. Dios jis tje'yaya
jupj Cjües yupj jisas po'ó la püt'üs—nin tjowelepj.

33Niná tjepjyacan̈ na, pajal ts'a tji'in judiopan jis
jepapan. Quelel ja'ünantsja apostolpan.

34 Judiopan jis jepapan popa pjaní Gamaliel lot-
sja. Fariseo waytsja jupj. Sin tji'yüsa la tjíjitsja
Moisés popel. Jupj 'üsüs waytsja pjü jilal. Quina
jas tjijyünsa, jis tjijyü'ta ne'aj jajamapj jilal pje'á jis
la man apostolpan. 35 Tjil na, tjevele judiopan jis
jepapan jilal, co'müypan jilal 'ots'ipj. Tjevele:
—Israelpan, 'in tjajamá ma malala lojí niyom

nenem jilal. 36 Nujola tepyala, 'in lacasana Teu-
das tjevele jupj p'iyá püné waytsja. Niyom cien
yulupjana topon jupj tjevelá, ne nin la tjajay jupj
tjevelá. Mop'in nin, la p'a tjü'ünan jupj. Mpes
niyom nenem tjil yupj jis wa nt'a. Mpes len̈tsja
yupj, tjil mpes. 37 Locopyaya, p'a jyawca na, jepa-
pan gente sin tapac na, gente pülücj la tjajay Judas
tjevelá, jupj ne Galilea mpe 'esepj. La p'a tjü'ünan
wajupj. Mpes jupj cus tocon ̈ tjilwayupj jiswant'a.
Mpes len̈tsja yupj, tjil mpes. 38Quina nunma jisas
niyom nenem Jesucristo lal japon. Po ma malala
la tjüjí yupj jilal. Yupj p'in nin quelel lajay ca nacj.
Mpes t'üc' way malala nyuca ca jis mpalas. Len̈
ca nsem yupj. 39Ma selecj ncu Dios jos jin lajay,
ncu yupj sin nin lajay. Dios jis capj p'ya'sa ca nacj.
Mpes ca ma polel lis müjí nujisas jin. Más 'ücj nun
ma lo palaná Dios lal —Gamaliel nin tjevele.

40 Jupj tjevelá 'üsüstsja yupj jilal. Jis tjüjütütj
jajamapj jilalwama jis la cumanapostolpan. Mo'o
süptsja apostolpan. Jis tjüjütütj ma ca mvelecj

niswá Jesucristo po'ó. Nin la tjajay na, tjowelepj
'ücj jis la winin quinam.

41Apostolpan tjil judiopan jis jepapanmpe. 'Ücj
jisastsja 'üsüs waytsja Dios lal malala jis tepyala,
Jesucristo sa con̈tsja mpes. 42 Lovin sin tji'yüsa
la tjajaytsja Jesucristo po'ó Dios wo nt'a, gente jis
wa nt'a 'ots'ipj. Pülücj jis walap'a'a tjowelepj. Sin
tji'yüsa la tjajaytsja Jesús ne Cristo jupj. Jupj tjac'
perdonar la qjuis mijis malala nyuca la tjijicj. Sin
tji'yüsa la tjajaytsja Dios jas tjejyama jupj, ca jis
capj mp'a'sas judiopan.

6
Dios ts'uyupj lis t'apj niyom siéteya jis capj lo

p'acj.
1 Judiopan pülücj topontsja Jesucristo lal.

Nepénowa yupj griego tjoweleptsja. Yupj ts'a
tji'intsja 'ots'ots' way, la p'a judiopan la tjajaytsja
mpes. Tjowelepj: “Ja'ayapj jis la las voyum tulucj
jilal. Cupj popanepenowá jis vayum tulucj 'ots'ipj,
mop'in tsjicj way p'in se 'ayapj yupj. Más pülücj se
'ayapj la p'a jis vayum tulucj jilal”, nin tjowelepj.
2 Apostolpan dóceya tjüjütütj 'a jis mulus pjü way
Jesucristo lal japon. Tjowelepj: “Malala cupj se
'ayacj jis la las. Pülücj lijicj na, ma polel sin 'yüsa
lijicj Dios tjevelá. Más 'ücj sin 'yüsa lijicj Dios
tjevelá. 3 Más 'ücj niyom siéteya ca la nt'a nun
popé, yupj ca nin la mijicj. Qjuisas niyom nenem
pajal 'üsüs nsem. Más 'ücj la p'a 'üsüs javelepj yupj
sin po'ó. Más 'ücj t'üc' way lajay Dios Cjües velá.
Más 'ücj lovin salejepj tsjan más 'üsüs la mijicj.
Cupj ca mvelecj yupj jis lal yupj ca jis ma'ayacj jis

la las nequem jis vayum tecya'lin̈. 4Mpes cupj ca
'ücj sin 'yüsa la mijicj Dios ts'uyupj jupj tjevelá. Ca
'ücj mvelecj hora pülücj Dios lal”, nin tjowelepj
apostolpan.

5 Yupj tjowelepj pajal 'üsüstsja pjü jilal. Mwalá
way la t'apj Esteban. Po tepyónatsja pjü way Je-
sucristo tjevelá. T'üc' way la tjíjitsja Dios Cjües
velá. La t'apj wa Felipe, Prócor 'ots'ipj, Nicanor
'ots'ipj. La t'apj wa Timón, Parmenas 'ots'ipj,
Nicolás 'ots'ipj. Nicolás judío tuluctsja. Antioquía
mpe 'eseptsja jupj. Ne'aj mwalá way tepyona
judiopan jinwá. Locopyaya, p'a jyawca na, tjac'
Jerusalén nt'a. 6 Niyom siete nenem t'üc' lis t'apj
na, jis tucuman yupj apostolpan nt'a. Apostolpan
sey pjucj po la tjo'otj, tjowelepj Dios lal yupjmpes.
'Ücj ca polel la mijicj Dios jos jin quinam.

7Lovin más pülücj topon Dios tjevelá. Jerusalén
po'o 'ots'ipj pajal pülücj jisastsja Jesucristo
quinam. Sacerdotepan pülücj toponwa Jesucristo
tjevelá.

Niyom Jesucristoma jisas ntji'lin̈ Esteban.
8Esteban pajal 'üsüs la tjíjitsja, yomp'inmapolel

liji jinwá. Pjü po yólatsja jupj la tjíjitsjampes. Dios
pajal 'üsüs la tjíjitsja jupj lal. Nin tepyala mpes la
p'a jus nlay Dios cus tjep'ya'sa jupj.

9 Jerusalén po'ó, judiopan nepenowá 'a jis
tjimyula nt'a, “'Ücj Pje'á Jis La Winin” lotsja.
'A jis tjimyula, nepénowa Cirene mpe ne'espan.
Nepénowa Alejandría mpe ne'espan. Nepénowa
Cilicia mpe ne'espan. Nepénowa Asia mpe
ne'espan. Yupj nepenowá tjil Esteban nt'a jis la
velel. 10Esteban tjevele yupj jilal. Jupj po seletsja

'üsüsway la veles. Dios Cjües cus tjep'ya'sa. Mpes
yupj ma salejeptsja tsjan jupj wola la veles. P'a
casá yólatsja yupj.

11Mpes la p'a jilal jaylacj la tjajay, 'ücj la tsuwil.
La tsuwilpan tjowelepj: “Esteban malala tjevele
Moisés po'ó, Dios po'ó 'ots'ipj”.

12Niná tjowelepj mpes, judiopan ts'a tji'in Este-
ban lal. Co'müypan ts'a tji'in 'ots'ipj, Moisés popel
sin 'yüsa lajay ts'a tji'in 'ots'ipj. Tjiquil, ntji'lin̈
Esteban, tjaman jupj judiopan jis jepapan nt'a.
13Tjaman wa la p'a, la ntsawilicj Esteban po'ó. La
tsuwilpan tjowelepj:
—Niná lovin malala vele Dios wo po'ó, malala

vele Moisés tepyaca po'ó 'ots'ipj. 14Tjepjya'aquecj
jupj tjevele Jesús ca jas mojoyes Dios wo. Jesús ne
Nazaret mpe 'eseptsja. Jupj tjevele Jesús jos ma
lijicj Moisés tjijyü'tá. P'a way lijicj jos jupj —nin
tjowelepj la tsuwilpan.

15Quina pjü way ne'aj tjatja po tjunuc Esteban.
Jupj wola ángelwola jinwatsja.

7
Esteban tjevele judiopan jis jepapan jilal,

co'müypan jilal 'ots'ipj.
1 Sacerdote más püné tjevele Esteban lal.

Tjevele:
—¿Ncu t'üc'way yupj tjowelepj?
2Esteban tjevele:
—Natjampan, najas nun pjo'oqué napj velé.

Jepapan way nun. T'üc' way cupj qjuis Dios
pajal püné. Lay tepyala Abraham nt'a. Nun
solejé Abraham pajal püna tüpü'ü, cupj jupj popa

p'iyá püs naya pyatjaquecj. Lay tepyala jupj nt'a
Mesopotamia po'ó, custjay Harán nt'a ma tjemey
na p'in. 3Dios tjevele jupj lal: ‘Wya mpe mim. La
p'awa qui'á patjampemim. 'Amá p'awa nt'a napj
ca mya man. Ne'aj mpü'üm ca’, Dios nin tjevele
Abraham lal. 4Mpes tjemey Caldea mpe. Harán
nt'a tjemey, tüpü'ü. Jupj popay tepe'e na, Dios jas
tjejyama jupj qui'á, nun potjaqué nt'a. 5Dios 'amá
ma tje'yaya Abraham lal. Jas tüpwes 'aya secj jupj.
Dios tjevele p'a jawasa 'amá cama'ayas. Abraham
popa p'iyá püs naya patja mpes ca jis ma'ayas wa,
tjevele. Abraham ts'uyupj tuluctsja custjay, Dios
niná tjevele na.

6 ”Dios tjevele: ‘Abraham popa p'iyá püs naya
patja ca mpatjam 'amá p'a wa nt'a. Año cien
yulupjana ca mpatjam ne'aj —tjevele—. Pasal
yümücj tsji' la mijicj ne'aj, esclavopan nsem yupj.
Ne'aj patja ma ca jis ma'ayacj tsji' la tjajay mpes.
Lovin camalala lis mijicj.’ 7Dios tjevele wa: ‘T'üc'
way ca malala nyuca la mijicj yupj jilal. Mpes
napj ca jis capj ntül. Abrahampopa p'iyá püsnaya
patja ca ncul qui'á niswá. Yupj ca mvelecj napj
lal. Pasal ca quelel la ma jicj’, Dios nin tjevele.
8 Abraham po jostsja Dios tjevelá. Yuwal yola
pyálatsja yupj. Mpes Dios jis tjijyü'ta yupj t'ü yupj
jis cocoy tsjicj. Jostsja jat'ǘ yupj jis pjoloc' tsjicj
way t'asiyú. Jat'ü ́ mpes ca jus nlayecj Abraham
yuwal jólatsjaDios lal. MpesAbraham t'yüjü Isaac,
Isaac ts'ac' ocho tyá'atsja na. Nin p'iyá Isaac t'yüjü
wa Jacob. Nin p'iyá Jacob t'yüjüwa jupj jatjampan
dóceya. Noypanwaytsja yupj püná.

9 ”Nun solejé Jacob jatjam pjaní José lotsja.

Jupj jatjampan la tjejyamanan̈ jupj mpes. Mpes
vender la tjajay jupj la p'a jilal. Jaylacj la tjajay
tjaman jupj Egipto nt'a. Mop'in Dios cus tecyon̈ca
jupj. 10 Pajal malala tepyala José Egipto po'ó.
Malala tepyala na, pajal cus tjep'ya'saDios. Dios la
tjiji Josépajal 'üsüstsja jepa lal ne'aj, (Egipto jis jepa
Faraón jupj tjowelepj yupj.) Dios la tjiji José lovin
seletsja tsjan 'üsüs la mijis. Faraón jus nleya José
lovinpo seletsja tsjan 'üsüs lamijis. Mpes José jepa
püné tepyala Egipto po'ó, Faraón wo nt'a 'ots'ipj,
Faraón nin tje'yaya jupj lal.

11 ”P'a jawasa cjuwá jis la las tepyala Egipto
po'ó, Canaán po'ó 'ots'ipj. Malala jis tepyala pjü
gente jilal, israelpan jilal 'ots'ipj, cjuwatsja jis la
las. 12 Jacob jus nléyatsja vender lajaytsja jis la
las Egipto po'ó. Mpes sin tjejyama jupj jatjampan
Egipto nt'a jaylacj la mijicj jis la las. Nin mpes
mwalá way tjil yupj. 13 P'a jawasa sin tjejyama
niswá jaylacj lamijicj jis la las. José tjevele yupj jis
lal jupj p'iyá yupj sejatjam. Nin tepyala na, Faraón
jas tji'yüsa José jatjampanpo'ó. 14-15 José jis tjijyü'ta
jatjampan jis lal la cuwis yupj jis papay. Jacob
lotsja yupj jis papay. Tjevele pjü jis ts'uyupan
jis lal ncul, sejats'ompan jis lal ncul 'ots'ipj. Jis
tjijyü'ta jis lal la cuwis Egipto nt'a. Mpes Jacob tjac'
Egipto nt'a, pjü jupj jatjampan jis lal, jupj cüicpan
jis lal wa. Pjü way yupj setenta y cinco waytsja
yupj. Tapatja Egipto po'ó. P'a jawasa Jacob tepe'e.
Locopyaya, püna, jupj ts'uyupj tecya'lin̈ 'ots'ipj.
16 P'a año yupj jis cjüele tjat' Siquem nt'a, püna
tapatja nt'a. Jomwen jul tüpüntüpj. PünaAbraham
jaylacj la tjiji jomwen jul niná, Hamor jatjampan

vender la tjajay.
17 ”Locopyaya, año pülücj tepyala na, israel-

pan pajal pülücj yupj sin popé tjamanun Egipto
po'ó. Dios nasa quelel 'yáyatsja 'amá p'a way,
püna tjevele Abraham lal ca ma'ayas 'amá niná.
18Quina jepa p'a way já'asatsja Egipto po'ó. Mop'in
ma seletsja pjactsja José. 19 Jupj malala la tjiji
israelpan jilal. Cupj yupj sin popa p'iyá püs naya
pyatjaquecj. Pajal malala jis tepyala jepa niná
mpes. Jis tjijyü'ta pje'ámo'onsocj yupj jis tsjictjacj.
Tjijyü'ta ne'aj jatja ca mal yupj mpe, mpes jis
tsjictjacj tecya'lin̈, yusapj pátjatsjampes.

20 ”Niná tjijyü'ta na, Moisés tjemya'na. Pajal
'üsüswaytsja jupj Dios lal. Mes cont'empes tüpü'ü
jamay lal, popay lal. 21 Mes cont'e t'üc' tepyala
na, tjaman, tüpüntüpj p'a nt'a, ne tjil. Tüpüntüpj
nt'a Faraón jucucus jus tjinyuca. Jupj t'yüna la
tjiji jupj, quepj t'yüna liji jinwá jupj popa p'iyá lal.
22 Ne'aj Moisés pjü way jas tji'yüsa 'oyn nyuca la
tjajay egiptopan. Po 'üsüs way tjevele, pajal 'üsüs
la tjiji wa, jupj pünetsjampes.

23 ”Año cuarenta tyá'atsja na, quelel jámatsja la
nuc jupj gente, israelpan waytsja yupj. 24 Tjemey
na, jupj tjinyuca Egipto mpe 'esepj syǘpatsja is-
raelpan popa pjaní. Israelpan popa ma malala la
tjiji, jupj sin nin syǘpatsja jupj. Mpes Moisés cus
tjep'ya'sa israelpanpopa. Jupj tji'yü'naEgiptompe
'esepj. 25 Moisés jólatsja israelpan sin tji'yü ́satsja
jupj jis capj p'yá'satsja, Dios la tjiji mpes. Ma sin
tji'yüsa yupj.

26”YayaMoisés tjemeyniswá israelpannt'a. Yus
tjinyuca niyom mát'eya; pjaní malala líjitsja p'a

lal. Moisés jostsja ma la palantsja yupj. Tjevele:
‘Jatjampan nun. ¿Tsjan mpes lo palaná?’ nin la
tji'yüya. 27Malala líjitsja pja'as la tjiji Moisés lal, la
tji'yüya: ‘¿Pjacj jin tjejyama qjuis la jütütj? ¿Pjacj jin
tjejyama la veles ncu malala la tjijicj? 28Napj selé
t'an̈ jipj tji'yünan Egipto mpe 'esepj. ¿Ncu nin p'iyá
quelel lejay napj lal?’ nin la tji'yüya. 29 Jupj tjevele
mpes,Moisés lecj tjeyá. Len̈way campa ts'üequené
jupj. Madián nt'a patja nt'a tjemey. Pjü ma ne'as
tjunuc. Ne'aj tjowaya, popamat'e tepyala jupj.

30 ”Locopyaya, año cuarenta tepyala na, ángel
lay tepyala Moisés nt'a. Moisés tón̈catsja pje'á,
wa cjuwá nt'a, p'a len̈tsja nt'a. Ángel lay tepyala
jupj nt'a ne'aj. Ne'aj waytsja p'in joc' mpe, joc'
niná Sinaí ló. Jül 'awa tüpwé. 'Awa culupwen
nt'a lay tepyala ángel. 31 Moisés jus tjinyuca na,
pasal jólatsja tjinyuca mpes. Ne'as tjemey la nuc.
Qjuis Jepa Dios vele tjapjaca. 32 Tjevele: ‘T'üc'
way Abraham tepyona napj lal. T'üc' way Isaac
tepyona wa napj lal, Jacob tepyona wa. Yupj püna
tapatja, jipj yupj popa p'iyá püs naya püt'’, nin
tjevele. Moisés lecj tjeyatsja, ma quelel nyúcatsja
niswá 'owus.

33 ”Qjuis Jepa Dios niswa tjevele: ‘Tsjyam
'yüts'opta. Jipj ton̈ nt'a 'amá 'üsüs way, napj
qui'á jüs mpes. 34 Napj selé malala se palá napj
ts'uyupan Egipto po'o patjá. Tjapjacas yupj la
puyupj. Lapalá tjacuwis jis laman lap'ant'a. Mas.
Jin majam Egipto nt'a’, qjuis Jepa Dios nin tjevele.

35 ”Israelpan ma jisastsja Moisés yas nam. Nu-
jola tepyala yupj tjowelepj Moisés lal. La tjü'üy:
‘¿Pjacj jin tjejyama qjuis la jütütj? ¿Pjacj jin tje-

jyama la veles ncu malala la tjijicj?’ nin la tjü'üy.
Dios püné ne jas tjejyama jupj yupj nt'a, yupj jis
jepa tepyala. Jupj jas tjejyama pje'á jis la man.
Ángel lay tepyala jül lejen ̈ mo'ó, jupj p'iyá cus
tjep'ya'sa jupj. 36 Mpes Moisés pje'á jis tjemyana
Egiptompe. Pajal 'üsüs la tjiji Egipto nt'a, yomp'in
ma polel liji jinwá. Nin p'iyá la tjiji Mar Rojo nt'a
'ots'ipj. Yupj pajal yólatsja jupj 'üsüs la tjiji mpes.
Año cuarentampes jis tjemyana jis wa cjuwá nt'a.
Pajal 'üsüs la tjiji ne'aj 'ots'ipj. 37 Nun solejé jupj
tjevelá israelpan jilal. Tjevele: ‘Profeta p'a wa
napj jinwáncuwim; Dios ca jasmajamas nunnt'a.
Nun popa nsem jupj’, nin tjevele jupj. 38 Solejé
Moisés já'asatsja israelpan jis lal joc' nt'a, joc' niná
Sinaí ló, wa cjuwatsja nt'a. Joc' mo'o ángel tjevele
Moisés lal. NináMoisésnin tjevele israelpan jis lal.
Qjuis Jepa Dios nin tjevele yupj mpes, nun mpes
'ots'ipj.

39 ”Mop'in ma quelel lajaytsja Moisés tjijyü'tá.
Quelel jiltsja niswáEgipto nt'a. 40Tjowelepj Aarón
lal, Moisés len̈tsja na. Tjowelepj: ‘La p'a dios
witjacj la mijin. Yupj ca qjuis manucj Egipto nt'a.
Ma selecj tsjan mpes Moisés ma tjac'. Jupj qjuis
ticyuna qui'á. Len̈ quinam jupj. Püs way len̈tsja
jupj’, nin tjowelepj. 41 Mpes vaca jinwá justa la
tjajay oro mpes. Niná yupj jis dios nsem jisastsja.
Animal tjü'ünan,vacaorowolap'a'a tüpüntüpj jupj.
Po 'ücj jisastsja la tjajay mpes.

42 ”Pjulacj 'ots'ipj yupj jis dios witjacj jin yólatsja
yupj. Yólatsja yupj noypan. Mpes Dios tjemey yupj
mpe. Ma jis capj tecyón̈catsja quinam. Püna Dios
profeta pjaní papel tepyaca Dios tjevelá. Tepyaca:



HECHOS 7:43 xxxii HECHOS 7:47

‘Israelpan, wa cjuwá nt'a tjalawiqué
año cuarenta mpes.

Ne'aj animal tjü'ü'ná, tja'ayá p'a mpes.
Napj mpes tulucj la tjüjí.

43 P'a dios witjacj la tjüjí. Moloc jin justa la tjüjí.
T'üc'way nun quelel lojitsja jupj.

Nujólatsja jupj püné.
Nun tjajamá jupj, jupj wo 'ots'ipj tjajamá.

Renfán jin justa la tjüjí wa.
Quelel lojitsja jupj 'ots'ipj.
Nujólatsja jupj püné. Tjajamá jupj.

Mpes napj ca nucopj ntülüs.
Nusinmajam ca campaway,
más campa Babilonia mpe nusinmajam ca’,

Dios nin tjevele.
44 ”T'üc' way cupj yupj sin popa p'iyá püs naya

pyatjaquecj. Yupj tjelyawun̈ na wa cjuwá nt'a, wa
pülül tatsja. Yupj la tjajay niná wa pülül. Dios
jas tji'yüsa la tjiji Moisés 'oyn nyuca la mijis niná
wosis. Niná Dios wo ló. Niná wampes, salejeptsja
Dios jis capj tecyón̈catsja. 45 Locopyaya, p'a año
na, Josué jépatsja israelpan jis lal quinam. Wa
niná tjam custjay. Josué jis tjemyana 'amá p'a wa
nt'a. Dios len ̈way pje'á sin tjejyama pjü way ne'aj
tapatjá. Israelpan tjamtsja custjay wosis pülül.
Locopyaya, año pülücj tepyala na, David israelpan
jis jépatsja jupj. Tatsja custjaywosis pülül. 46David
pajal 'üsüstsja Dios lal. David tjevele Dios lal:
‘Quelel si jünsü ́ wa püné jipj mpes. ¿Ncu 'ücj napj
nin lejay?’ la tji'yüyaDios lal. 47Dios jostsjamanin
liji. Mop'in 'üctsja Dios lal David jatjam Salomón

nin la mijis. Mpes Salomón jas tjijyünsa wosis
pones Dios mpes.

48 ”Cupj selecj Dios ma pü'ü wa mo'ó. Profeta
pjaní papel tepyaca Dios tjevelá. 49 Jupj tjevele:
‘Napj jyütütj tsjun po'ó.
Jyütütj nosis nt'a 'ots'ipj.
Nunma polel su jünsǘ wosis napj mpes.

Ma pü'üswamo'ó.
Lovin jun ta'á winis.
50Pjü way la tjejay napj’,
profeta nin tepyaca Dios tjevelá —Esteban nin
tjevele.

51Esteban tjevele niswá. Tjevele:
—Pülücjwayma quelel japon Dios tjevelá. Nun

yupj jin p'iyá. Ma pjo'oqué Dios tjevelá. Ma lojí
Dios tjijyü'tá. Ma jisas Dios Cjües. Nun, israelpan
püna tapatja jinp'iyá. 52Pünaprofetapan tjowelepj
Yom 'Üsüs Dios Lal ncuwim, más 'üsüs way jupj
pjü jilal. Israelpan püna tapatja malala la tjajay
profeta nepénowa jilal. Tjü'ünan yupj nepenowá.
Nin p'iyá la tjüjí wa yom lal, niná Yom 'Üsüs Dios
Lal. Nun tja'ayá jupj la p'a jis la 'ünan. Mpes
nun tjü'ü'ná jupj. 53 Püna angelpan tja'ayapj Dios
tjijyü'tá. Newa nin, nun ma lojí Dios tjijyü'tá —
Esteban nin tjevele yupj jilal.

Yupj tjü'ünan Esteban
54 Judiopan jis jepapan tjepjyacan̈ na jupj

tjevelá, pajal ts'a tji'in Esteban lal. Nin p'iyatsja
co'müypan. Mpes jis wis jis tiquilil. 55 Esteban
newa la tjíjitsja Dios Cjües jostsja jin la p'in. Tsjun
po'o tjinyuca. Tjinyuca jaw Dios já'asa nt'a. Jus



HECHOS 7:56 xxxiv HECHOS 8:3

tjinyuca Jesucristo tón̈catsja Dios li'inyampe.
56Esteban tjevele:
—Tjunuca. Napj polel nyuc Dios já'asa nt'a. Yom

niná Dios jas tjejyamá si nuc napj. Ton̈ca Dios
li'inyampe—nin tjevele Esteban.

57Yupj jis pjats' la topj la tjajay jismasmpes. Ma
quelel pjyacan ̈tsja. Yümücj tjowelepj, ts'a tji'intsja
mpes. Pjü way yümücj ntji'lin̈ Esteban. 58Ntji'lin ̈,
tjaman jupj pülücjpatjampe. Penoypan la ts'i jupj
po'ó, jis la 'ünan. Tjamacjas, Saulo lotsja, tjejyama
yupj sin quip pje'apa pe la ts'i na.

59Esteban tjevele qjuis Jepa Jesucristo lal:
—Nejepa, tjemyana napj neqjues—nin tjevele.
Yupj lovin pe ne'aj la ts'i.
60Esteban tüic' jin tjüjünsü, yümücj tjevele:
—Nejepa,manin jele t'as yupjmalala lajay napj

lal. Ma jis capj ntülün.
T'üc' tjevele na, tepe'e.

8
1 Saulo pjü tjinyuca. 'Üctsja jupj lal yupj tjü'ünan

Esteban.
Saulomalala nyuca la tjiji Dios ts'uyupj jilal.
Quina Jerusalén po'o patja malala nyuca la tja-

jay Dios ts'uyupj jilal ne'aj. Mpes Dios ts'uyupj
pülücj len̈way tjil Jerusalénmpe. Jun ta'á tjil Judea
po'ó, Samaria po'ó 'ots'ipj. Apostolpan p'inma tjil.

2 Esteban tjü'ünan na, niyom 'üsüspan tjil, toc
jupj. Po 'aplijílatsja yupj jupj tepe'e mpes.

3Newanin, Saulo lovinmalala nyuca la tjiji Dios
ts'uyupj jilal. Yupj jis wa wama tjemey. Jupj jis
ntjüi'le, jis tjemyana cawilta nt'a.



HECHOS 8:4 xxxv HECHOS 8:13

Dios ts'uyupj tjowelepj Jesucristompes Samaria
nt'a.

4 Dios ts'uyupj tjil na Judea nt'a, Samaria nt'a
'ots'ipj, lovin tjowelepj la p'a jilal Jesucristo po'ó.
5 Felipe tjemey wa Samaria nt'a. Ne'aj wa pülücj
lejen ̈nt'a yupj jis walap'a'a tjevele Cristo po'ó, jupj
ne Jepa niná Dios tjevele ca jas majamas. 6 Felipe
'üsüs la tjiji ne'aj, yom p'in ma polel liji jinwá,
mpes pjü ne'aj patja pajal jisastsja jupj tjevelá.
7 Jupj tjijyü'ta lapanenpan pje'á mal gente jisas
mpe. Yümücj tjowelepj ne tjil. Gente ma polel
lyawun ̈tsja, len̈ way jis tji'yü'sa la tjiji. Gente ma
polel 'yutanan ̈tsja 'ots'ipj, jis tji'yü'sa la tjiji. 8Mpes
pjü way ne'aj po 'ücj jisas jis tepyala.

9Yompjaní ne'aj Simón lotsja jupj. Lapanenpan
cus tjap'acj p'a casá la mijis yom p'in ma polel
liji jinwá. Gente ne'aj pajal yólatsja jupj la tjiji
mpes. Jupj jostsja pjü yola püné way jupj. 10Ne'aj
tapatja tjepjyacan̈ jupj tjevelá. Noypan, tsjictjacj
'ots'ipj, 'üsüs jin yólatsja jupj. Tjowelepj yom niná
Dios jinwá jupj, pjü 'ücj liji Dios jinwá. 11 Püsway
lapanenpan cus tjap'acj nin la mijis, mpes yupj
yólatsja jupj 'üsüs, topon wa jupj tjevelá.

12 P'a casá tepyala Felipe tjac' na. Topon Felipe
tjevelá Dios jyü'ta po'ó. Jupj tjevele pajal 'üsüs
tepyala Jesucristo mpes. Topon na, bautizar jis
tepyala niyom, nequem 'ots'ipj. 13 Simón tepy-
ona wa Felipe lal. Bautizar tepyala jupj. Jupj
cus tecyón̈catsja Felipe lovin, jupj tjemey nt'a.
Tjinyuca pajal 'üsüs la tjíjitsja Felipá, yom p'in ma
polel liji jinwá. Nin la tjiji sin 'yüsa la mijis Dios
mpes tjevele.

14 Apostolpan tapátjatsja custjay Jerusalén po'ó.
Sin tji'yüsa yupj Samaria nt'a patja topon Jesu-
cristo po'ó. Mpes apostolpan sin tjajam Pedro,
Juan 'ots'ipj, Samaria nt'a. 15-16 Gente Samaria
po'o patja bautizar jis tepyala qjuis Jepa Jesucristo
mpes. Newa Dios Cjües ma tjemey custjay yupj
jisas mo'ó. 17Mpes Pedro, Juan 'ots'ipj, tjowelepj
Dios lal yupj mpes. Yupj sey pjucj po la tjo'otj. Po
la tjo'otj na, Dios Cjües yupj jisas mo'o tjemey.

18-19 Simón tjinyuca niná tepyalá. Mpes tjevele
Pedro lal, Juan lal wa:
—Napj quelel po le 'otj wa gente sey pjucj, Dios

Cjües jisas wamamim. Mpes t'emel ca nu ma'ayá,
no 'oyá napj ca nin p'iyá polel la mejay nun lojí
jinwá—Simón nin tjevele yupj jilal.

20Pedro wola tjevele:
—Jipj pyon jipj polel jaylacj lejay, ne nin p'iyá

polel la mijin cupj lijicj jinwá. Nin tulucj. Dios
'yaya jupj Cjües, jaylacj tulucj. Ma qjuisas jipj
t'emel. Najas Dios ca ncawajas la mijis jipj
jet'emel. 21 Ma jele Dios jola jinwá. Mpes ma
polel tsji' lejay cupj qjuilal Dios mpes. 22 'Aplijila
way t'as jipj, malala jéletsja mpes. Dios lal la
monan jupj caperdonar lamijis jipj,malala jéletsja
mpes. 23 Malala jipj quelel nin lejay cupj lijicj
jinwá. Jomam jipj. Lovinmalala lejay—Pedro nin
tjevele.

24 Simónwola tjevele:
—Pajal 'aplijila napj jipj tjevelen mpes. Najas

Dios ma ca nin la mijis jipj tjevelen jin. La tjemy-
ona Dios lal napj mpes, ne jupj ma ca nin la mijis
napj lal —nin tjevele.

25Nin tepyalaPedro, Juan, ne'aj tapatjana. 'Üsüs
tjowelepj yupj salejeptsja mpes. Po jisastsja yupj
mponecj. Pülücj jis walap'a'a tjowelepj qjuis Jepa
Jesucristo tjevelá. T'üc' tjowelepj na, tjil niswá
Jerusalén nt'a. Newa jümücj casá lyawun ̈tsja na,
Samariamo'o patja jis lal tjowelepjwa, yupj jiswa
nepénowa lejen ̈ nt'a. La pülücj tjowelepj Samaria
mo'o patja jis walap'a'á; nin tjowelepj Jesucristo
'üsüs la tjiji quinam gente mpes.

Felipe tjevele Jesucristo po'ó Etiopía mpe 'esept-
sja lal.

26 Locopyaya ángel tjac', tjevele Felipe lal.
Tjevele: “Jutja sur nt'a. Ne'aj jümücj pü'ü jupj,
jümücj niná Gaza nt'a jama. Jerusalén mpe jac'
jümücj niná. Ne'aj mim jipj”, ángel nin tjevele.
Ne'aj jis wa cjuwá, gente len̈. 27 Mpes Felipe
tjemey. Tjemeyna, jus tjinyuca yompjaní jámatsja.
Etiopíampe 'eseptsja jupj. Yom niná püné waytsja
Etiopía mo'ó. Quepj jepa já'asatsja ne'aj Etiopía
mo'ó. Candace lotsja jupj. Yom niná jyámatsja
jepa t'emel. Quina tjactsja jupj Jerusalén mpe.
Jerusalén nt'a palá tipi'tje Dios wolap'a'á, tjevele
jupj pajal püné. 28Quina jupj tjactsja carreta pajal
'üsüsmpes, cavayú la locjoctsja. Jupj mo'o véletsja
Isaías tepyacá, Isaías profétatsja jupj püna. 29Dios
Cjües tjevele Felipe lal: “Jutja carreta tya'a nt'a,
cus ncon̈con”.

30 Mpes Felipe ts'üequené, la nüjüsü. Ne'as tje-
mey na, tjapjaca jupj mo'o véletsja Isaías tepyacá.
Felipe la tji'yüya:
—¿Ncu jin 'yüsamo'o velen?
31Wola tjevele:

—Ma nin 'yüsa. Len̈ pjacj nin mü'üsüs la mijis.
Viyáwas,ma'ajamnapj lal—nin tjevele Felipe lal.

32Etiopíampe 'eseptsja mo'o véletsja Isaías tepy-
acá, Dios Popel popé. Tepyaca:
“Yupj oveja jaman na la 'ünan,

ma la puyupj ovejas.
Nin p'iyá tjaman yom pjaní.

Oveja lyájasa ton̈ca, jupj ts'üil jat'ü ́ na.
Nin p'iyá jupj lal, ma véletsja jupj.

33Pajal 'üsüstsja jupj; yupj sinninntji'lin ̈ jupj. Pajal
malalanyuca la tjajay jupj lal,malalapan jis
lal lajay jinwá.

Pjüma cus tjap'acj. Pajal malálatsja yupj.
Tjü'ünan jupj, mpes tjemey nosis mpe.”
Isaías nin tepyaca püná.

34Etiopíampe 'eseptsja la tji'yüya Felipe lal:
—¿Pjacj po'o tepyaca profeta niná? ¿Ncu jupj

p'iyá po'o p'in tepyaca? ¿Ncu p'a wa po'o tepyaca?
—nin la tji'yüya.

35 Felipe jas tji'yüsa la tjiji Isaías nin tepyaca
Jesucristo po'ó. Felipe pülücj way nin tjevele jupj
lal Jesucristo po'ó. Jas tji'yüsa la tjiji pajal 'üsüs
tepyala Jesucristo la tjiji mpes.

36Newa jiltsja jümücj casá. Yacjaya 'üsü ́pü'ünt'a
tjil. Etiopíampe 'esepj tjevele:
—'Unuca, 'üsü ́ pü'ü. Najas bautizar ma palas la

mijin. ¿Ncu 'ücj jipj lal? —la tji'yüya.
37Felipe la tji'yüya:
—¿Ncu t'üc'way pyon jipj Jesucristo po'ó?
Wola tjevele:
—Po pyon napj. Pyon Jesucristo Dios Jatjam

jupj.

Felipe tjevele:
—Mpes 'ücj bautizar mya palas la mejay napj.
38Mpes jupj tyantaná carretas. Manas 'üsǘmo'o

tjil. Felipe bautizar la tjiji Etiopíampe 'eseptsja.
39 'Üsü ́ mpe tjiquil na, Dios Cjües tjemyana Fe-

lipe p'a nt'a. Etiopía mpe 'esepj ma jus tjinyuca
niswá Felipá. Mpes jusapj tjemey. Po 'ücj jostsja
quinam Jesucristo mpes. 40 Dios Cjües tjemyana
Felipe Azoto nt'a. Ne'aj tjuwínetsja, tjevele yupj jis
walap'a'á Jesucristo mpes. Jun ta'á, pülücj patja
nt'a, tjevele jupj, Cesarea ne'as tjemey nas.

9
Saulo tepyonawa Jesucristo lal.
(Hechos 22.6-16; 26.12-18)

1 Saulo ts'i 'inyatsja custjay Jesucristo lal japon
jis lal. Yupj jilal pajal malala véletsja jupj. Quelel
si 'ünánatsja yupj. Quina quelel jámatsja Damasco
nt'a. Mpes jupj tjemey sacerdote más püné nt'a
Jerusalén nt'a, 2papel la mon tjemey. Papel quelel
t'yatsja judiopan 'a si mulú nt'a Damasco po'ó.
Papel véletsja 'ücj la tsupapj Jesucristo sa con̈, jis
la cuman Jerusalén nt'a. 'Ücj niyom ntsu'pas jis la
cuman, nequem 'ots'ipj.

3 Papel nt'ya na, tjemey. Nasa ne'as jámatsja
na Damasco nt'a, tsjun po'o pajal jaw tepyala.
Saulo nt'a pajal jaw tepyala wa, jupj t'asiyú pajal
tjejyawca. 4 Tyüla, pǘ'ütsja. Vele pjactsja. La
tji'yüya:
—Saulo, ¿tsjanmpesmalalanyuca lejaynapj lal?

—nin la tji'yüya.
5 Saulo la tji'yüya:

—¿Pjacj vele napj lal?
Wola tjevele:
—Jesucristo napj. Malala nyuca lejay jipj napj

jisas jilal. Jipj nin lejay na, malala nyuca lejay wa
napj lal. Napj buey tsjyac jinwá lejay jipj lal. Buey
tsjyaca na ma jama, más yümücj ntsjacas jupj lal.
Buey niná jinwá lejay jipj. Malala 'e palá nin lejay
jipj.

6Mpes Saulo pajal lecj tjeyatsja, la tji'yüya:
—¿Tsjan jyas napj la mejay?
Jesucristo wola tjevele:
—Jin tjijyünsa. Damasco nt'a ca mim. Ne'aj

yompjaní camveles tsjan lamijin—Jesucristonin
tjevele.

7 Saulo cus tocon ̈ tjepjyacan̈ wa vele pjactsja.
Mop'in ma tjunuc pjacj tjevelá. Mpes lacj tjeyapj
wa yupj.

8 Saulo jas nisa. Jun la tyü'pa na, ma polel
nyúcatsja jupj. Mpes yupj jupj mos ntji'lin̈ tjaman
Damasco nt'a. 9 Ts'ac' cont'e ma nyúcatsja. Ma
tjelyaja. Ma tjümü'ü.

10 Ananías tüpü'ü wa Damasco po'ó. Jesucristo
lal pyónatsja jupj. Nin jawas p'iyá Dios la tjiji
Ananías tjinyuca Jesucristo. Tjinyuca Jesucristo
tjac', tjevele jupj lal:
—Ananías.
Ananías la tji'yüya:
—Nejepa, ¿tsjan jyas?
11Qjuis Jepa Jesucristo tjevele:
—Judaswont'amim. Jümücj ‘T'atsjWay’ ló,ne'aj

pü'ü. Yompjaní pü'üne'aj, Tarsompe 'esepj, Saulo
ló jupj. Quina jupj vele Dios lal. 12Dios lal tjevele
na, napj la tjejay jupj tjinyuca yom pjaní tjac' jupj

nt'a, yom niná Ananías ló. Tjinyuca yom niná jay
pjucj po la tje'yot'a, la tjemyona Dios lal jupj ca
'ücj nucus niswá. Jipj p'iyá yomniná jupj tjinyucá.
Jupj ca jus nlayes napj jin tjejyam—Jesucristo nin
tjevele.

13Ananíaswola tjevele:
—Nejepa, pülücj nawala tjowelepj jupj mpes.

Tjowelepj pajal malala nyuca la tjiji Dios ts'uyupj
jis lal Jerusalén nt'a. 14 Yupj javelepj 'ücj sacer-
dote noypan jilal jupj tsyu'pa cyapj jacon̈ jilal —
Ananías nin wola tjevele.

15Newa nin, Jesucristo tjevele:
—Jipj camim jupj nt'a. Napj la t'ya Saulo. Quina

ca la mijis napj najas jinwá. 'Ücj ca mveles napj
nin po'ó judiopan tulucj jilal, yupj jis jepa noypan
jilal 'ots'ipj, israelpan jilal 'ots'ipj. 16 Jas mü'üsüs
ca lamejay pajalmalalampalas jupj lal napjmpes
—Jesucristo nin tjevele Ananías lal, jupj jun si
tsicyaca jinwá tjinyuca na.

17Mpes Ananías tjemey. Jus tjinyuca Saulo. Jay
pjucj po la tje'yot'a, tjevele: “Saulo, natjam jipj.
Napj selé qjuis Jepa Jesús lay tepyala jipj lal jümücj
nt'a. Jupj nin tjejyama jipj nt'a, mpes ca nucun
niswá. Dios Cjües ca mim jyas mo'ó, mpes ca
la mijin Dios Cjües vele jin”, Ananías nin tjevele.
18 Len̈ way cjul jupjula jinwá palá tinca Saulo jun
mpe, polel nyúcatsja niswá. Jas tjijyünsa. Ananías
bautizar la tjiji jupj. 19Nin la tjiji na, Saulo tjelyaja,
tjümü'ü,mpes 'ücj já'asatsja niswá.

Saulo tjevele Jesucristo po'ó Damasco nt'a.
Saulo tsjicj way tüpü'ü Jesucristo lal japon jilal

Damasco nt'a. 20 'Üsüs tjevele Jesucristo mpes

judiopan 'a si mulú nt'a. Tjevele Jesucristo Dios
Jatjam. 21 Jupj tjevele tjepjyacan̈ po yólatsja jupj
nin tjevele mpes. Ma sin tji'yüsa tsjan mpes 'üsüs
véletsja Jesucristo mpes. Salejeptsja malala nyuca
la tjiji Jesucristo jisas jilal Jerusalén nt'a. Salejept-
sja jupj tjac' Damasco nt'a la tsupapj Jesucristo lal
japon, jis la man sacerdote noypan nt'a Jerusalén
nt'a. Ma quelel japontsja Saulo Jesucristo po'o
pyónatsja quinam. 22 Mop'in nin, más 'üsüs way
véletsja jupj lovin, mpes la p'a wa Jesucristo po'o
topon Saulo tjevele mpes. Jupj tjevele mpes, ju-
diopan Damasco nt'a patjá sin tji'yüsa t'üc' way
Jesucristo Jepa niná Dios tjevele ca jas majamas
jis capj la p'acj judiopan. Yupjma quelel japontsja
Saulo lal,mop'inmasalejeptsja tsjanmás 'ücjwola
la veles jupj lal.

23 P'a jawas judiopan 'a jis tjimyula. Yupj ma
jisastsja Saulo. Mpes tjowelepj ca mü'ü'nacj jupj.
Damasco nt'a tapatja t'asiyú campanya tón̈catsja
tjüwücj. Quelel la nuctsja tjüwücj jun vilicj nt'a;
jupj nepé lay tepyala na, quelel ja'ünantsja Saulo.
24 Lovin jaw na, püste na 'ots'ipj, la tjunuctsja.
Saulo jus nleya la nuctsja yupj, quelel ja'ünantsja
jupj. 25 Mpes püste na, jupj discipulopan palá
tjo'onsopj jupj tjüwücj jun mpe. Quiliyú püné
mo'o tjá'asa, palá tjo'onsopj jupj 'üpü ́mpes, ne 'ücj
tjemey jupj yupj tapatja mpe.

Saulo tjemey Jerusalén nt'a.
26 Saulo tjemey Jerusalén nt'a. Quelel jámatsja

Jesucristo lal japon 'a jis tjimyula nt'a. Mop'in
lacj tjeyaptsja yupj jupj lal. Ma topontsja quina
se cón̈catsja Jesucristá. 27 Bernabé p'in tepyona

jupj 'üsüs. Lal tjac' Saulo, tjil apostolpan nt'a.
Tjevele: “T'üc' way Saulo quina jos Jesucristá.
Jus tjinyuca qjuis Jepa Jesucristo jümücj nt'a, jupj
tjevele Saulo lal. Locopyaya Saulo 'üsüs tjevele
Jesucristo mpes Damasco nt'a patja jilal. Ma lecj
jéyatsja; 'ücj tjevéletsja Jesucristo mpes”, Bernabé
nin tjevele. 28 Tjevele mpes, 'üctsja quinam yupj
jilal Saulo jámatsja yupj 'a si mulú jatja nt'a. Mpes
Saulo lovin tjemeyDios ts'uyupj nt'a 'a jis tjimyula
na. 29 Jerusalén nt'a pülücj jilal tjevele Jesucristo
po'ó. Po ma lecj jéyatsja la veles Jesucristo mpes.
Ne'aj judiopan pülücj griego javeleptsja. Yupj jilal
'ots'ipj nin tjevele Jesucristo mpes. Yupj quelel
ja'ünantsja jupj. 30 Dios ts'uyupj jus nlay yupj
quelel ja'ünantsja jupj. Mpes tjaman jupj Cesarea
nt'a. Ne'aj jas tjajam Tarso nt'a.

31 Quina Dios ts'uyupj 'ücj játjatsja Judea mo'ó,
nin p'iyá 'ücj játjatsja Galilea mo'ó, Samaria mo'ó
'ots'ipj. Más 'in 'üsüs way sin tji'yüsa Jesucristo
mpes. Nin la tjajay Dios jostsja jinwá; salejept-
sja jupj ca jis capj ntülüs malala lajay. 'Ücj jisas
tepyala Dios Cjües jis capj tjep'ya'sa mpes. Más 'in
pülücjwitjacj Jesucristo lal topon janmacj.

Eneas tji'yü'sa tepyala.
32 Quina Pedro jun ta'á tjemey yus la nuc Dios

ts'uyupan. Nin mpes tjemey wa yus la nuc Dios
ts'uyupan Lida mo'ó. 33 Ne'aj malala jos jus
tjinyuca. Eneas lotsja jupj. Pasal püs pǘ'ütsja jupj,
año ocho mpes pǘ'ütsja. Ma polel 'utanatsja jupj.
34 Pedro tjevele jupj lal: “Eneas, Jesucristo 'i 'ü'sa
liji. Jin tjijyünsa”, Pedro nin tjevele. Mpes len̈ way
jas tjijyünsa jupj. 35 Pjü Lida mo'o patja, Sarón

mo'opatja 'ots'ipj, tjunuc 'ücjwínetsja jupj quinam.
Mpes yupj pjü way quelel sa con̈tsja wa qjuis Jepa
Jesucristo.

Tabita tepe'e, nyucunú tepyala niswá.
36Quepj tüpü'ü Jope po'ó, Tabita ló. Griegopan

jis tin Dorcas lotsja jupj. Jesucristo lal pyónatsja
jupj. Lovin 'üsüs nyuca la tjiji la p'a wa jilal.
Lovin jis capj tjep'ya'sa jis t'emel cjuwá. 37 Pedro
ne'aj p'in tjuwine na, Tabita malala jos tepyala,
tepe'e. Jas tapatsj jupj jüp'üy. (Judiopan lovin nin
lajay, mpes nin la tjajay.) Cuarto viyapa ton̈ca nt'a
tüpüntüpj jüp'üy. 38 Jesucristo lal japon ne'aj jus
nlay Pedro pǘ'ütsja Lida nt'a. Lida ne'aj way p'in
Jope lal. Mpes yupj sin tjajam niyom mat'e Pedro
nt'a. Tjowelepj len̈ way ncuwim Jope nt'a.

39 Mpes Pedro len ̈ way tjemey yupj jilal Jope
nt'a. Ne'as tjemey na, tjaman jupj Dorcas jüp'üy
nt'a, cuarto viyapa ton̈ca nt'a. Ne'aj pjü jis vayum
tulucj tjiquil, la puyuptsja. Tjowelepj Pedro lal:
“'Unuca jipj, sin quip pajal pülücj la tjiji la p'a
mpes. Pajal 'üsüswaytsja jupj.”

40 Pedro pje'á sin tjejyama. Tjil na, tüic' jin
tjüjünsü, tjevele Dios lal. T'üc' tjevele na, jus
tjinyuca jüp'üy, tjevele: “Tabita, jin tjijyünsa”.
Mpes Tabita jun la tyü'pa. Jupj Pedro jus tjinyuca
na, jas nisa, tjá'asatsja. 41 Pedro jupj mos 'in wa
ntjüi'le, jas nisa jupj. Pedro tjevele Dios ts'uyupj ji-
lal, jis voyum tulucj jilal 'ots'ipj, wamancul niswá.
Yupj jus tjunuc Tabita pü'ü niswá. 42 Mpes pjü
way Jopent'a patja jiswala tjowelepj niná tepyalá.
Mpespülücj topon Jesucristo lal, nin tepyalampes.
43Püsway 'inPedro tüpü'ü Jopent'a. Tüpü'üSimón

wo nt'a. Simón lovin pjoloc' napnapj la tjíjitsja,
vender la mijis.

10
Pedro tjemey Cornelio wo nt'a.

1 Cesarea mo'o tüpü'ü Cornelio. Jupj jépatsja
militar cien witjacj jilal. Militar nenem “Italia
Mpe Ne'espan La Palan” yupj jis lá. 2 Cornelio
po jostsja Dios. Jupj po seletsja Dios ca jis capj
ntülüs malala lajay. Pjü way jupj wo nt'a pátjatsja
salejeptsja wa. Cornelio lovin jis tje'yaya cjuwá
jilal. Lovin tjevele Dios lal. 3P'a jawasa las tres na,
t'awaná,Dios la tjiji tjinyucaDios ángelpjaní. 'Üsüs
tjinyuca jupj. Ángel tjac' jupj nt'a, tjevele:
—¡Cornelio!
4Cornelio püsway tjinyuca ángel. Po lecj jéyatsja

jupj ángel tjac' mpes. La tji'yüya:
—Nejepa, ¿tsjan jyas ne tjacuy?
Ángelwola tjevele:
—Dios lal velen na, jupj pjoca. Jupj selé jipj se

'an cjuwá jilal. 5 Sin majaman noyomes Jope nt'a
la cuman Simón. Simón niná Pedro ló wa jupj.
6 Ne'aj pü'ü jomica lal. Jupj jomica Simón ló wa
jupj. Pjoloc' napnapj liji jupj. Simónwo 'üsü ́ la nt'a
ton ̈ca—ángel nin tjevele Cornelio lal.

7 Ángel tjemey na, Cornelio tjevele jupj jomo-
zopanmát'eya jilal,militar pjaní lal 'ots'ipj. Militar
niná po 'üsüs waytsja jupj. Tepyona wa Dios lal.
Lovin tsji' la tjíjitsja Cornelio wo nt'a. 8 Cornelio
jis wala tjevele pjü tepyalá. T'üc' tjevele na, sin
tjejyama Jope nt'a la cuman Pedrú.

9 Yaya jümücj po'o p'in jiltsja custjay. Lots'ac'
culupwen nt'a já'asa na ne'aj way p'intsja Jope.
Quina, Jope nt'a, Pedro wo casá tjemey la veles
Dios lal. 10Vecj tepe'e, quelel lyájatsja. Cjuwá cust-
jay, quina lajaytsja jis la las. Jun si tsicyaca jinwá
tjinyuca jupj. 11Tjinyuca tsjun po'ó jun tjecjyoltse,
'ücj tjinyúcatsja. Cobija pajal püné tjinyuca. Palá
tjac' tjinyuca. Tsjülǘ casá tsyú'patsja. 12 Animal
pülücj mo'o pátjatsja. Latsj 'ots'ipj mo'o pátjatsja.
'Ümüjütütj jinwá 'ots'ipj mo'o pátjatsja. Tsipyaya
'ots'ipj mo'o pátjatsja. 13 Jupj tjapjaca nepé vele
pjactsja. Tjevele:
—Pedro, jin tjijyünsa. Jis tji'yü'na, nlajan.
14Pedro wola tjevele:
—Lovinmapolel la las yupj. Moisés popel qjuisí

jütüta ma nlajacj pis niná. Yupj pis te jinwá, ma
polel nlajacj, mpes lovinma nin tjelyá napj.

15Tjapjaca nepé vele pjactsja niswá:
—Dios tjevele yupj jis pis 'üsüs. Mamvelen yupj

jis pis malala—nin tjevele.
16 La con tjapjaca nepé vele pjactsja. La con

nin p'iyá tjijyü'ta la 'ünan, nlajas yupj jis pis. T'üc'
tjevele na, cobija viyá tjemey tsjun po'ó.

17 Pedro pajal jólatsja tjinyuca mpes. Ma jas
tji'yüsa tsjanmpes Dios la tjiji tjinyuca niná. Newa
nin jólatsja na, niyom Cornelio sin tjejyama tjiquil
Simón wo nt'a. Nasa la tjü'üy la p'a jis lal ca'aj
tón̈catsja Simón wo. Quina tjiquil yupj jupj jun
vilicj nt'a. 18Yümücj la tjü'üyncuSimónne'aj já'asa,
jupj ne Pedro ló wa.

19 Pedro jólatsja custjay tjinyuca mpes. Dios
Cjües tjevele jupj lal: “Niyom cont'e la 'e pal. 20Ma

jele t'as. Napj tjijyütütj, ne tjiquil jipj nt'a. Jin
tjijyünsa, palá mim, jis capj ncon ̈con mim yupj
jilal”, Dios Cjües nin tjevele jupj lal.

21Mpes Pedro palá tjemey yupj nt'a. Tjevele:
—Napj ne nun la no palá. ¿Tsjan mpes tjuculá?

—la tji'yüya.
22Wola tjowelepj:
—Cornelio qjuisin tjejyama mpes tjiquilaca.

Jupj jepa, militar cien jilal. Pajal 'üsüs way jupj.
Jupj selé Dios ca jis capj ntülüsmalala lajay. 'Üsüs
way jupj pjü judiopan jilal. Dios ángel tjevele
jupj lal. Tjijyü'ta jupj qjuisin majamas jipj nt'a,
la cuman jipj jupj wo nt'a. Dios jos jipj mvelen
Cornelio lal —nin tjowelepj Pedro lal.

23 Mpes Pedro tjevele 'ücj wama jiquil. Jis
tje'yaya tjijinan̈ püstempes.
Yaya püstapj Pedro tjemey yupj jilal. Dios

ts'uyupj nepenowá Jope po'o tapatja tjil wa.
24Ts'ac' pjaní mpes tjelyawun ̈. Yaya Cesarea ne'aj
tjil. Cornelio la si nucutsja. Pjüwayne'aj patja jupj
jüpülücpan sinpopéne'aj tjatjawa. Jupj jomicapan
ne'aj tjatja watsja jupj lal. Cornelio 'a jis tjimyula.
Jupj jostsja mpjacan ̈wa Pedro velá. 25Pedro ne'as
way p'in tjemey, Cornelio jupj tüic' jin tjüjünsü
Pedro wolap'a'á. Jupj jólatsja Pedro püné. 26Pedro
jas tjijyünsa jupj. Tjevele:
—Jin ni'isa. Yom p'in napj jipj jinwá.
27 Jupj lal véletsja. Wama tjil Cornelio wo mo'ó.

Pedro pülücj yus tjinyuca, játjatsja ne'aj. 28Tjevele:
—Nun solejé malala judiopan 'a si mulú ju-

diopan tulucj jilal. Moisés tjijyü'ta ma nin la mi-
jicj. P'a casá nola napj quinam. Dios nin tji'yüsa

la tjiji pjü gente yuwal. Judiopan más 'üsüs tu-
lucj. 29Mpes Cornelio sin tjejyama na napj lal la
cuwis, len̈ way tjacuwis. ¿Tsjanmpes jisastsja napj
tjacuwis? —Pedro la tji'yüya.

30Cornelio tjevele:
—Ts'ac' yulupjana nasa, yom lay tepyala napj

nt'a. Jupj jas quippasal pjewaytsja, jaw jinwá. Las
tres na, t'awaná, tjac' jupj. Laja sectsja napj, napj
Dios lal tjeveletsja na. 31 Jupj tjevele: ‘Cornelio,
Dios lal tjevelentsja na, tjapjaca jupj. Jupj selé jipj
se 'ancjuwá jilal. 32Mpesniyomsinmajaman Jope
nt'a la cuman Simón. Simónniná Pedro lówa jupj.
Ne'aj way pü'ü jomica lal. Jupj jomica Simón ló
wa jupj. Pjoloc' napnapj liji jupj. Simón wo 'üsǘ
la nt'a ton̈ca’, jupj nin tjevele napj lal. 33Mpes len̈
way sin tjejyam jipj nt'a la cuman. Po 'üsüs way
jipj, tjacuy. Pjü cupj qui'á 'a qjuis tjimyula. Dios
qjuiyus nyuca. Quelel pjya'aquecj jipj velen. Pjü
wayqjuis JepaDios 'i jütüta la veles, ca ninmvelen
—Cornelio nin tjevele.

Pedro tjevele Cornelio wo nt'a.
34Mpes Pedro tjevele:
—Napj selé quinam t'üc' way pjü gente yuwal

Dios lal. Judiopan más 'üsüs tulucj. Pjü gente
yuwal. 35Pjü p'a nt'a patja, nepenowá 'üsüs nyuca
lajay. Salejepj Dios ca jis capj ntülüs malala lajay.
Mpes pjü yupj 'üsüs Dios lal. Nepénowa yupj ju-
diopan. Nepénowa yupj judiopan tulucj. 36 Nun
solejé Dios tjevele judiopan jilal. Tjevele yupj
polel 'üsüs nsem jupj lal Jesucristo mpes. Jesu-
cristo Jepa Püné pjü mpes. 37 Nun solejé Juan
el Bautista tjevele gente jis walap'a'á, bautizar

lis tjiji jupj. T'üc' la tjiji na, solejé tsjan tepyala
Galilea nt'a, pjü way jun ta'á Judea po'ó 'ots'ipj.
38 Jesucristo tjac', jupj ne Nazaret mpe 'esept-
sja. Dios tje'yaya jupj Cjües Jesucristo jos mo'o la
püt'üs. Jupj la tjiji Jesucristo pajal pünetsja. Solejé
Jesucristo pajal 'üsüs nyuca la tjiji. Tjijyü'ta lapa-
nenpan tjil gentempe. Dios lovin cus tecyón̈catsja
Jesucristá.

39 ”Mpes quina pülücj jilal velecj Jesucristo la
tjiji mpes. Tjinyucucj mpes velecj. Tjinyucucj
jupj la tjijá Jerusalén mo'ó, jun ta'á Israel mo'ó
'ots'ipj. Judiopan tjovalapj jupj cruz po'ó la mas.
Mpes yupj tjü'ünan jupj. 40Locopyaya ts'ac' cont'e
tepyalana, Dios jas tjijyünsa jupj, nyucunú tepyala
niswá. Jupj lay tepyala cupj qjuilal. Dios qjuis
tje'yaya 'ücj jus tjinyucucj. 41 Ma pjü jilal lay
tepyala. Cupj qjuilal la p'in lay tepyala jupj. Yas
nam Dios la qjuis t'ya la nuc Jesucristo. Jupj
tjelyaja, tjümü'ü wa cupj qjuilal. 42 Qjuis tjijyü'ta
la p'a jis walap'a'amvelecj cupj. Qjuis tjijyü'tamv-
elecj Dios la t'ya jupj, jupj mveles ca pjü jilal ncu
'üsüs la tjajay, ncu malala la tjajay. Nin ca mveles
patja jilal, tecya'lin̈ jilal 'ots'ipj. 43 Pjü profetapan
nin p'iyá tapac. Yupj tapac cupj tepyonecj na
Jesucristo lal, Dios perdonar la qjuis mijis malala
nyuca la tjijicj. Jesucristo mpes jupj 'ücj perdonar
la qjuisiji —Pedro nin tjevele yupj jilal.

Dios jupj Cjües jis tje'yaya Cornelio wo nt'a.
44 Pedro véletsja custjay. Newa véletsja na, Dios

Cjües tjac', pjü jisas mo'o tjemey, Pedro tjevele
tjepjyacan̈ jisas mo'o tjemey. 45 Nin tepyala na,
Pedro lal tjiquil pajal yólatsja nin tepyala mpes.

Dios ts'uyuptsja judiopan waytsja yupj. Mop'in
ma salejeptsja Dios cama'ayas jupj Cjües judiopan
tulucj jilal la püt'üs. 46 Yupj tjepjyacan̈ judiopan
tulucj javeleptsja la p'a jis tin, yupj p'iyá ma sin
'yǘsatsja. Mpes judiopan nenem sin tji'yüsa t'üc'
way Dios jis tje'yaya jupj Cjües. Ma jus nlaytsja ca
ninmpalas. Pedro tjevele yupj jilal:

47—T'üc' way 'ücj pjü bautizar lijicj cupj. Dios
jis tje'yaya jupj Cjües, jupj qjuis tje'yaya jinwá —
Pedro nin tjevele.

48 Mpes tjijyü'ta bautizar lis mijicj yupj, Jesu-
cristo mpes. Bautizar jis tepyala na, la tjomon
Pedro lal jupj ma'ajam yupj jilal, p'a jawasa mim.
Mpes nin la tjiji jupj.

11
Pedro tjevele judiopan jilal tsjan 'üsüs tepyala

Cornelio wo nt'a.
1 Jis wala tjowelepj apostolpan jis lal judiopan

tulucj topon wa Dios tjevelá. Pjü way Dios
ts'uyupj Judea mo'ó tjepjyacan̈ wa niná. 2 Dios
ts'uyupj Jerusalén po'o patja tjepjyacan̈ wa. Ju-
diopan waytsja yupj. Mpes Pedro tjemey na
Jerusalén nt'a, tjiquil jupj nt'a. La tjowelel jupj lal.
3Tjowelepj:
—Malalanin jipj judío tulucjnt'a tjay, tüpüt'yupj

jilal.
4Pedro tjevele yupj jilal pjü tepyalá. 5Tjevele:
—Jope nt'a tüpü'üstsja napj, pülücj patja nt'a.

Dios lal tjeveletsja. Dios la tjiji nan si tsicyacj jinwá
ntepalá. Jupj la tjiji tjinyuc cobija pajal püné jinwá
tsjun po'ó. Palá tjactsja jupj. Tsyú'patsja tsjülǘ

casá. Palá tjac' napj nt'a. 6Wama jus tjinyuctsja
napj. Animal pülücj mo'o pátjatsja. Qjuisiyasma
nepenowá yupj. 'Ümüjütütj jinwá mo'o pátjatsja.
Latsj 'ots'ipj mo'o pátjatsja. Tsipyaya 'ots'ipj mo'o
pátjatsja. 7 Nepé vele pjactsja, tjevele: ‘Pedro, jin
tjijyünsa. Jis tji'yü'na, nlajan’, nin tjevele. 8 Napj
wola tjevelé: ‘Lovin ma polel la las yupj. Moisés
popel qjuisí jütüta ma nlajacj pis niná. Yupj jis
pis te jinwá, ma polel nlajacj, mpes lovin ma
tjelyá napj.’ 9 Tsjun po'o nepé vele pjactsja niswá.
Tjevele: ‘Dios tjevele yupj jis pis 'üsüs. Mamvelen
yupj jispismalala’, tjevele. 10Laconnin tjijyü'ta jis
pis la las. T'üc' tjevele na, cobija viyá tjemey tsjun
po'ó.

11 ”Tjemey na, niyom cont'e tjiquil tüpü'üstsja
nt'a. Cornelio sin tjejyama Cesarea mpe. 12 Dios
Cjües napj lal tjevele: ‘Jipj ca mim yupj jilal. Ma
jele t'as.’ Mpes tjum yupj jilal. Qjuis catjam-
pan séisiya tjil wa. Cornelio wo wama tjeleque.
13Cornelio tjevele jupj jus tjinyuca ángel,womo'o
tón̈catsja. Ángel tjevele: ‘Jope nt'a sin majaman
niyom nepenowá la cuman Simón. La p'a ló wa
jupj, Pedro ló wa jupj. 14 Jupj ca jin mü'üsüs la
mijis. Wya nt'a patja pjü way ca sin mü'üsüs la
mijis wa. Jupj tjevele toponé na, nun 'üsüs nsem
Dios lal, mpes 'ücj campatjaqué Dios lal’, ángelnin
tjevele Cornelio lal.

15 ”Mpes napj tjevelé yupj jilal. Tjeveletsja na,
Dios jis tje'yaya jupj Cjües. Nun solejé 'onin ne nin
tepyala Dios qjuis tje'yaya jupj Cjües. Nin p'iyá
tjac' wa jupj Cjües yupj nt'a. 16Napj nola tepyala
Jesucristo tjevelá. Tjevele: ‘Juan gente bautizar

lis tjiji 'üsü ́ mpes la p'in. Mop'in más 'üsüs ca nu
mpalas p'a jawas. Dios ca nu ma'ayas jupj Cjües.’
17Qjuis Jepa Jesucristo lal tepyonecj na, Dios qjuis
tje'yaya jupj Cjües. Nin p'iyá Dios la tjiji yupj jilal
Cornelio wo nt'a. Po 'üsüs napj lal nin la tjiji. Napj
ma le velel Dios lal —Pedro nin tjevele.

18Niná tjepjyacan̈ na, ma la tjowelel niswá Pe-
dro lal. 'Üsüsway tjowelepj Dios po'ó. Tjowelepj:
—Dios jos judiopan tulucj 'aplijila nsem 'ots'ipj,

malalanyuca la tjajaympes; caDios jos jin lamijicj
quinam. Mpes yupj lovin ca mpatjam jupj lal —
nin tjowelepj.

Dios ts'uyupj tjowelepj Jesucristo po'óAntioquía
nt'a.

19 Nujola tapalas judiopan tjü'ünan Esteban.
Malala nyuca la tjajay wa Dios ts'uyupj la p'a jilal.
Mpes Dios ts'uyupj ts'equenen̈ Jerusalénmpe. Jun
ta'á tjil. Nepenowá tjil wa Fenicia nt'a, campa
ne'aj. Nepenowá tjil wa Chipre nt'a, campa wa
ne'aj. Nepenowá tjil Antioquía nt'a, campa wa
ne'aj. Yupj tjowelepj judiopan jilal p'in Jesucristo
po'ó. 20 Mop'in niyom nepenowá tjil wa Antio-
quía nt'a Chipre mpe, Cirene mpe 'ots'ipj. Niyom
nenem tjowelepj wa judiopan tulucj jilal qjuis
Jepa Jesucristo po'ó. 21 Tjowelepj na, qjuis Jepa
Jesucristo jis capj tjep'ya'sa. Mpes judiopan tulucj
pülücj topon, jisastsja Jesucristo.

22 La p'a wa jis wala tjowelepj Dios ts'uyupj jis
lal Jerusalén po'ó, mpes yupj tjepjyacan̈ judiopan
tulucj Antioquía po'o patja jisastsja wa Jesucristo.
Mpes jas tjajam Bernabé Antioquía nt'a, yupj jis
lal la veles. 23 Jupj tjemey na, tjinyuca Dios pajal

'üsüs way la tjiji yupj mpes. Mpes pajal 'ücj jos
tepyala jupj. Bernabé tjevele yupj jis lal: “Lovin
jisas t'as qjuis Jepa Jesucristo. Lovin la tjüjí jupj
tjevelá.” 24 Bernabé 'üsüs waytsja jupj. Po la
tjíjitsjaDiosCjües jostsja jinwá. Po tepyonapjüway
Jesucristo tjevelá. Jupj la tjiji mpes pajal pülücj
jisastsja Jesucristo; nin tepyala Antioquía po'ó.

25 Locopyaya way Bernabé tjemey Tarso nt'a,
Saulo la tepyala ne'aj, lal lo cuwis. 26 Jus tjinyuca,
ticyuna Antioquía nt'a. Año pjaní tapatja ne'aj.
Lovin tjil Dios ts'uyupj 'a jis tjimyula nt'a. Pülücj
sin tji'yüsa la tjajay Dios po'ó. Antioquía nt'a
nepenowá tjowelepj Jesucristo lal japon “Cris-
tianos” yupj. Mwalá way nin tjowelepj Antioquía
nt'a.

27 Yupj ne'aj tapatja na, profetapan nepenowá
tjiquilwaAntioquíant'a Jerusalénmpe. 28TjilDios
ts'uyupj 'a jis tjimyula nt'a. Yupj sin popa pjaní
Agabo lotsja. Jas nisa. Pjü tjevele Dios Cjües jostsja
jupj nin velá. Tjevele p'a jawasa cjuwá jis la las ca
mpalas. Jun ta'á ca nin nsem, tjevele. Niná t'üc'
way nin tepyala, Claudio jépatsja na Roma nt'a.
29Mpes yupj ne'aj pátjatsjaquelel jis capj jap'actsja
Dios ts'uyupj Judea po'o patjá. Mpes yupj pjü
way tja'ayapj t'emel. Yupj polel ja'ayaptsja jin
tja'ayapj. 30Sin tjajamBernabé, Saulo lal, jis la t'as
t'emelniná Judeant'a, ca jisma'ayacjDios ts'uyupj
co'müypan. Mpes yupj tjat' t'emel niná Judea nt'a.

12
Herodesmalala nyuca la tjiji Dios ts'uyupj jilal.

1 Nin tepyala na, Herodes jépatsja custjay.
Malala nyuca la tjiji jupj Dios ts'uyupj nepenowá
jilal. Tjijyü'ta jis ntji'lin̈. 2 Jupj jis tjijyü'ta wa jis
la 'ünan Jacobo, mpes jay tjojocj tjü'ünan jupj.
Jacobo Juan jatjam waytsja jupj. 3 Judiopan
pajal 'ücj jisastsja Jacobo tepe'e. Herodes jus
nléyatsja 'ücj jisastsja yupj. Mpes jupj militarpan
sin tjejyama jis la tjilil wa Pedro. Nin la tjiji
judiopan fiesta lajaytsja na. Fiesta niná “Dios
Qjuis Capa Nipj Tjemey” ló jupj. Pan levadura
cjuwá jalá fiesta niná mpes. 4 Pedro ntji'lin̈
na, mo'o tjo'onsopj cawilta mo'ó. Herodes jis
tjijyü'ta diez y seis militarpan jis la jamas Pedro,
ma ca pje'á mim. Yulupjana yulupjana 'a mulú
tjajamapj jupj. Locopyaya p'a yulupjana tjiquil,
tjajamapj. Lovin nin la tjajay. P'a jawas fiesta t'üc'
tepyala na, Herodes quelel véletsja tsjan la mijis
Pedro lal. Nin quelel véletsja gente jis walap'a'á,
'a jis tjimyula na. 5 Pedro tjá'asatsja cawilta mo'ó
custjay. Militarpan 'ücj tjajamaptsja jupj. Mop'in
Dios ts'uyupj javeleptsja Dios lal po jisastsja jupj
ca cus mp'a'sas.

Ángel tjemyana Pedro cawiltampe.
6 Yaya fiesta t'üc' ca mpalas, Herodes ca mve-

les tsjan la mijis Pedro lal. Püste na, Pedro
pǘ'ütsja militar mát'eya culupwen nt'a, jyatsja
jupj. Cadena mpes tsyú'patsja. Militar mát'eya
jilal tsyú'patsja jupj. P'a militarpan jun vilicj tja-
jamaptsja. 7 Len̈ way Dios ángel lay tepyala ne'aj.
Pasal jaw tepyala ne'aj jupj mpes. Ángel Pedro
jas tiquilquila, tjevele: “Len̈ way jin tjijyünsa”.
Cadena palá tinca Pedro mos mpe. 8Ángel tjevele

niswá: “Jin tücüi'pe. Tsjyam tipi'tje.” Pedro nin
la tjiji na, ángel tjevele: “Jin quip pje'apa mpes jin
tücüi'pe. Mas.”

9Mpes Pedro pje'á tjemey, ángel cjüip'a'á. Pedro
ma seletsja ángel t'üc'way se p'á'satsja jupj. Dios la
tjiji tjinyuca niná la p'in, nin jólatsja jupj. 10 Yupj
jun vilicjmwalá jin tjil, jun vilicj jajamaptsja lejen̈
mpe tjilwa. Junvilicj p'awa jin tjilwa, jajamaptsja
ne'aj lejen ̈ mpe tjil wa. P'a jun vilicj ne'as tjil,
jun vilicj acero waytsja jupj. Pünetsja jupj pajal.
Jupj mpes ca pje'á mal cawilta mpe. Jupj sin jun
tjecjyoltse. Pje'á tjil cawilta mpe, pülücj patja nt'a
tjil. Jümücjmo'o tjelyawun ̈tsja na, ángel tjemey, ne
Pedroma jus tjinyuca quinam.

11 Mpes Pedro jola tepyala na, jólatsja: “Quina
jus nley t'üc' way qjuis Jepa Dios jas tjejyama
jupj ángel napj nlal la winin cawilta mpe. Quina
Herodes camapolelma 'ü'nasnapj. Mapats' tulucj
quinam. Judiopan jisas ma pats', mop'in ma ni
pü'í quinam”, nin jólatsja.

12 Niná jus nleya nam, tjemey María wo nt'a.
María Juan jamaytsja. Juan niná p'a ló watsja
jupj, Marcos lotsja wa. María wo nt'a pülücj 'a jis
tjimyula, javeleptsja Dios lal Pedrompes. 13Pedro
jun vilicj t'ot'ojo, tjüwücj po'ó. Mozo tjac' jun
vilicj nt'a. Rode lotsja jupj. 14 Pedro tjevele na,
jupj seletsja Pedro jin pjac tjevele jupj. Ma polel
nyúcatsja jupj. 'Ücj jos tepyala. Jun vilicj ma jun
tjecjyoltse, len̈waywama tjemeyp'in la veles yupj
jilal. Tjevele:
—Pedro ton̈ca jun vilicj nt'a.
15Wola tjowelepj:

—Molo vele jinwá velen.
Mop'in nin la pülücj tjevele:
—T'üc'way Pedro tjac'.
Mpes tjowelepj:
—Pedro tulucj. Ángel p'in. Ángel niná Pedro

jyama.
16Pedro jun vilicj se t'ot'ójotsja custjay. Mpes jun

tjocjol yupj. Pedro jus tjunuc, nepajal yólatsjaniná
pajal 'üsüs tepyalampes. 17Pedromos jas tjijyünsa,
mpes lyájasa tepyala yupj. Quelel véletsja yupj jilal.
Jis wala tjevele pjü tepyalá cawilta nt'a. Tjevele
qjuis Jepa Jesucristo jas tjejyama jupj ángel cawilta
nt'a, ángelniná tjemyana jupj cawiltampe. Tjevele
wa:
—Jacobo lal taná tjowelé nin tepyalá. Niná

tjowelé wa pjü qjuis pülücpan jilal.
Nin tjevele na, Pedro tjemey, la p'a nt'a tjemey.
18 Tjejyawca na, militarpan pajal yólatsja Pedro

len̈ mpes. Yümücj pjac la tjajaytsja. Ma salejeptsja
tsjan tepyala Pedro lal. 19 Herodes tjijyü'ta jis la
pal Pedro. Ma jus tjunuc. Mpes Herodes tjijyü'ta
militarpan jis la veles pjü tepyalá cawilta nt'a.
T'üc' tjowelepj na, tjijyü'ta jis la 'ünan militarpan
nenem, Pedro len̈ tjevyala mpes. Nin la tjiji na,
Herodes tjemey Judea mpe. Tjemey Cesarea nt'a
tsjicj way la püt'üs ne'aj.

Herodes tepe'e.
20 Herodes ts'i 'inyatsja Tiro po'o patja jilal,

Sidón po'o patja jilal 'ots'ipj. Herodes pǘ'ütsja nt'a,
yupj lovin sin tjajam jis la las Tiro nt'a, Sidón nt'a
'ots'ipj. Ma sin jajamtsja quinam, Herodes ts'i
'inyatsja mpes. Mpes pülücj tjiquil Herodes nt'a

Tiro mpe, Sidón mpe tjiquil 'ots'ipj. Yupj jisastsja
Herodes camü'ü'üsüs quinam. Blasto la tjemyona
Herodes lal yupj mpes. Blasto yupj sejamícatsja,
nin p'iyá jólatsja yupj jinwá. Herodes mozo wayt-
sja jupj, 'üsüstsja jupj Herodes lal.

21Herodes tjevele tsjan jawas 'ücj la veles yupj
jilal. Nin jawas, jupj pülül 'üsüs jas tücüi'pe, silla
püné casá 'etjele. Gente jilal tjevele na, lovin pülül
'üsüs jas tücüi'pe, lovin 'etjele niná silla püné casá.
Jupj tjevele yupj jilal. 22 Tjevele na, yupj yümücj
tjowelepj: “Jupj vele diospan popa pjaní jinwá.
Yom jinwá tulucj vele jupj”, nin tjowelepj. 23 'Ücj
jos tepyala Herodes, yupj tjowelepj mpes. Ma
tjevele dios tulucj jupj. Mpes len̈ way malala jos
tepyala, ángel la tjiji mpes (qjuis Jepa Dios jomozo
waytsja jupj, ángel niná). Pelets'ey col mo'o tjalá
jupj, ne tepe'e.

24Nin tepyala jupj lal. NewaDios ts'uyupj pülücj
sin tji'yüsa lis tjajay. Lovin p'a nt'a patja sin tji'yüsa
lis tjajay Dios tjevelá Jesucristo po'ó. Más pülücj
topon lovin Jesucristo po'ó.

25Nujola tapalas Bernabé tjemey Jerusalén nt'a.
Tjemey Saulo lal, t'emel la 'ayas Dios ts'uyupj
co'müypan ne'aj. Tja'ayapj na, tjil niswá Antioquía
nt'a. Tjaman wa Juan yupj jis lal. Juan p'a ló
waytsja jupj, Marcos lotsja wa.

13
Dios ts'uyupj sin tjajam Bernabé, Saulo 'ots'ipj,

jis la veles Dios tjevelá.
1Dios ts'uyupj nepenowáAntioquía po'o tapatja

profetapan waytsja yupj. P'a wa nepenowá sin

tji'yüsa la tjajay la p'a. Yupj popa pjaní Bernabé
waytsja jupj. P'a wa Saulo lotsja. P'a wa Simón
lotsja. P'a ló watsja jupj, Simón, Niger lotsja wa
jupj. Yupj popa pjaní Lucio lotsja, Cirene mpe
'eseptsja jupj. P'a wa Manaén lotsja. Jupj tsjictsja
na, Herodes jupj jomica waytsja. Herodes niná
jepa püné auxiliar waytsja jupj Galilea po'ó. 2 P'a
jawasaDios ts'uyupj 'a jis tjimyula la velesDios lal.
Ma jalatsja yupj, más 'ücj jis la velestsja Dios lal.
Dios lal javeleptsja na, jupj Cjües tjevele: “Najas
Bernabé, Saulo 'ots'ipj, ca tsji' la mijicj napj mpes
la p'a nt'a. Mpes sin tjajamá ca nin la mijicj napj
najas jin”, Dios Cjües nin tjevele. 3 T'üc' quinam
tjowelepj Dios lal. T'üc' quinam nin jawas ma
tjalá, Dios lal tjowelepj mpes. T'üc' la tjajay na
niná, po la tjo'otj Bernabé jay pjucj, Saulo jay pjucj
po la tjo'otj wa. Nin la tjajaympesmás 'ücj ca polel
tsji' la mijicj Dios mpes. Sin tjajam la p'a nt'a.

Bernabé, Saulo, tjil Chipre nt'a.
4 Mpes tjil yupj, Dios Cjües tjevele mpes. Tjil

Seleuciant'a. Ne'aj barcowama tjil, Chiprent'a tjil
barcompes. Chipre 'amá 'üsǘ t'asiyú. 5Mwaláway
tjil Salaminant'a, pülücjpátjatsjane'aj Chipre po'ó.
Juan jis capj tecyon̈ca tjemey, jis capj tjep'yá'satsja.
Tjil judiopan 'a si mulú nt'a. Tjowelepj yupj jis
walap'a'á Dios tjevelá.

6 Jun ta'á tjil Chipre po'ó. Locopyaya Pafos nt'a
tjil yupj. Pülücj patja ne'aj. Pafos nt'a Barjesús
jus tjunuc. Judío waytsja jupj. Lapanenpan cus
tjap'acj p'a casá la mijis, yom p'in ma polel liji
jinwá. Jupj jostsja la p'a mponecj jupj profétatsja,
jostsja ca mponecj jupj Dios mpes tjevele. La

tsyawilí jupj la p'in. 7 Barjesús, Sergio Paulo
jomícatsja. Sergio Paulo jépatsja Chipre po'ó. Pasal
pülücj seletsja jupj, Sergio Paulo. Jupj jostsja Bern-
abé, Saulo 'ots'ipj, ca ncul jupj nt'a jis la veles
Dios tjevelá. Mpes yupj tjiquil jupj nt'a. 8 Yupj
tjowelepj Sergio Paulo lal Dios tjevelá. Barjesús
ne'aj tón̈catsja 'ots'ipj. (Griegopan jilal jupj lotsja
Elimas.) Jupj jostsja Sergio Paulo ma mpones
Dios tjevelá. Mpes quelel véletsja 'ots'ipj. Tjevele
Sergio Paulo lal más 'ücjma pyona yupj tjowelepj
Jesucristo po'ó.

9 Saulo la tjíjitsja Dios Cjües tjevele jin. Saulo
p'a ló watsja jupj, Pablo lotsja wa. Pablo Barjesús
wola tjinyuca. 10Tjevele: “Diablo jinwá le jay jipj.
Li tsuwil jipj. Lovin malala nyuca quelel lejay.
Gente 'üsüs quelel lajay na Dios jos jin, ma jyas
yupj nin lajay. Gente jisas na qjuis Jepa Jesucristo,
jis wala velen malala niná. ¿Tsjan mpes lovin nin
lejay?” Pablonin la tji'yüya jupj lal. 11Pablo tjevele
wa: “Quina Dios ca cyapj ntülüs. Ts'ac' pülücj
mpes cama polel nucun, nin campalas, Dios ca la
mijismpes. Camapolel nucun lots'ac' jyawca na”,
Pablo nin tjevele jupj lal.
Len̈ way ma polel nyuca tepyala jupj. Pjü way

mapolel nyúcatsja. Mpes la tjemyona la p'a camos
ntji'lim, manus jupj. 12 Sergio Paulo tjinyuca niná
tepyalá. Mpes tepyona qjuis Jepa Jesucristo po'ó.
Po jólatsja pajal 'üsüstsja niná Pablo jas tji'yüsa la
tjiji Jesucristo po'ó.

Pablo, Bernabé, tjil Antioquía nt'a.



HECHOS 13:13 lx HECHOS 13:19

13 Locopyaya Pafos mpe tjil. Pablo, jupj sa
con̈tsja jilal, barco wama tjil. Pafos mpe tjil, Pan-
filia nt'a tjil yupj. Ne'aj mwalá way tjil Perge nt'a.
Perge nt'a pülücj patja Panfilia mo'ó. Ne'as tjil na,
Juan tjemey yupj mpe. Niswa tjemey Jerusalén
nt'a. 14 Pablo, Bernabé, tjil Pisidia nt'a. Ne'aj
mwalá way tjil Antioquía nt'a. (P'a Antioquía
niná.) Antioquía niná nt'a pülücj patja Pisidia
mo'ó. Sábado na tjil judiopan 'a si mulú nt'a, ne'aj
'atjalapj yupj. 15 Yom pjaní ne'aj mo'o tjevele
Moisés püna tepyacá, profetapan püna tapac mo'o
tjowelepj wa yupj, pjü jis la pjac. T'üc' mo'o
tjowelepj na, noypan jas tjajam yompjaní la veles
Pablo lal, Bernabé lal wa. Tjevele: “Nun quelel
welé 'a jis tjimyula jilal ca nacj, ne más 'ücj ca la
mijicj Dios jos jin. Mpes quinamvelé ca.”

16 Pablo jas nisa. Mos jas tjijyünsa, mpes lyájasa
tepyala yupj. Tjevele: “Israelpan, najas pjo'oqué
napj velé. Nun nepénowa israelpan tulucj, mop'in
solejéwaDios ca jis capj ntülüsmalala lajay. Najas
nun pjo'oqué wa napj velé. 17 Israelpan po jisas
Dios. Israelpan püna tapatja sin popa p'iyá püs
naya pyatjaquecj cupj. Dios lis t'ya yupj. Yupj
Egipto po'o tapatja na, pülücj tipyülücü ́ yupj, Dios
jis capj tjep'ya'sampes. Año cuatro cientos tapatja
yupj ne'aj. P'a jawasa Dios jis tjemyana Egipto
mpe. Püné jupj, mpes 'ücj jis tjemyana malala lis
tjajay mpe. 18Año cuarenta mpes jis tjemyana jis
wa cjuwánt'a, gente len̈ nt'a. Yupjma jisastsja püs
way lyawun̈tsja ne'aj; ts'a tji'in yupj, mop'in nin,
Dios lovin jis capj tecyon̈ca. 19 P'a jawasa Canaán
nt'a tjil. Ne'aj tjil na, pülücj Canaánmpe ne'espan

tecya'lin̈, Dios la tjiji tecya'lin̈ yupj. Siéteya se jütütj
mpe waytsja yupj. Pjü yupj jis mama Dios jis
tje'yaya israelpan ca ne'aj mpatjam. 20 Pjü niná
napj tjevelé año cuatro cientos cincuenta na t'üc'
tepyala pjü.
”Niná t'üc' tepyala na, Dios lis t'ya jepapan is-

raelpan mpes. P'a jawasa, año pülücj tepyala na,
jis tje'yaya profeta pjaní. Profeta niná yupj jis
jepa tepyala jupj. Samuel lotsja jupj. 21Locopyaya
israelpan jisastsja jepa püné jis la jütütj, p'a gente
jinwá. Mpes Dios la t'ya Saulo, israelpan jis jepa
püné nsem jupj. Nujola tapalas Saulo Cis jatjam
waytsja jupj. Benjamín püna tüpü'ü popa p'iyá
waytsja Saulo; püs naya tüpü'ü jupj. Saulo yupj
jis jepa pünetsja año cuarenta mpes. 22Locopyaya
Dios ma jostsja jepa ma'ajam Saulo. Mpes la t'ya
David, David israelpan jis jepa püné tepyala jupj.
Saulo yupj jis jepa tuluctsja quinam. Dios tjevele
David po'ó jupj jus tjinyuca mpes. Tjevele: ‘Po
'ücj najas Davidmpes, niná David Isaí jatjam jupj.
Jupj ca la mijis pjü way napj najas jin’, Dios nin
tjevele David po'ó. 23 David popa pülücj tepyala,
püs naya tapatja witjacj, Jesucristo yupj sin popa
pjaní waytsja. Jesucristo la tjiji israelpan 'ücj ca
mpatjam Dios lal. Püna Dios tjevele ca jas maja-
mas David popa p'iyá pjaní, ca jis capj mp'a'sas
israelpan.

24 ”Jesucristo custjay ma tjac' na p'in, Juan
tjevele pjü israelpan jilal. Tjevele: ‘'Aplijila way
t'as nun, malala nyuca la tjüjí mpes. Nujola t'as ca
'üsüs la müjí quinam, Dios jos jin. Nin la tjüjí na,
napj ca bautizar la mejay nun’, nin tjevele Juan.

25Nasa way cyawájatsja na jupj la tjiji Dios mpes,
jupj tjevele: ‘Nun lu nucú pjaní ncuwim, jupj ne
Dios se jamá. Jupj tulucj napj. Len̈ way ncuwim
jupj. Pajal püné jupj. Po 'üsüsnapj lal tsji' lejay jupj
mpes. Napj jupj caite syoc la p'in 'ücjnapj lal’, Juan
nin tjevele.

26 ”Nun nepénowaAbrahampopa p'iyá püs naya
potjaqué. Nun nepénowa israelpan tulucj, mop'in
solejé wa Dios ca jis capj ntülüsmalala lajay. Dios
jos qjuisin 'yüsa 'onin la tjiji ne perdonar la qjuisiji
malala nyuca la tjijicj, 'ücj ca mpatjaquecj Dios
lal. 27 Jerusalén nt'a patja ma topon Jesucristo
niná p'iyá Dios tjevele ca jas majamas. Yupj jis
jepapan ma wa topon. Pjü sábado mo'o tjowelepj
profetapanpüna tapac,mop'inmasin tji'yüsapjacj
mpes tapac yupj. Ma sin tji'yüsa yupj tapac Je-
sucristo po'ó. Mpes yupj tjowelepj más 'ücj cus
ntülücj jupj. Püna profetapan papel tapac ca nin
la mijicj yupj, ne nin tepyala, yupj tapac jin p'iyá.
28 Yupj salejeptsja Jesucristo ma malala nyuca la
tjiji. Yupj jisastsja mpes p'in la tjomon Pilato
lal jupj ca müjü'tüs jupj militarpan jis la 'ünan
Jesucristo.

29 ”Pjüway nin la tjajay profetapan tapac jinwá,
nin tapac ca nin mpalas Jesucristo lal. Niná t'üc'
tepyala na, Jesucristo jomicapan tjiquil, palá natj
jupj jüp'üy cruzmpe. Tüpüntüpj jüp'üy pe julmo'ó,
neven nt'a. 30 Locopyaya Dios jas tjijyünsa jupj,
nyucunú tepyala niswá. 31 Yas nam nepénowa
tjiquil Jesucristo lal Galilea mpe, jupj lal tjiquil
Jerusalén nt'a. Niswa tüpü'ü na, la pülücj lay
tepyala yupj nt'a. Ts'ac' pülücj lay tepyala yupj

jilal. Jus tjunuc jupj. Quina yupj p'iyá javelepj la
p'a jilal jupj po'ó.

32 ”Israelpan püna tapatja sin popa p'iyá püs
naya pyatjaquecj cupj. Dios tjevele püna tapatja
jilal pjü niná ca nin la mijis. T'üc' way jupj nin
liji quinam, jupj tjevele jin p'iyá. Nin velecj nun
jilal tsjan niná jupj 'üsüs la tjiji. 33Dios tjevele Je-
sucristo tepe'e na ca jas müjünsüs,mpü'üm niswá.
T'üc' way nin la tjiji jupj. Tjinyucucj cupj. Püna
Dios mpes tjenejets'en̈ mo'ó, capítulo mat'e mo'ó
tepyaca niná Dios nin tjevelá. Dios tjevele:
‘Jipj napj Natjam. Yacjaj napj
pajal 'üsüsway lejay jipj mpes,
napj velé jipj napj natjam.’
34Cupj selecj Jesucristo tepe'e na, Dios jas tjijyünsa
jupj, la püt'üs niswá. Dios tjevele Jesucristo jüp'üy
mamajam ca. Niná selecj Dios tjevele mpes:
‘Tjevelé David lal 'üsüs ca la mejay nun jilal.
Mpes t'üc'way ca nin la mejay.’
35 P'a nt'a, Dios mpes tjenejets'en̈ mo'ó, yom pjaní
tjevele Dios lal. Tjevele:
‘Jipj Jetjam jipj jits'a'á.
Jupj jüp'üyma camajam, ca nin la mijin’,
nin tjevele. 36 T'üc' way David la tjiji Dios jost-
sja jinwá jupj tüpü'ü na. T'üc' la tjiji na, tepe'e.
Toc jupj mpes, püna toc nt'a jupj cocoypan toc
patja nt'a. Jupj jüp'üy tjamaja. 37 Nin tuluctsja
Jesucristo lal. Jesucristo jüp'üy ma tjamaja. Dios
jas tjijyünsa la püt'üs niswá, mpes jupj jüp'üy ma
tjamaja. 38 Nusin tjü'üsüs napj velé. Jesucristo
la tjiji mpes, Dios perdonar la siji malala nyuca
la tjajay gentá. 39 T'üc' way yupj malala nyuca la

tjajay. Nin p'in Dios 'üsüs la siji Jesucristo mpes.
Topon na Jesucristo lal, Dios ma ca jis capj ntülüs.
Moisés popel tjijyü'ta jin lajay, newa malala 'in
yupj Dios lal. Jesucristo la tjiji mpes p'in Dios ma
jis capj tyüla. 40 Nujola tapalas profetapan tapac
Dios mpes. Tapac tsjan ca mpalas gente jis lal. 'In
tjajamáma nin nu pyala. 41Tapac:
‘Nepénowa nun lu pjüts'ünǘ. Tjapja'aqué.

Po nujola t'as napj lejaympes.
Pajal 'üsüs ca la mejay. Nunma camponé

napj ca nin la cüjay.
La p'a camvelecj nun jilal napj nin lejay,

mop'in ma camponé nun.
Mpes nca'liqué nun, ca pajal malala numpalas.’
Profetapan nin tapac Dios tjevelá.” Pablo
tecyawaja tjevele quinam.

42 Judiopan 'a si mulú mpe tjil Pablo, Bernabé
'ots'ipj. Tjiltsja na, ne'aj 'a jis tjimyula la tjomon
yupj ca ncul niswá jis walap'a'a la veles sábado na.
43 Pjü tjil na, nepénowa jis capj tocon̈, tjil Pablo,
Bernabé jilal. Nepenowá judiopan tuluctsja yupj;
judiopan jinwatsja yupj quinam, judiopan jinwá
japontsja mpes. Pablo, Bernabé 'ots'ipj, niswa
tjowelepj yupj jis lal Dios pajal 'üsüs way la tjiji
yupj mpes. Tjowelepj más 'ücj yupj lovin jisas
nsem Jesucristo.

44Semanapjaní tepyalana, sábado jyawca jawas
nasa way pajal pülücj 'a jis tjimyula, pülücj patja
ne'aj sin popé. 'A jis tjimyula jis la pjac Dios
tjevelá. 45 Judiopan tjunucpülücj 'a jis tjimyula. Po
ma jisastsja. La tjejyamanan̈tsja. Mpes tjowelepj
Pablo li tsuwile. Malala tjowelepj Pablo po'ó.

46 Pablo ma lecj jéyatsja. Bernabé ma wa lecj
jéyatsja judiopan jilal. Tjowelepj yupj lal: “Dios
jostsja mwalá way tjevelecj nun jilal jupj tjevelá.
Mop'in ma nujisas jupj tjevelá. Mpes nin welé ma
quelel potjaqué jupj lal lovin. Mpes ca nlaca nun
mpe. Ca nlaca judiopan tulucj nt'a. Ca mvelecj
yupj jilal Dios tjevelá. 47Nin ca la mijicj qjuis Jepa
Dios qjuis tjijyü'tampes. Tjijyü'ta:
‘Jipj jaw jinwá judiopan tulucj jilal,

nin la tjejay napj.
Mpes yupj jun ta'á ca sinmü'üsüs

'onin ne nin la mijicj ne yupj 'ücj
campatjam Dios lal.

Ca sinmü'üsüs
jipj ca mvelenmpes,’

nin tjevele Dios.”
48 Judiopan tulucj niná tjepjyacan̈ na, 'ücj jisas

tepyala. Tjowelepj po 'üsüs way qjuis Jepa Dios
tjevelá. Püna Dios lis t'ya yupj sin popa nepenowá
jis la püt'üs lovin jupj lal. Pjü way yupj topon Je-
sucristo po'ó. 49 Yupj tapatja nt'a tjowelepj pülücj
jilal Dios tjevelámpes. Nin p'iyá la tjajay ne'aj p'in
tapatja nt'a.

50 Judiopan ma jisastsja niná. Yupj tjowelepj
niyom noypan jilal pülücj patja nt'a, nequem noy-
pan jilal 'ots'ipj. Nequem nenem nin p'iyá yólatsja
judiopan jinwá Dios po'ó. Judiopan tjowelepj
malala la tjajay Pablo, Bernabé 'ots'ipj. Mpes
noypan nenem, ts'a tji'in Pablo lal, Bernabé lal
wa. Malala nyuca la tjajay yupj jilal. Tjüjütütj
yupj ca campa mal yupj mpe. 51 Pablo, Bernabé,
yupj jis tsjam palá tjowowopj, palá tinca pjüpjüs.
Mpes ne'aj tapatja sin tji'yüsa yupj nin yólatsja

yupj ne'aj tapatja Dios ma japon jinwá lajaytsja.
Pablo, Bernabé, tjil quinam Iconio nt'a. 52 Newa
nin, Jesucristo lal japon Antioquía po'o tapatjá
lovin 'ücj jisas tapatja, lovin la tjajaytsja Dios Cjües
tjevele jinwá.

14
Pablo, Bernabé, tjowelepj Iconio nt'a Jesucristo

po'ó.
1 Iconio nt'a Pablo, Bernabé, tjil judiopan 'a si

mulú nt'a. Wama tjil, tjowelepj yupj jilal ne'aj.
Pajal 'üsüs tjowelepj,mpes pajal pülücj topon Jesu-
cristo po'ó. Pülücj judiopan, pülücj judiopan tulucj
'ots'ipj, topon yupj Jesucristo po'ó. 2 Mop'in nin,
judiopan lap'amaquelel japontsja Jesucristopo'ó.
Tjowelepj judiopan tulucj jilal ne'aj tapatja sin
popé. Tjowelepj Pablo, Bernabé, malala la tjajay.
Mpes judiopan tulucjnenempoma jisastsjaPablo,
mawa jisastsja Bernabé.

3 Püs way tapatja yupj Iconio nt'a. Ne'aj tjow-
elepj Jesucristo po'ó. Tjowelepj Dios pajal 'üsüs la
tjiji gente mpes. Ma lacj jeyaptsja jis la veles yupj
jilal. Sin tji'yüsa lis tjajay t'üc'way tjowelepj yupj.
Yupj pajal 'üsüs way la tjajaytsja, niyom p'in ma
polel lajay jinwá, mpes la p'a wa jus nlaytsja t'üc'
tjowelepj yupj. Ne'aj tapatja pajal yólatsja yupj
'üsüs la tjajaytsja mpes.

4Ne'aj tapatjamayuwal yólatsja. Pülücjninp'iyá
yólatsja judiopan yólatsja jin p'iyá. La p'a pülücj
way p'a casá yólatsja. Apostolpan yólatsja jinwá
yólatsja yupj. 5 Judiopan tulucj nepenowá, ju-
diopan nepenowá 'ots'ipj, yupj jis jepapan 'ots'ipj,

malala nyuca quelel lajaytsja Pablo lal, Bernabé
lal wa. Pe quelel la ts'itsja, jis la 'ünan. 6P'a witjacj
jis wala tjowelepj niná Pablo lal, Bernabé lal wa
tjowelepj yupj nin quelel lajaytsja. Mpes len̈ way
tjil. Tjil p'a nt'a pülücj patja nt'a Licaonia po'ó.
Ne'aj pülücj patja nt'a Listra lotsja. P'a nt'a pülücj
patjant'ane'ajDerbe lotsja. 7Ne'ajnewa tjowelepj
pülücj jis walap'a'á tsjan niná Jesucristo 'üsüs la
tjiji gente mpes.

Listra po'o patja pe noypan la ts'i la 'ünan Pablo.
8 Listra nt'a yom pjaní ne'aj tjá'asatsja, tüic' ma

polel 'utanatsja, ma polel wínetsja. Janmacj nin
waytsja jupj, tjemya'na pepes. 9 Pablo tjevele na,
yomniná tjapjaca. Pablo jupjwola jus tjinyúcatsja.
MawínetsjapyónatsjaDiospolel 'yü'sa liji. Pablo jus
nléyatsja nin pyónatsja jupj. 10Mpes Pablo yümücj
tjevele:
—Jin tjijyünsa.
Tjevele na,mawínetsja len̈ way jas nisa, tjuwine

jupj.
11 Pülücj tjunuc Pablo la tjijá. Mpes yümücj

tjowelepj, yupj jis tin mpes. Tjowelepj:
—Dios witjacj cupj nt'a tjiquil. Niyom jinwá jin

yustapj lay jis tepyala—nin tjowelepj.
12 Yupj jis dios pjaní Zeus ló. Yupj tjowelepj

Bernabé Zeus p'iyá jupj. Yupj jis dios p'a wa
Hermes lotsja. Tjowelepj Pablo Hermes p'iyá jupj.
Tjowelepj Pablo ne Hermes p'iyá, jupj más pülücj
way véletsjampes.

13 Wo tón̈catsja ne'aj, wa mo'o gente tjowelepj
Zeus lal. Wonenemne'ajwayp'intsja ne'aj tapatja
jis wa lejen ̈tsja nt'a. Zeus sacerdote buey witjacj

jis ticyuna jun vilicj nt'a, ne'aj patja t'asiyú tjüwücj
nt'a. Buey jis men polol mpes tsyú'patsja. Sac-
erdote niná, la p'a wa pülücj 'ots'ipj, buey quelel
ja'ünantsja, ja'ayapj Pablompes, Bernabémpeswa.
Yupj topontsja Pablo, Bernabé dios witjacj yupj,
mpesninquelel lajaytsjayupj. 14Lap'awa jiswala
tjowelepj Pablo, Bernabé jis lal, nin quelel lajayt-
sja. Mpes yupj sin quip la tequeman ̈; malálatsja
Dios lal yupj ne'aj tapatja topon Pablo, Bernabé,
dios witjacj yupj. Len̈ way yupj ts'equenen̈ gente
pülücj lejen̈tsja nt'a, yümücj tjowelepj:

15 —¿'Onin ne nin lojí? Cupj niyom p'in, nun
jinwá. Tjiquilaca nun jis walap'a'a la veles Jesu-
cristo po'ó. Qjuisas nun ma ca jisas nsem dios
witjacj, yupj ne Dios tulucj. Janucun tulucj yupj,
'üsüs tulucj yupj. Dios t'üc' way lal mponé. Pü'ü
jupj. Nosis la tjiji. Tsjun po'ó la tjiji wa. 'Üsü ́ püné
la tjiji wa. Pjü way ne'aj patja la tjiji wa. 16 Püna
pjü gente nosis casá patja yupj p'iyá jisastsja jin la
tjajay. T'üc'wayma salejeptsja. Dios ma ts'i tji'ina
yupj jis lal. 17Mop'in nin, jupj la tjiji gente 'ücj sin
tji'yüsa jupj t'üc' way pü'ü. Jun ta'á wine. 'Üsüs la
tjiji gente jis lal. Lovin 'üsüs la tjíjitsja gente jis lal.
La tjiji wa jüwüs. Siná na, cyojo, vyala wa Dios nin
liji. Pülücjnu 'yaya la las. 'Ücjnujisas nupyala jupj
nin liji —Pablo, Bernabé, nin tjowelepj yupj jilal.

18 Newa nin, ne'aj patja po quelel ja'ünantsja
buey, la 'ayas yupjmpes. Pablo, Bernabé, la pülücj
tjowelepj ma jis la 'ünan, ma jis la 'ayas. Mpes ma
nin la tjajay; newa nin quelel ja'ayaptsja yupj.

19Yacjaya judiopan nepenowá tjiquil Antioquía
mpe, Iconio mpe 'ots'ipj. Malala nyuca tjowelepj

Pablo po'ó, Bernabé po'ówa. 'A jis tjimyulawitjacj
topon yupj tjowelepj, mpes ts'a tji'in Pablo lal,
Bernabé lal wa. Yupj pjü way pe noypan jay la
ts'i, la 'ünan Pabló. La tjolocjocj jupj pülücj patja
mpe. Tepe'e jin yólatsja. 20 Locopyaya Jesucristo
lal japon jupj jüp'üy t'asiyú 'a jis tjimyula. Nin
la tjajay na, jas tjijyünsa jupj. Ma tepe'e. Tjemey
niswá pülücj patja nt'a. Ya tjemey Bernabé lal
Derbe nt'a.

21 Ne'aj Pablo, Bernabé, tjowelepj yupj jis
walap'a'á tsjan niná Jesucristo 'üsüs la tjiji gente
mpes. Pülücj topon Jesucristo lal, mpes yupj
quelel sa con̈ watsja jupj. T'üc' sin tji'yüsa lis
tjajay na, Pablo, Bernabé, tjil Listra nt'a niswá,
Iconio nt'a 'ots'ipj, Antioquía nt'a 'ots'ipj. 22Ne'aj
tjil jis capj la p'acj 'ücj jis la pon Jesucristo po'ó.
Tjowelepj más 'ücj lovin mponecj ca Dios tjevelá.
Tjowelepj quinanin camalala qjuismpalas. Nosis
casá patja na, gente camalala nyuca lismijicj. Nin
qjuesé palá mpes, 'ücj Dios si jütüta popa qjuesé
palá. 23Pablo, Bernabé, lis t'apj niyom nepenowá,
yupj co'müypan nsem Dios ts'uyupj jilal. Nin la
tjajay pjü Dios ts'uyupj mpes, Dios mpes 'a jis
tjimyula witjactsja yupj. Yupj tapatja nt'a 'a jis
tjimyula yupj. Dios lal tjowelepj wa pjü Dios
ts'uyupj mpes. Dios lal tjowelepj na, ma tjalá,más
'ücj jis la velestsja Dios lal yupj mpes. Tjowelepj
yupj jilal: “Nun nasa toponé qjuis Jepa Jesucristo
lal. Qjuisas jupj lovin numajamas”, nin tjowelepj.

Pablo, Bernabé, tjil niswá Antioquía nt'a Siria
po'ó.

24LocopyayaPablo, Bernabé, tjilAntioquíampe,
ne'aj pülücj pátjatsja Pisidia mo'ó. Tjil Perge nt'a,
pülücj patja nt'a Panfilia mo'ó. 25 Ne'aj tjowelepj
gente jis walap'a'á Jesucristo po'ó. T'üc' tjowelepj
na, tjil Atalia nt'a, pülücj patja nt'a. 26Barco mpes
tjil niswá Antioquía nt'a Siria mo'ó. Antioquía
nepé Dios ts'uyupj sin tjajam yupj püna p'in. La
p'a nt'a sin tjajam, ne'aj tsji' la tjajay Dios mpes.
Püna la tjomon Dios lal jupj ca 'üsüs jis majamas
yupj. Nasa t'üc' la tjajay Pablo, Bernabé, mpes tjil
niswá Antioquía nt'a. 27 Tjil na, la tjomon Dios
ts'uyupj 'a jismulus ca yupj jilal. 'A jis tjimyula na,
Pablo, Bernabé tjowelepjDios pajal 'üsüs la tjiji p'a
nt'a yupj ne'aj tjil mpes. 'Üsüs polel lajaytsja Dios
jis capj tjep'ya'sa mpes. Tjowelepj judiopan tulucj
topon Jesucristo tjevelá,Dios la tjijimpes. 28Pablo,
Bernabé, püs way 'in tapatja ne'aj Jesucristo lal
japon jilal.

15
Jerusalén nt'a apostolpan co'müypan jis lal 'a jis

tjimyula jis la veles.
1 Niyom nepénowa tjiquil Antioquía nt'a Judea

mpe. Sin tji'yüsa la tjajaytsja Dios ts'uyupj ne'aj.
Tjowelepj: “Püna Moisés tjevele Dios jos jupj sa
con̈ jat'ǘ cocoypan, nin jat'ǘ yupj jis pjoloc' tsjicj
way t'asiyú. Ma nin la jay, ma ca mpatjam Dios
lal”, nin tjowelepj. 2 Pablo, Bernabé, tjowelepj
nin tulucj niyom nenem tjowelepj. Mpes yupj la
tjowelel Pablo, Bernabé jilal. Mpes Dios ts'uyupj
tjowelepj más 'ücj Pablo, Bernabé, jil Jerusalén

nt'a, yupj jis pülücpan p'a wa jilal. Tjowelepj apos-
tolpan, co'müypan Dios ts'uyupj jilal, ca mvelecj
pjacj t'üc' way javelepj. 3 Mpes Dios ts'uyupj sin
tjajamyupj nt'a. Fenicia jin tjil, Samaria jin tjilwa.
Ne'aj pülücj jilal tjowelepj judiopan tulucj jisastsja
wa Jesucristo. Mpes jis pülücpan pjü way 'ücj jisas
tepyala yupj tjowelepj mpes.

4 Tjil na Jerusalén nt'a, Dios ts'uyupj ne'aj 'ücj
jisas jis tepyala yupj tjiquil mpes. Apostolpan
'ots'ipj 'ücj jisas tepyala. Co'müypan 'ots'ipj 'ücj
jisas tepyala. Pablo, Bernabé, tjowelepj pjü way
jilal Dios pajal 'üsüs la tjiji p'a nt'a yupj ne'aj tjil
mpes. 'Üsüs polel lajaytsja Dios jis capj tjep'ya'sa
mpes. 5 Fariseopan nepenowá játjatsja yupj jilal.
Nas topon wa yupj Jesucristo po'ó. Sin tjüjünsüpj,
tjowelepj:
—Judiopan tulucj jisastsja wa Jesucristo. Dios

jos t'yüjücj yupj jis pjoloc' tsjicj way t'asiyú. Dios
jos cupj jis wala velecj más 'ücj nin lajay pjü way
Moisés tjijyü'ta püná—nin tjowelepj.

6Mpes apostolpan pjü way, co'müypan, pjü way,
'a jis tjimyula niswá, jis la veles. Quelel sin
'yǘsatsja ncu Dios jos jat'ǘ judiopan tulucj. Quelel
sin 'yǘsatsja ncuDios jos judío tulucj lajay pjüway
Moisés tjijyü'tá. 7 Püs way yuwá p'in tjowelepj.
Yacjaya Pedro jas tjijyünsa, tjevele:
—Natjampan, nun solejé püna p'in Dios la t'ya

pjacj nun popa mveles judiopan tulucj jilal, ca
nin mveles tsjan niná Jesucristo 'üsüs la tjiji gente
mpes. Jupj la ntjet'á napj ca nin mveles, ca yupj
mponecj wa. 8Dios selé pjü yola mpes. Dios yupj
jis tje'yaya jupj Cjües. Cupj qjuis tje'yaya jinwá jis

tje'yayawa yupj. Mpes selecj Dios joswa judiopan
tulucj. 9 Dios quelel la qjuisiji. Nin p'iyá quelel
la siji. Tepyonecj na, jupj perdonar la qjuis tjiji
malala nyuca la tjijicj. Nin p'iyá, yupj topon na,
perdonar lis tjiji malala nyuca la tjajay. 10 ¿'Onin
ne nin nujola discipulopan nenem 'üsüs tulucj
custjayDios lal? Ninnujolampesnunnujisas yupj
ca lamijicj waMoisés tjijyü'tá, judiopan jinwá. Po
'in costaway yupj nin lajay. Judiopan püna tapatja
ma polel nin la tjajaytsja, ma wa polel lijictsja
cupj niná. Dios ma jos pajal costa nsem yupj sa
con̈ Dios. Nasa nusin tji'yüsa la tjiji niná. ¿Tsjan
mpes ma poné Dios lal? 11 Napj velé nun jilal
cupj pyonecj qjuis Jepa Jesucristo 'üsüs la tjiji cupj
qjuilal. Qjuisastsja jupj,mpes campatjaquecjDios
lal lovin. Nin p'iyá yupj jis lal. Pyonecj Jesucristo
'üsüs la tjiji wa judiopan tulucj jilal. Jisastsja wa
jupj, ne campatjamwaDios lal—Pedronin tjevele
yupj jilal.

12 Pjü lyájasa jis tepyala. Tjepjyacan̈tsja p'in
Bernabé tjevele, Pablo tjevele wa. Yupj tjowelepj
Dios pajal jis capj tjep'ya'sa, mpes 'üsüs polel la
tjajaytsja judiopan tulucj nt'a, niyomp'inmapolel
lajay jinwá. Gente tjunuc na niná la tjajay, pajal
yólatsja 'onin ne nin la qjuijicj niná. 13 T'üc' tjow-
elepj na, Jacobo tjevele:
—Natjampan, najaspjo'oquénapj velé. 14Simón

cupj qjuilal tjevele tsjan tepyalá Cornelio wo nt'a.
Mpes selecj Dios jos quinam judiopan tulucj.
15 Profetapan tapatja na, tjowelepj wa Dios ca la
nt'as judiopan tulucj. Profeta pjaní tepyaca qjuis
Jepa Dios nin tjevele. 16Tepyaca:

‘P'a jawasa ncuwis niswá.
David püna tüpü'ü, jépatsja jupj.

Judiopan quina lyawun̈,
yupj David popa p'iyá püs naya patjá.

Yupj ma se jütütj yuwá quinam.
Niswa tjacuwis na, yupj popa pjaní

niswa camüjü'tüs, nin ca la mejay napj.
17Nin tepyala na, judiopan tulucj

ca la ma palacj wa.
Yupj ca quelel la ma jicj wa.
Napj Jepa Püné.

Judiopan tulucj ca jisas nsem napj 'ots'ipj.
Napj lis t'ya yupj.

18Qjuis Jepa Dios nin tjevele.
Lovin seletsja nin campalas.
Quina niná qjuisin 'yüsa liji.’

Profeta pjaní nin tepyaca.
19 Jacobo véletsja custjay. Tjevele:
—Nin mpes napj pyon más 'ücj judiopan tulucj

nenemma lajay pjü way Moisés tjijyü'tá. Más 'ücj
ma jis müjü'tücj pjü way nin lajay. 20 'Ücj papel ca
mpaquecj, nin ca jis müjü'tücj más 'ücj ma ca nla-
jacj pwisis la p'a wa tja'ayapj jis dios witjacj mpes.
Ca jis müjü'tücj niyom ca ma ma'nucj sejats'om
tulucj. Ca jis müjü'tücj nequem ma ca mal jis
vayum tulucj jilal. Ca jismüjü'tücjmanlajá pwisis
'os jüp'üy mo'o ton̈ca custjay. 'Os pje'á tjemey
na, 'ücj. Ca müjü'tücj ma myü'ün̈ 'osis. 21 Niná
'ücj ca jis müjü'tücj. Pjü sábado na judiopan lovin
mo'o tjoweleptsja Moisés tjijyü'ta qui. Lovin mo'o
tjoweleptsja niná yupj 'a si mulú nt'a. Pjü pülücj

patja nt'a nin javelepj Moisés tjevelá. Pajal püna
nintsja. Newa nin—Jacobo nin tjevele.

22 Jacobo tjevelá 'üctsja apostolpan jilal, 'üctsja
wa co'müypan jilal wa, 'üctsja wa pjü Dios
ts'uyupan jilal ne'aj. Yupj popa mat'e lis t'apj, ca
mal Antioquíant'a Pablo lal, Bernabé lalwa. Pjaní
way Silas lotsja. P'a Judas lotsja. P'a ló watsja jupj,
Barsabás lotsja wa. Yupj noypan waytsja ne'aj
Dios ts'uyupj jilal. 23 Papel tapac jas lo jam yupj
jilal. Tapac:

Nepénowa cupj apostolpan. Nepénowa cupj
co'müypan qui'á Dios ts'uyupj jilal. Papel
pyaquecj nun mpes Antioquía po'o potjaqué,
Siria po'o potjaqué 'ots'ipj, Cilicia po'o potjaqué
'ots'ipj. Nun judiopan tulucj. Mop'in nin, nun
qjuis catjampan quinam. Papel niná quelel
pyaquecj nun mpes. 24 Qjuisin tji'yüsa cupj sin
popa nepenowá tjil nun nt'a. Yupj tjowelepj
mpes nun ma solejé tsjan más 'ücj lojí. Pajal
nujola tepyala yupj tjowelepj mpes. Cupj ma
sin tjejyamacj yupj nun nt'a. 25-27Mpes 'a qjuis
tjimyula, qjuisin popa mát'eya lis t'yacj ca mal
nun nt'a la veles cupj mpes. Niná 'üsüstsja cupj
qjuilal pjü way. Mpes sin majamacj Judas, Silas
'ots'ipj nun nt'a. Cupj tepyaquecj, niná nin p'iyá
ca mvelecj yupj nun jilal. Ca mal Bernabé lal,
Pablo lal 'ots'ipj. Po quelel lijicj Bernabé, Pablo
'ots'ipj. La p'a quelel ja'ünantsja yupj, Jesucristo
sa con̈tsja mpes. Ma lacj jeyaptsja yupj.

28DiosCjües josma lojí pjüwayMoisés tjijyü'ta
jin. Jupj tjevele cupj qjuilal tsjan jostsja jupj, nin
p'iyá velecj nun jilal. 29Mpes ma nlajá pwisis la

p'a tja'ayapj jis dios witjacj mpes. Ma müsiqué
'osis. Ma nlajá pwisis 'os jüp'üy mo'o ton ̈ca
custjay. Niyom, ma ca jis ma'nú nun sejats'om
tulucj. Nequem,ma nlawú nun jis vayum tulucj
jilal. Nin lojí na cupj tjevelecj jinwá, 'üsüs ca
nsem nun. T'üc' tepyaquecj quinam.

Nin tapac yupj.
30 Mpes quina sin tjajam niyom nenem Antio-

quía nt'a. Ne'aj tjil na, tjüjütütj Dios ts'uyupj 'a
jis mulus, ne papel niná tja'ayapj yupj. 31 Papel
mo'o tjowelepj na, ne'aj tapatja 'ücj jisas tepyala
papel 'üsüs mpes. 32 Judas, Silas 'ots'ipj, profeta-
pan waytsja yupj. Mpes pülücj jis wala tjowelepj
ne'aj. Ne'aj tapatja 'ücj jisas jis tepyalaDios lal yupj
tjowelepj mpes. Yupj más 'in 'üsüs la tjajaytsja
Jesucristo tjevelá, yupj tjowelepj mpes. 33 Judas,
Silas, tsjicj way tapatja ne'aj. Locopyaya tjowelepj
yupj ca mal niswá Jerusalén nt'a. Mpes yupj ne'aj
tapatja tjowelepj 'üsüs lowanun. Sin tjajamne tjil.

34Silas tjevelemás 'ücj jupj p'iyáma jama. Mpes
ma tjemey. 35 Pablo, Bernabé ma wa tjil yupj.
Tapatja wa Antioquía nt'a. Yupj sin tji'yüsa la
tjajay Dios tjevelá mpes. La p'a wa pajal pülücj
nin p'iyá la tjajay. Lovin tjowelepj Jesucristo po'ó
gente jis walap'a'á.

Pablo tjemeyniswá lap'ant'a, la veles Jesucristo
po'ó.

36 P'a jawasa Pablo tjevele Bernabé lal:
“Tjeleque pülücj nt'a, tjevelecj yupj jis walap'a'á
Dios tjevelá. Niswá 'alas yupj nt'a. Ca qjuisin
mü'üsüs ncu jisas custjay Jesucristo.” 37 Bernabé
jostsja Juan jis capj ncon̈cos. Juan p'a ló waytsja

jupj, Marcos lotsja wa. 38 Pablo ma jostsja. Jupj
tjevele más 'ücjMarcos ma jis capj cyon ̈ca. Tsji' la
tjajaytsja na Jesucristompes Panfilia po'ó,Marcos
tjemey yupj mpe. Mpes Pablo jostsja ma jis capj
ncon̈cos quinam. 39 Pablo, Bernabé, la tjowelel
Marcos mpes. Ma yuwal yólatsja Marcos mpes.
Mpesma 'amulú tjil yupj. Bernabé tjemeyMarcos
lal. Tjil Chipre nt'a barco mpes. 40 Pablo jostsja
Silas ca mim jupj lal. Dios ts'uyupj tjowelepj Dios
lal yupj mpes. La tjomon Dios pasal 'üsüs way ca
jis majamas yupj. Tjil yupj. 41 Tjil Dios ts'uyupj
nt'a, pjüway Siria po'o patja nt'a, Cilicia po'o patja
nt'a 'ots'ipj. Yupj la tjajay ne Dios ts'uyupj ne'aj
más 'üsüsway sa con̈tsja Jesucristo.

16
Timoteo jis capj tecyon̈ca tjemey Pablo, Silas

jilal.
1 Tjil quinam Derbe nt'a, tjil Listra nt'a 'ots'ipj.

Listra nt'a tjamacjas Jesucristo lal pyona tüpü'ü
ne'aj, Timoteo lotsja jupj. Jupj popay judío tu-
luctsja. Jamay judío waytsja. Jamay po tepyona
Jesucristo tjevelá. 2 Timoteo po 'üsüstsja pjü Dios
ts'uyupj jilal Listra po'ó, Iconio po'ó 'ots'ipj. Yupj
pjü way 'üsüs tjowelepj jupj po'ó. 3 Pablo jostsja
Timoteo jis capj ncon̈cos. Yupj quelel jiltsja ju-
diopan pülücj pátjatsja nt'a. Ne'aj tapatja salejept-
sjaTimoteopopay judío tuluctsja. MpesPablo jost-
sja yom nt'üjüs Timoteo pjoloc' tsjicj way t'asiyú,
judiopan lajay jinwá,mpesnin la tjiji. 4Locopyaya
pjaní pjaní way ne'as tjil, pülücj patja nt'a. Tjow-
elepj Dios ts'uyupj jilal tsjan tjowelepj apostolpan,

co'müypan 'ots'ipj, Jerusalénmo'o patjá. Tjowelepj
tsjan jisastsja yupj judiopan tulucj ca nin lamijicj.
5 Nin mpes Dios ts'uyupj más 'üsüs way topon
Jesucristo po'ó, yupj tjowelepj mpes. Pjü jyawca
más pülücj jisastsja Jesucristo, más pülücj 'a jis
tjimyula jupj mpes.

Pablo jus tjinyuca yomenMacedoniampe 'esepj.
6 Dios Cjües jostsja yupj ma mvelecj Dios po'ó

Asia nt'a. Mpes yupj tjil Frigia po'ó, Galacia po'ó
'ots'ipj. 7Tjil wa Misia po'ó. Locopyaya quelel jilt-
sja Bitinia po'ó. Mop'in ma tjil. Jesús Cjües jostsja
ma jil ne'aj. 8Mpes tjil Troas nt'a, pülücj patja nt'a.
9Püste na Dios la tjiji Pablo tjinyuca yomen. Jun si
tsicyaca jinwá tjinyuca jupj. Macedonia mpe 'es-
eptsja yomniná. Ne'aj tón̈catsja, Pablo lal la tjemy-
ona: “Macedonia nt'a was, qjuis capj mp'a'san”,
nin la tjemyona. 10 Niná tjinyuca mpes, len̈ way
quelel léquetsja Macedonia nt'a. Qjuiyólatsja Dios
la qjuis t'ya la veles yupj jis walap'a'á tsjan niná
Jesucristo 'üsüs la tjiji gente mpes.

Pablo, Silas tjil Filipos nt'aMacedonia po'ó.
11Mpes tjeleque Troas mpe barco mpes. La t'as

way casá tjeleque Samotracia nt'a. Samotracia
'amá 'üsü ́ t'asiyú. YayaNeápolisnt'a ne'as tjeleque.
12 Barco mpe palá tjeleque. Tjeleque Filipos nt'a
Macedonia po'ó. Pülücj pátjatsja ne'aj, Filipos nt'a.
Romanopan tapátjatsja ne'aj. Municipio jinwá
jupj. Tepyatjaquecj ne'aj ts'ac' nepenowá. 13 Pjü
sábado judiopan ne'aj tapatjá 'a jis tjimyula 'üsǘ
la nt'a. 'A si mulutsja la veles Dios lal. Mpes
cupj tjeleque ne'aj. Nequem nepenowá nasa 'a
jis tjimyula ne'aj. 'Etjelequecj na, tjevelecj yupj



HECHOS 16:14 lxxviii HECHOS 16:18

jilal Dios tjevelá. 14 Pjaní way yupj sin popé Lidia
lotsja. Judío tuluctsja jupj. Tiatira mpe 'eseptsja
jupj. Pülül vender la tjíjitsja, tüpü'ü jupj. Pülül
niná je waytsja, te jin jústatsja. 'Üsüstsja pülül.
Lidia po jólatsja Dios püné. 'Üsüs tjapjácatsja Pablo
tjevelá. Qjuis Jepa Jesucristo cus tjep'ya'sa, mpes
tepyona jupj. 15 Bautizar la tjajay jupj. Bautizar
lis tjajay wa jupj wo nt'a tapatjá. Nin tepyala na,
jupj tjevele cupj qjuilal: “Nun poné napj t'üc'way
pyon Jesucristo po'ó. Mpesmas napj lal nawánt'a,
mpatjaqué”, nin tjevele. La pülücj la tjemyona
cupj qjuilal, mpes tjeleque jupj lal.

16 P'a jawasa quelel léquetsja niswá, judiopan
'a si mulú nt'a, la veles Dios lal. Tjeleque na,
tsjücjüim jus tjinyucucj. Esclavo waytsja jupj. La-
panen pǘ'ütsja tsjücjüim josmo'ó,mpes 'ücj véletsja
tsjan ca mpalas p'a jawasa la p'a jilal. Mpes la
p'a wa jaylacj la tjajay ca jupj mveles yupj mpes.
Tsjücjüim patrón witjacj t'emel pülücj natj yupj.
17 Tsjücjüim niná Pablo cjüil tjac' lovin, cupj qjuis
qjuil tjac' wa. Lovin yümücj tjevele:
—Dios más püné pjü jilal. Niyom nenem Dios

jomozopan. Javelepj nun jilal 'oyn nyuca 'ücj ca
mpatjaqué Dios lal —nin tjevele.

18 Nin la tjiji ts'ac' nepenowá jyawca mpes.
Pablo pajal jólatsja tsjücjüim mpes, ma jostsja nin
líjitsja jupj. Mpes tyantaná, la tjijyu'ya, tjinyuca,
tjevele lapanen lal:
—Jesucristo más püné pjü jilal. Mpes 'i jütütj

Jesucristo mpes, jutja tsjücjüim jos mpe.
Mpes len̈ way lapanen tjemey jupj jos mpe.

19 Tsjücjüim patrón witjacj jus nlaytsja lapanen
tjemey jupjmpe,mpes quina jupjmapolel véletsja
tsjan campalas la p'a jilal. Mpesquina la p'amaca
t'emel ma'ayacj jupj líjitsja mpes. Ts'a tji'in, ne jis
ntji'lin ̈ Pablo, Silas 'ots'ipj, la tjolocjocj yupj jepa-
pan jatja nt'a. Ne'aj patja jis wa pülücj culupwen
nt'a tjatja yupj. 20Tjowelepj jepapan jilal:
—Niyom nenem judiopan. Malala lajay qui'á;

pjü way p'a casá yola jis tepyala yupj lajay mpes.
21 Jisas nin lijicj yupj jajütütj jinwá. Malala
nin. Cupj ne romanopan, mpes malala lijicj yupj
jajütütj jin—nin tjowelepj.

22 Mpes pjü ne'aj 'a jis tjimyula witjacj pajal
ts'a tji'in Pablo lal, Silas lal wa. Yupj jis jepapan
jis tjüjütütj sin la 'ipj, jis la süp, ne nin la tjajay
yupj. 23 La pülücj yümücj jis süp. T'üc' mo'o süp
na, cawilta mo'o jis tjo'onsopj. Jepapan tjüjütütj
cawilta jyama lal, 'üsüs way jis majamas yupj.
24 Mpes cawilta jyama jis tje'yonsa yupj campa
way 'in jun vilicj mpe. Yo casá tüpüntüpj, tsjom la
tsupapj.

25Püste culupwen nt'a, Pablo, Silas tjoweleptsja
Dios lal. Tjenejets'en̈ Dios 'üsüs. La p'a wa cawilta
mo'o pátjatsja, pjü way pjyacan̈tsja yupj. 26 Len̈
way nosis jus tiquits'e. Cawilta pasal jus tiquits'e
wa. Jun vilicj pjü way jun tjocjol tepyala. Pjü way
tsyu'pa játjatsja cadena mpes, quina pjü way yupj
jis cadena palá tinca. 27 Cawilta jyama tsyülümü ́.
Tjinyuca pjü jun tjocjol lejen ̈ jun vilicj. Jólatsja pjü
tjil, len ̈tsja quinam. Mpes polomay syults'a, quelel
tsjyaca jupj p'iyá, lamas. 28Pabloma jostsja nin la
qjuijis jupj. Yümücj tjevele:

—Po ma tji'yü'na jipj sin, qui'á jyatjaquecj cust-
jay.

29Cawilta jyama lámpara la tjemyona lanuc. Len̈
way cawilta wama tjemey. Pajal lecj jéyatsja nin
tepyalampes, cyücüyütsja. Tüic' jin tjüjünsü Pablo,
Silas jis walap'a'á. 30Cawilta pje'á jis ticyuna yupj
manas. La tji'yüya:
—¿'Onin la cüjaympü'üs Dios lal?
31Wola tjowelepj:
—Tepyona qjuis Jepa Jesucristo po'ó, ne jipj

mpü'üm ca Dios lal. Wya nt'a patja, pjü way,
mpatjamwa Dios lal —nin wola tjowelepj.

32 Tjowelepj jupj lal qjuis Jepa Jesucristo
po'ó, jupj wo nt'a patja jilal tjowelepj 'ots'ipj.
33 Pü ́stetsja custjay, newa püste cawilta jyama jis
tjemyana jun jis la patsj t'yancanan̈ nt'a. T'üc'
jun tapatsj na, bautizar la tjajay jupj, bautizar
la tjajay wa jupj jats'om, jupj ts'uyupj 'ots'ipj.
34Cawilta jyama jis tjemyana Pablo, Silas, jupj wo
nt'a, jis tje'yaya jis la las. Po 'ücj jos tepyala Dios lal
tepyona mpes. Jupj jats'om, jupj ts'uyupj 'ots'ipj,
po 'ücj jisas tepyala wa Dios lal toponmpes.

35 Yaya jepapan sin tjajam niyom nepenowá
cawilta nt'a. Pülücj patja nt'a jajamapj yupj. Tjow-
elepj cawilta jyama lal, 'ücj Pablo, Silas jil quinam.
36Mpes cawilta jyama tjevele Pablo lal:
—Jepapan tjüjütütj 'ücj lowú quinam. Mpes

pje'á nculá quinam, 'üsüs nlawú quinam.
37 Pablo ma quelel jámatsja custjay. Jupj tjevele

niyom nenem jilal:
—Cupj ne romanopan. Yupj malala la tjajay

cupj qjuilal. Mo'o qjuis süp, ne'aj lejen ̈ pjü tjunuc.

Ma quelel jus nlaytsja ncu t'üc' way malala la
tjijicj. Yupj sin nin cawilta mo'o tjo'onsopj cupj.
Quina jisas cupj pje'á leque, pjü ma januc na.
Malala nin. Tjowelé ncul, yupj pje'á la nts'iyacj
cupj cawilta mpe—Pablo nin tjevele yupj jilal.

38 Mpes niyom nenem tjowelepj jepapan jilal
Pablo tjevele mpes. Lacj tjeyapj yupj. Ma sale-
jeptsja Pablo, Silas romanopan yupj. 39 Tjil caw-
ilta nt'a. Tjowelepj: “Malala nyuca la tjijicj nun
jilal. Po ma ts'i mi'iná cupj qjuilal”, nin tjowelepj.
Pje'á tucuman, la tjomon ca mal yupj patja mpe.
40Mpes tjil Lidia wo nt'a. Tjowelepj Dios ts'uyupj
jilal ne'aj. 'Ücj jisas jis tepyala Dios ts'uyupj, yupj
tjowelepj mpes. T'üc' tjowelepj na, tjil.

17
Pülücj ts'a tji'in Tesalónica po'ó, Pablo tjevele

mpes.
1 Quina Pablo, Silas, la coló tjil Anfípolis mpe,

Apolonia mpe 'ots'ipj. Ne'as tjil Tesalónica nt'a.
Wo ton ̈ca ne'aj judiopan 'a si mulú nt'a. 2 Pablo
lovin tjemeytsja judiopan 'a si mulú nt'a. Mpes
Tesalónica po'o nin p'iyá la tjiji. Tjemey judiopan
'a si mulú nt'a. Sábado cont'e mpes ne'aj tjemey.
Tjevele yupj jilal Dios Popel tjevelá. Jostsja pjü
sin mü'üsüs Jesucristo po'ó. 3Tjevele: “Nun solejé
yom pjaní jac' jis capj la p'acj judiopan, Dios nin
tjevele ca nin nsem. Dios tjevele camalalampalas
jupj, mpa'is. Tepe'e na, ca jas müjünsüs la püt'üs
niswá. T'üc' yompjaní tjac' quinam jis capj la p'acj
judiopan. T'üc'waymalala tepyala jupj lal. Tepe'e
na, jas tjijyünsa, tüpü'ü niswá. Jesucristo jupj”, nin

tjevele. 4 Mpes judiopan nepenowá ne'aj jisast-
sja wa Jesucristo. Topon quinam Jesucristo po'ó.
Judiopan tulucj pülücj pátjatsja ne'aj 'ots'ipj, yupj
pülücj way po jisastsja Dios. Topon wa Jesucristo
po'ó quinam. Nequem noypan nepenowá topon
wa Jesucristo po'ó.

5 Judiopan p'a wa ts'a tji'in pülücj topon Pablo
lal. La tjejyamanan̈ yupj. Mpes 'a jis tjimyula
niyom malala witjacj. Niyom nenem pajal se
pjasatsja yupj, lovin ma tsji' la tjajaytsja. Quina
yümücj pjac la tjajay. Malala tjowelepj mpes,
pülücj ne'aj tapatja ts'a tji'in Pablo lal, Silas lal wa,
mpes 'a jis tjimyula malala jis la jay. Pjü way
ts'equenen̈ Jasón wo nt'a. Wama tjil, jis la pal
Pablo, Silas 'ots'ipj. Quelel pje'á jacumantsja yupj,
pülücj tjelejen ̈tsja nt'a. 6 Ma yus tjunuc. Mpes
Jasón p'in la tjolocjocj noypan nt'a, ne'aj tapatja
sin popé. Ne'aj la tjolocjocj wa Dios ts'uyupj la
p'a wa nepenowá. Yümücj tjowelepj Pablo, Silas
po'ó. Tjowelepj: “Niyom nenem malala nyuca
sin tji'yüsa la tjajay jun ta'á. Gente p'a casá yola
tepyala la tjajay yupj. Tjiquil quinam cupj pyat-
jaquecj nt'a, nin p'iyá la tjajay qui'á. 7 Jasón 'ücj
jostsja yupj tapátjatsja jupj lal. Yupj pjü way lovin
ma lajay jepa romano jyü'ta jin. Yupj javelepj
jepa más püné já'asa jepa romano lal, Jesucristo
ló jupj”, nin tjowelepj. 8 Niná tjepjyacan̈ na, ts'a
tji'in. Noypan ne'aj tapatja ts'a tji'inwa. 9Tjüjütütj
Jasón jaylacj la mijis pje'á la winin nepé. La p'a
wa jaylacj la tjajay wa. Noypan tjowelepj ca jis
ma'ayacj yupj jis t'emel Pablo tjemey na, Silas
tjemey wa na. Jaylacj la tjajay na, sin tjajam.

Pülücj po 'ücj jisas tepyala Berea nt'a, Pablo
tjevelempes.

10 Püste na Dios ts'uyupj sin tjajam Pablo, Silas
'ots'ipj Berea nt'a, pülücj patja nt'a. Ne'as tjil na,
tjil judiopan 'a si mulú nt'a. 11 Tesalónica nt'a
ts'a tji'in Pablo tjevele mpes. Nin tuluctsja Berea
nt'a. Ne'aj po quelel pjyacan̈tsja Pablo tjevelá. Po
'ücj jisas tepyala jupj tjevele mpes. Lovin mo'o
tjowelepj Dios Popel. Quelel sin 'yü ́satsja ncu t'üc'
way véletsja Pabló. 12Mpes pülücj topon Jesucristo
po'ó. Judiopan tulucj nepenowá topon wa Jesu-
cristo po'ó. Noypan watsja yupj. Nequem judío
tulucj nepenowá topon wa. Noypan watsja yupj,
nequem nenem.

13 Judiopan Tesalónica po'o patja jus nlay Pablo
véletsja pülücj jis walap'a'á Berea po'ó Dios tjevelá.
Mpes tjiquil yupj Berea nt'a, malala tjowelepj
Pablo po'ó. Mpes pülücj ne'aj ts'a tji'in wa Pablo
lal, yupj tjowelepj mpes. 14Len̈ way Dios ts'uyupj
jas tjajam Pablo 'üsü ́ püné nt'a, campa way. Ma
sin tjajamSilas custjay. Mawa sin tjajamTimoteo.
Pátjatsja custjayBereamo'ó. 15Niyomnepénowa tjil
Pablo lal Atenas nt'a, pülücj patja nt'a. Locopyaya
niyom nenem tjil niswá Berea nt'a. Pablo taná
tjevele Silas lal, Timoteo lalwa jupj jostsja yupj len̈
way camal Atenas nt'a cus la con̈ jupj.

Pablo tjevele Jesucristompes Atenas nt'a.
16 Pablo li nucutsja lo cuwis Silas, Timoteo

'ots'ipj. Li nucutsja na pajal jólatsja jupj ne'aj tap-
atja mpes. Yupj jis dios witjacj pülücj yus tjinyuca
ne'aj, Dios t'üc' way tuluctsja yupj. Ne'aj tapatja
japontsja yupj t'üc' way noypan. 17Mpes Pablo la

pülücj tjevele Dios mpes judiopan jilal, judiopan
tulucj jilal 'ots'ipj. Judiopan 'a si mulú nt'a tjevele
yupj jilal. Judiopan tulucj nenem po jisastsja wa
Dios. Pjü ts'ac' jawasPablo tjevelewavender lajay
nt'a. Pülücj ne'aj tjelyawun̈ jilal tjevele Diosmpes.

18 Nepénowa ne'aj sin tji'yüsa epicureopan
yólatsja jin pajal püna. La p'a wa sin tji'yüsa
estoicopan yólatsja jin. Yupj tjowelepj Pablo lal.
Nepénowa jupj jas tjowelepj. Niná tjowelepj: “Yom
niná pajal pülücj vele. Püné tulucj jupj. ¿Tsjan
quelel qjuisin 'yüsa liji jupj?” nin la tjü'üy. La
p'a wa tjowelepj: “Jupj vele p'a dios witjacj mpes
ca nacj”. Pablo tjevele Jesucristo po'ó yupj jis
walap'a'á, mpes nin tjowelepj. Pablo tjevele Dios
ca sin müjünsüs tecya'lin̈, ca yupj mpatjam niswá.
19 Yupj tjaman jupj noypan 'a si mulú nt'a ne'aj.
Tjowelepj Pablo lal:
—Niná jipj sin 'yüsa lejay seyasa way custjay

cupj qjuilal. Cupj quelel qjuisin 'yüsa tsjan mpes
nin velen. 20Pajal seyasaway cupj qjuilal niná jipj
velen. Lovin ma tjepjya'aquecj niná. Mpes quelel
qjuisin 'yüsa tsjan niná jipj velen—nin tjowelepj.

21 Atenas mpe ne'espan, la p'a mpe ne'espan
ne'aj tapatja wa, lovin quelel javeleptsja tsjan
seyasampes, lovin quelel pjyacan̈tsja niná.

22Mpes Pablo jas tjijyünsa, yupj culupwen nt'a
tón̈catsja. Tjevele:
—Napj selé nun po quelel lojí nun jis dios wit-

jacj. 23Napj tjuwinis na nun potjaqué nt'a, tjinyuc
nun jis dioswitjacj, nunyupj jilalwelént'a. Nujola
yupj noypan. Tjum, yus tjinyuc nun jis dios wit-
jacj. Pjaní ton̈ca nt'a mo'o tjevelé: ‘Dios pjaní pü'ü

ma qjuisin tji'yüsa pjacj ne jupj. Niná jupj juts'a'á’,
ninmo'o tjevelé. Nunwelé jupj lal, newamasolejé
pjacj jupj niná. Mpes napj ca nusin mü'üsüs la
mejay jupj po'ó.

24 ”Jupj la tjiji nosis. Pjü la tjiji nosis casa'á. Jupj
jyü'ta nosis nt'a, tsjun po'ó 'ots'ipj jyü'ta jupj. Dios
ma wa mo'ó pü'ü, wosis nenem gente la tjajay.
25 Gente ma polel 'üsüs lajay jupj mpes, ma polel
ja'ayapj jupj mpes. Pjü way ma jos jupj. Jupj p'iyá
se 'aya patja pjü. Pjü jisas se 'aya.

26 ”Püna jupj la tjiji yommwalá. Yom niná püna
tüpü'ü, gente pjü way jupj popa p'iyá püs naya
patja yupj. Nin tepyala Dios la tjiji mpes. Jun
ta'á tjil jis la püt'üs la tjiji Dios. Jupj tjevele 'ona
mpatjam, ne ca mpatjam jupj jos na. Jupj tjevele
ca'aj mpatjam, ne ne'aj ca mpatjam yupj. 27 Jupj
la tjiji pjü gentas, jostsja yupj ca la mpalacj jupj.
Jostsja yupj ca sin mü'üsüs pjacj ne jupj. Jostsja
yupj mponecj jupj lal. Jupj ma campa já'asa pjü
jilal. 28 Jupj qjuesé 'aya pyatjaquecj. Nun popa
pjaní jas tji'yüsa jupj, tjevele: ‘Cupj jupj ts'uyupj
wa’, nin tjevele.

29 ”T'üc' way jupj qjuis tje'yaya pyatjaquecj.
Mpes malala nin nun poné jupj oro jinwá, plata
jinwá ca nacj, pe jinwá ca nacj. Niyom p'in lajay
jinwá tulucj jupj. Niyom p'in yola jinwá tulucj
jupj. 30 Püna p'in t'üc' way gente ma sin tji'yüsa
Dios po'ó. Dios ma ts'i tji'ina yupj jilal. P'a casá
tepyala quinam. Quina Dios vele pjü jilal jun ta'á
jupj jos 'aplijila way nsem malala nyuca la tjajay
mpes. Jupj jos 'üsüs lamijicj quinam jupj jos jinwá.
31 Dios jos pjü nin lajay. P'a jawas 'a jis mulus ca

pjü way jupj nt'a. Jupj selé tsjan jawas ca nsem.
Ne'aj Yom pjaní ca mveles pjü jilal. Mveles ca ncu
'üsüs la tjajay. Dios la t'ya jupj nin la veles yupj
jilal. Ca mveles t'üc' way pjü jilal. Selecj Dios la
t'ya Yom niná, nin la mijis jupj. Yom niná tepe'e
na Dios jas tjijyünsa jupj, tüpü'ü niswá. Nin mpes
Dios pjü way sin tji'yüsa la tjiji jupj ca nin la mijis
—Pablo nin tjevele yupj jilal.

32 Pablo tjevele Dios jas tjijyünsa Jesucristo,
tüpü'ü niswá. Niná tjepjyacan̈ na, nepénowa la
tjüpjüts'ün Pablo lal. La p'a wa 'üsüs tjepjyacan̈.
Tjowelepj:
—Qjuisas jipj mvelen ca niswá nin p'iyá cupj

qjuilal p'a jawasa.
33 Quina Pablo tjemey yupj mpe. 34 Niyom

nepénowa topon Pablo tjevele, jisastsja Jesucristo
quinam. Yupj popa pjaní Dionisio lotsja. Pünetsja
jupj ne'aj. P'a wa Dámaris lotsja, quepj waytsja
jupj. La p'a witjacj nepenowá toponwa yupj.

18
Pablo tjemey Corinto nt'a.

1 Locopyaya Pablo tjemey Atenas mpe. Nepé
tjemey Corinto nt'a. Pajal pülücj pátjatsja ne'aj,
Corinto nt'a. 2 Ne'aj jus tjinyuca Aquila. Judío
waytsja jupj. Ponto mpe 'eseptsja jupj. Nawaja'a
p'in tjac' Roma mpe, Roma Italia po'o p'iyá jupj.
AquilaCorintont'a tjac' jats'om lal, jats'omPriscila
lotsja. Jepa romano, Claudio ló, tjijyü'ta pjü ju-
diopancamalRomampe,mpes tjil yupj. Ninmpes
Aquila ne'aj pǘ'ütsja Corinto nt'a jats'om lal. Pablo
tjemey yus tjinyuca. 3 Lovin jis wa pülül pülücj la

tjajay, gente mo'o pátjatsja mpes. Ninana vender
la tjajay. Pablo nin p'iyá la tjiji. Mpes jupj tüpü'ü
yupj jilal, tsji' la tjiji yupj jilal. 4Pjü sábadonaPablo
tjemey judiopan 'a si mulú nt'a. Tjevele yupj jilal
ne'aj, judiopan tulucj jilal tjevele wa. Po jostsja
mponecj Jesucristo po'ó, mpes 'üsüs way tjevele
yupj jis lal tsjanmpes 'ücj jis la pon niná.

5 Silas, Timoteo tjiquil quinamMacedonia mpe.
Tjiquil na, Pablo lovin tjevele judiopan jilal Jesu-
cristo po'ó. Mpes jis wa pülül ma la tjiji quinam,
lovin tjevele p'in gente jis lal. Tjevele: “Nun
pasal lu nucú Jepa Püné ncuwim jis capj la p'acj
judiopan. T'üc' way tjac' jupj quinam. Jesucristo
jupj”, nin tjevele jupj yupj jilal. 6 Ma topon jupj
tjevelá. Tjowelepj ma t'üc' way tjevele. Malala
nyuca tjowelepj Pablo po'ó. Mpes Pablo jupj jas
quip jas tjewyawojo jinwá la tjiji. Mpes jupj sin
tji'yüsa la tjiji Dios ma japon jinwá yupj quinam.
Sin tji'yüsa la tjiji ma ca mveles niswá yupj jilal.
Pablo tjevele: “'Üsüs la tjejay napj nun jilal. Na-
jastsja nusinmü'üsüs Jesucristo po'ó. Nun p'inma
nujisas. Mpes nun ma mpatjaqué ca Dios lal. Nin
ca nsem nun ma poné mpes. Quina mis la veles
judiopan tulucj jilal”, nin tjevele.

7 Tjemey yupj mpe. Tjemey Ticio Justo wo nt'a
la püt'üs. Justo lovin jólatsja Dios püné. Wosis
judiopan 'a si mulú nt'a, t'empe wo jupj. 8 Jepa
judiopan 'a si mulú nt'a tepyona wa Jesucristo lal.
Crispo lotsja jupj. Jupj wo nt'a patja, pjü topon
wa Jesucristo po'ó. La p'a wa pülücj Corinto po'o
tapatja tjepjyacan̈ Pablo tjevelá. Mpes yupj pülücj
topon wa Jesucristo po'ó. Topon na, bautizar lis

tjajay yupj.
9 Qjuis Jepa Jesucristo tjevele Pablo lal. Jupj la

tjiji Pablo jun si tsicyaca jinwá jus tjinyuca püste
na. Tjevele: “Po ma lecj tjeyá jipj quinam. Newa
'üsüsmvelen napj nin po'ó. Ma najas lyájasa nsem
jipj. 10 Napj mop'in cyapj cyon ̈. Pjü ma ca mya
süpücj. Gente pajal pülücj qui'á ca mponecj napj
lal”, qjuis Jepa Jesucristo nin tjevele Pablo lal.
11Mpes Pablo tüpü'ü Corinto po'ó año pjaní, mes
séisiya mpes. Sin tji'yüsa lis tjiji lovin Dios tjevelá
Jesucristo po'ó.

12 P'a jawas, Galión jépatsja na Acaya po'ó, ju-
diopan 'a jis tjimyula, ntji'lin ̈ Pablo. Tjaman jupj
Galión nt'a. Jupj tjá'asatsja jupj silla casá, niná casá
tjá'asa la veles ncu cus la tül. 13 Judiopan tjowelepj
Galión lal:
—Yom niná vele la p'a jilal 'onin lajay ne 'üsüs

mvelecj Dios lal. Romanopan jis jepapan tjüjütütj
jinwá tulucj jin vele jupj —nin tjowelepj.

14 Pablo quelel véletsja, mop'in ma tjevele.
Galiónmwalá way tjevele. Tjevele yupj jilal:
—Yom pasal malala nyuca la tjiji na, 'ücj pjocas

la p'a javelepj na jupj malala la tjiji mpes. Nin
p'iyá 'ücjwa pjocas 'ots'ots' way p'in malala la tjiji
mpes. Nin tulucj yom niná lal. Jupj ma malala la
tjiji. 15Ma nujisas jupj velá la p'in. Ma nujisas jupj
vele niyom nepenowá po'ó la p'in. So velelé jupj
lal judiopan tjüjütütj mpes. Más 'ücj nun p'in 'ücj
la tjüjí niná, nujisas jin. Napj ma ca mvelé jupj
malala nyuca la tjiji —Galión nin tjevele.

16 Jis tjijyü'ta jis la winin jupj tjá'asatsja mpe.
17 Tjil na, ntji'lin ̈ Sóstenes. Jupj jépatsja judiopan
'a si mulú nt'a. Mo'o süp jupj, Galión já'asatsja

wolap'a'á mo'o süp jupj. Galión jus tjinyuca,
mop'in ma jólatsja.

Pablo tjemey niswá Antioquía nt'a.
18 Pablo tsjicj way p'in tüpü'ü quinam Dios

ts'uyupj jilal Corinto po'ó. Locopyaya tjemey.
Quelel jámatsja Siria nt'a. Priscila, Aquila 'ots'ipj,
cus tocon ̈, tjil jupj lal. Mwalá way tjil Cencrea
nt'a, 'üsü ́ püné la nt'a. Ne'aj Pablo la tjemyona jupj
ts'üil nt'üjücj. Nawaja'a Dios lal tjevele ca nin la
mijis, mpes nin la tjiji jupj. 19-21Nin la tjiji na, tjil
Efeso nt'a barco mpes. Ne'aj Pablo wama tjemey
judiopan 'a si mulú nt'a, tjevele yupj jilal tsjan
mpes 'ücj jis la pon Jesucristo lal. Nepénowa yupj
sin popé la tjomon Pablo tsjicj way mpü'üm ne'aj
yupj jis lal. Jisastsja niswámveles yupj jilal. Pablo
ma quelel pǘ'ütsja ne'aj quinam. Tjevele mim ca
quinam. Dios jos ncuwim, ncuwim ca niswá, nin
tjevele yupj jilal. Tjemey barco mpes. Priscila,
Aquila, ma cus tocon̈ quinam. Efeso po'o tapatja
yupj.

22 Pablo ne'as tjemey na Cesarea nt'a, palá tje-
mey barco mpe. Tjemey Jerusalén nt'a yus la nuc
Dios ts'uyupj. Yus tjinyuca na, tjemey Antioquía
nt'a. 23Püsway 'in tüpü'ü ne'aj. Locopyaya tjemey
Galacia po'ó, Frigia po'ó 'ots'ipj. Ne'aj jun ta'á
tjevele Jesucristo lal japon jilal. Más 'üsüs cus
tocon ̈ Jesucristá, Pablo tjevele mpes.

Apolos tjevele wa Jesucristo po'ó Efesomo'ó.
24 Apolos judío p'a waytsja jupj. Tjemey jupj

Efeso nt'a. Alejandría mpe 'eseptsja jupj. 'Üsüs
jas tji'yüsa Dios Popel mpes. Po 'üsüs polel véletsja.

25 'Üsüs jas tji'yüsa Dios po'ó. 'Üsüs sin tji'yüsa
la tjiji wa Jesucristo po'ó. Lovin quelel sin 'yüsa
la síjitsja Jesucristo po'ó. Mop'in ma pjü way jas
tji'yüsa custjay. Juan el Bautista sin tji'yüsa la tjiji,
nin p'in seletsja jupj. Apolos seletsja tsjan mpes
Juan el Bautista bautizar lis tjiji malala lajay. Ma
seletsja p'am. 26Apolos tjevele judiopan jilal, yupj
'a si mulú nt'a. Ma lecj jéyatsja. Priscila, Aquila,
tjepjyacan̈ jupj tjevelá. Yupj jus nlay jupj ma pjü
way jas tji'yüsa. Mpes lap'ant'a tjaman jusapj,más
'in 'üsüs way jas tji'yüsa la tjajay Jesucristo po'ó.
27Locopyaya, p'a jyawcana, Apolosquelel jámatsja
Acayant'a. 'ÜsüstsjaDios ts'uyupj jilal ne'aj camim
jupj, mpes papel tapac, jas tjajam popelses jupj
lal. Papel niná Jesucristo lal japonmpestsja Acaya
mo'ó. Tapac yupj jisastsja 'ücj jisas nsem yupj,
Apolos yupj nt'a tjemeympes.
Nepénowane'aj tapatjanasa topon Jesucristo lal.

Dios pajal 'üsüs la tjiji yupj jilal. Apolos pajal
jis capj tjep'ya'sa. 28 Pajal 'üsüs tjevele judiopan
jilal Jesucristo mpes. La p'a pülücj tjepjyacan̈
jupj tjevelá. Judiopan ma salejeptsja tsjan wola
la veles. Pajal 'üsüs sin tji'yüsa la tjiji Dios Popel
mpes. Sin tji'yüsa la tjiji Jesucristo Yomen niná
Dios tjevele jupj ca jas majamas jis capj la p'acj
judiopan.

19
Pablo sin tji'yüsa lis tjiji Efeso po'ó.

1 Apolos Corinto po'o pǘ'ütsja na, Pablo tjac'
Efeso nt'a. Jümücj casá joc' mo'o tjac' jupj, mpes

tjac' Efeso nt'a. Ne'aj yus tjinyuca Jesucristo lal
japon nepenowá. 2La tji'yüya:
—Nun toponé na Jesucristo lal, ¿ncu nujisas

mo'o tjemey Dios Cjües?
Wola tjowelepj:
—Mamo'o tjemey. Ma selecj pjacj cuscú.
3Pablo la tji'yüya:
—¿Tsjan mpes nin nujisastsja bautizar la nutja-

jay?
Wola tjowelepj:
—Juan el Bautista tjevele mpes qjuisastsja bau-

tizar la qjuis tjajay.
4Mpes Pablo tjevele:
—Gente 'aplijila jis tepyala na, malala nyuca

la tjajay mpes, Juan bautizar lis tjiji. Tjevele ca
'üsüs la mijicj quinam Dios jos jinwá. Tjevele
wa yom p'a wa ncuwim p'a jawas. Jis lal tjevele
mponecj yomniná lal. T'üc'way tjac' quinam jupj.
Jesucristo waytsja jupj —Pablo nin tjevele yupj
jilal.

5 Niná tjepjyacan̈ na, jisastsja ca bautizar jis
mpalas Jesucristo mpes. 6-7 Nin jis tepyala yupj.
Niyom dóceya witjactsja yupj. Locopyaya Pablo
sey po la tje'yot'a, tjevele Dios lal yupj mpes. Nin
la tjiji na, Dios Cjües jisas mo'o tjemey. P'a jis tin
tjowelepj, yupj p'iyá ma salejeptsja. Dios Cjües
mpes nin la tjajay p'in. Dios mpes tjowelepj wa
yupj.

8 Locopyaya Pablo wama tjemey judiopan 'a si
mulú nt'a, tjevele wa yupj jilal. Mes cont'e mpes
la pülücj way tjevele yupj jilal. Ma lecj jéyatsja
jupj. Tjevele 'oyn liji, jyü'ta Dios. Pülücj topon jupj

tjevelá. 9Mop'in nepénowa ma jisastsja niná. Ma
quelel japontsja jupj lal. Malala nyuca tjowelepj
Jesucristo po'ó, gente 'a jis tjimyula nt'a. Mpes
Pablo tjemey yupj mpe, Jesucristo lal japon jilal
tjemey. Pjü ts'ac' tjejyawca na, tjevele Jesucristo
lal japon jilal. Nin la tjiji p'a wo nt'a, Tirano
sin 'yüsa liji nt'a. 10 Año mat'e mpes, Pablo lovin
sin tji'yüsa la tjiji ne'aj. Mpes pjü judiopan Asia
mo'o tapatja sin tji'yüsa Jesucristo po'ó. Pjü way
judiopan tulucj sin tji'yüsawa. 11Pablo pajal 'üsüs
la tjiji, yom p'in ma polel liji jinwá. Lovin ma
januctsja nenem jupj la tjijá. Dios cus tjep'ya'sa
'ücj pajal 'üsüs polel líjitsja jupj. 12 Mpes gente
po la tjo'otj jupj yupj jis pañuelo mpes, yupj jis
pülül wolapé velan̈ mpes 'ots'ipj. Tjat' nenem, po
la tjo'otj malala jisas pülül nenem mpes, ne jis
tji'yü'sa yupj. Pülül nenem mpes po la tjo'otj wa
lapanenpan jatatsja, mpes lapanenpan tjil jisas
mpe.

13 Judiopan nepenowá ne'aj tapatja sin popé
lovin lyawun ̈tsja, jajütütsja lapanenpan ca mal
gente jisas mpe. Quina jisastsja lapanenpan ca
mal gente jisas mpe, Jesucristo ló tjowelepj na.
Mpes tjowelepj lapanenpan jilal: “Pablo pülücj jis
walap'a'a vele Jesucristo po'ó. Jesucristo mpes nu
jyü'tücj lowa nun”, nin jis tjüjütütj yupj.

14Niyomsietewitjactsja yupj. Esceva jatjampan
waytsja yupj. Esceva judío waytsja. Sacerdote
noypan sin popa pjaní waytsja jupj. 15 Lapanen
pjaní jis wala tjevele: “Napj si nuctsja Jesucristo.
Napj seléwapjacj cuscúPabló. ¿Pjacjnenun?” nin
jis la tji'yüya.

16 Yom lapanen tyá'atsja, yupj casá ntolo, ne jis

tyü'na yupj. Pasal jis tyüla, mpes t'yancanan ̈ la
tjiji. Yupj sin quip pajal yümücj palá la tjelyo'cja.
Mpes ts'equenen̈ pje'á tjil, sin pjütpjütsja tjil wo
mpe. 'As jis tepyala tjil. 17 Nin tepyala Efeso
nt'a. Pjü judiopan jus nlaytsja niná jis tepyalá,
jus nlay watsja pjü judiopan tulucj. Pajal lacj
jeyaptsjaniná tepyalampes. Ninmpespülücj 'üsüs
tjowelepj qjuis Jepa Jesucristo po'ó.

18 Pülücj way Jesucristo lal topon tjiquil, tjow-
elepj tsjan niná yupj malala la tjajay. 19Nepénowa
yupj sin popé p'a casá polel la tjajaytsja, lapanen-
pan jis capj tjap'acjmpes. Gente nenemmaquelel
lajaytsja niná quinam. La p'a wa ma salejeptsja
'oninne 'ücj jis la jaytsja niná. Libro jatatsja. Libro
witjacj mpes sin tji'yüsa tsjan la mijicj ne ca p'a
casá polel la mijicj gente p'in ma polel lajay jin.
Quinayupj jis libro tucutj, tjü'ümpülücjyus tjunuc
nt'a. Quelel sin 'yǘsatsjanol jaylacj libropjü,mpes
sin tapac. Libro pjü cincuenta mil t'emel c'a plata
jaylactsja. Pjü way tjü'üm.

20 'Üsüs tepyala ne'aj, mpes más pülücj tjepjya-
can ̈ qjuis Jepa Jesucristo po'ó, más pülücj jisastsja
jupj quinam.

21Pjüway niná tepyala na, Pablo quelel jámatsja
Jerusalén nt'a. Mwalá way quelel jámatsja Mace-
donia nt'a, Acaya nt'a 'ots'ipj. Tjevele: “Jerusalén
nt'a tjum na, nola Dios jos napj ca mis wa Roma
nt'a”, nin tjevele. 22 Niyom mát'eya sin tjejyama
Macedonia nt'a, yupj sa p'actsja jupj lovin. Pjaní
Timoteo waytsja. Ma'ajapj Erasto lotsja. Pablo
tsjicj way quelel pǘ'ütsja custjay Asia po'ó.

Efeso po'o tapatja ts'a tji'in yupj, yümücj pjac la
tjajay.

23 Pablo custjay ma tjemey na p'in, pülücj way
Efeso po'o tapatja po ts'a tji'in. Ma jisastsja pülücj
topontsja Pablo tjevelá Jesucristo po'ó. 24 Pjaní
way yupj sin popé Demetrio lotsja. Plata ts'yawa
mpes tüpü'ü jupj. Efeso po'ó wosis pajal püné
tón̈catsja, gente wama tjil la veles yupj jis dios lal,
yupj jis dios Artemisa ló. Demetrio la tjiji wa tsjic-
tjacj, wosis pones jinwá yustaptsja. Plata waytsja
yupj jis wa tsjictjacj. Pülücj vender la tjiji. Mpes
Demetrio jomozopan t'emel pülücj natj, jis wa
tsjictjacj la tjajay mpes. 25Niyom p'a wa pátjatsja
Efeso mo'ó, nin p'iyá tsji' lajaytsja. Demetrio jis
lal tjevele 'a jis mulus jupj nt'a. Tjevele jupj jomo-
zopan 'a jis mulus wa jupj nt'a. Tjevele:
—Nun solejé t'emel pülücj t'e'enquecj, wa tsjic-

tjacj lijicj mpes. 26 Jus nlayé tsjan la tjiji Pablo
Efesopo'ó,nasawayninp'iyá liji jun ta'áAsia po'ó.
Jupj nin vele dios witjacj niyom lis tjajay malala,
dioswitjacj tulucj yupj. Pülücj topon jupj lal, mpes
quina ma jisas Artemisa. 27 Malala nin. Ca nacj
pjü cama jaylacj lamijicj quinamwatsjictjacj cupj
lijicj. Ca mvelecj ca Artemisa wo malala ca nacj.
Jupj dios püné. Pjü Asia po'o patja po yola jupj
püné. Pjü jun ta'á patja po yola wa jupj püné. Ma
jisas nsem jupj quinam ca nacj, Pablo liji mpes —
Demetrio nin tjevele yupj jilal.

28Tjepjyacan ̈ na pasal ts'a tji'in Pablo lal, jupj la
tjiji mpes. Yümücj tjowelepj:
—Pajal pünéArtemisa. Jupj yupj jis diospjüway

mpes Efeso po'o patjá —niná yümücj tjowelepj

yupj.
29 Len̈ way la p'a wa ne'aj tapatja pajal yümücj

pjac la tjajay wa. Pjü way nintsja yupj, Efeso
po'o patjá. Ntji'lin̈ Gayo, ntji'lin ̈ wa Aristarco.
Niyom nenem Macedonia mpe tjiquil. Cus to-
con̈tsja Pablo. Jis ntji'lin̈, la tjolocjocj yupj gente
'a si mulutsja nt'a. 30Pablo quelel jámatsja la veles
'a jis tjimyula jilal. Mop'in ma tjemey. Jesucristo
lal japon po ma jisastsja jupj ca mim ne'aj. 31Asia
nt'a tapatja jis jepapan nepenowá taná tjowelepj
wa Pablo lal ma la winin gente 'a jis tjimyula nt'a.
Jepapan nenem Pablo jomicapanwaytsja.

32 Gente 'a jis tjimyula nt'a, pasal yümücj pjac
la tjajay. Ma yuwal javeleptsja. Pülücj yupj sin
popé ma salejeptsja tsjan mpes 'a jis tjimyula.
33Nepénowa topon Alejandro tjijyü'ta 'a jis mulus.
Judiopan tjaman jupj pjü januc nt'a, mpes yólatsja
jupjmpes 'a jis tjimyula. Alejandro jupjmos jas tji-
jyünsa, jostsja pjü mpjacan̈ jupj lal. Quelel véletsja
yupj 'a jis tjimyula judiopan la tjajay mpes tulucj.
34Len̈waysin tji'yüsaAlejandro judíowaytsja jupj,
mpes yupj 'a mulú yümücj tjowelepj:
—Pasal püné Artemisa. Jupj yupj jis dios pjü

mpes Efeso po'o patjá —niná yümücj tjowelepj
yupj.
Lovin nin tjowelepj horamat'e mpes.
35Hora mat'e tepyala na, lyájasa tepyala lis tjiji

yupj jis jepa pjaní Efesompe. Tjevele yupj jilal:
—Pjü salejepj Artemisa wo ton ̈ca Efeso po'ó.

Salejepj jyamacj jupj wo. Pasal püné jupj,
Artemisa. Pjü salejepj wa jyamacj pwen niná
Artemisa jin justa, pwen niná tsjun po'o nepé

palá tjeyaca. 36 T'üc' way pjü salejepj. Mpes más
'ücj lyájasa nu mpalas nun. Po ma malala la müjí
nun ts'u 'inyámpes. 37 Jis tucuman niyom nenem.
Yupj ma tepequen ̈ dios jis wa nt'a. Ma wa malala
nyuca tjowelepj Artemisa po'ó. 38 Demetrio ma
jos niyom nepenowá lajay ca nacj. Niyom la p'a
wa Artemisawo tsjictjacj lajay, mawa jisas niyom
nenem ca nacj. Más 'ücj mvelecj jepapan jilal.
Nun solejé tsjan jawas 'ücj lowú la veles yupj jilal.
39 Ca nacj quelel welé p'a mpes. Más 'ücj pjü 'a
jis mulus la veles niná. Quina ma polel lojí niná.
Nun solejé gente quelel 'a jis mulus na, jepapan
javelepj ncu 'ücj 'a jis mulus. 40 Yacjaj malala la
tjijicj. Pasal yümücj pjac la tjijicj, pülücj ts'a tji'in.
Nun niyom nenem tucumaná,mamalala la tjajay
yupj. Jepapan ma tjowelepj 'ücj 'a qjuisí mulú.
Romanopan jis jepapan 'ücj ca qjuis capj ntülücj
niná la tjijicj mpes yacjaj. T'üc' way malala la
tjijicj —jepa pjaní Efesompes nin tjevele.

41Niná t'üc' tjevele na, sin tjejyama pjü, tjil.

20
Pablo tjemeyMacedoniant'a,Greciant'a 'ots'ipj.

1Mpes pjü tjil quinam. Ma yümücj pjac lajaytsja
quinam. Pablo tjijyü'ta Jesucristo lal japon 'a jis
mulus. 'Ücj jisas tepyala yupj jupj tjevele mpes.
Nin jawas tjevele wa nasa ca mim jupj. Tjemey
Macedonia nt'a. 2 Macedonia po'o tjuwine na,
tjemey yus la nuc Dios ts'uyupj. Pablo pajal 'üsüs
tjevele yupj jis lal, ca 'ücj jisasnsemyupj Jesucristo
mpes. Nin la tjiji na, tjemey Grecia nt'a. 3 Mes
cont'e tüpü'ü jupj ne'aj. Locopyaya quelel jámatsja

Siria nt'a barco mpes. Quelel jámatsja na, jupj
wola tjowelepj judiopan nepenowá la nuctsja la
'ünan jupj. Mpes ma tjemey barco nt'a. Jólatsja
más 'ücj niswá mim Macedonia nt'a. Mpes ne'aj
tjemey. 4 Sópater tjemey jupj lal, Aristarco 'ots'ipj,
Segundo 'ots'ipj. Gayo tjemey wa jupj lal, Timo-
teo 'ots'ipj. Tíquico tjemey 'ots'ipj, Trófimo 'ots'ipj.
Sópater Berea mpe 'eseptsja. Pirro jatjam waytsja
jupj. Aristarco, Segundo 'ots'ipj, Tesalónica mpe
ne'espan waytsja yupj. Gayo Derbempe 'eseptsja.
Tíquico,Trófimo 'ots'ipj, Asiampene'espanwaytsja
yupj.

5 Yupj pjü way ne'as tjil Filipos nt'a. Mwalá
tjil quinam cupj qjuilal. La qjuesé nuctsja Troas
mo'ó. 6Ma tjeleque cupj custjay. Judiopan fiesta
lajaytsja quinam, ne nin. Fiesta niná mpes pan
levadura cjuwá tjelyajacj. Fiesta t'üc' tepyala na,
tjeleque Filipos mpe barco mpes. Ts'ac' cinco
na ne'as tjeleque Troas nt'a. Qjuis catjampan la
nyüjüsüquecj niswá. Ts'ac' siéteya tepyatjaquecj
ne'aj.

Pablo tjevele Dios ts'uyupj jilal Troasmo'ó.
7Troasmo'ó Dios ts'uyupj pjüway 'a jis tjimyula

sábado jawas, t'yaja na. Pan 'a mulú tjalá, ne
yola jis tepyala Jesucristo yupj mpes tepe'e. Pablo
tjevele yupj jis walap'a'á. Yaya quelel jámatsja,
mpes mwalá way p'in püs way tjevele. Püste
culupwen nt'a véletsja custjay, ne t'üc' tjevele
quinam. 8 Yupj tapatja cuarto viyapa mo'ó, pajal
campányatsja jupj. Lámpara pülücj játjatsja, sin
jyawca yupj. 9 Tjamacjas ventana casá já'asatsja.
Eutico lotsja jupj. Pablovéletsjana, pajal javyatsja.



HECHOS 20:10 xcviii HECHOS 20:18

Tjejyá, mpes palá tjeyaca pje'á, 'amá nt'a, pajal
campanya mpe. Mo'o játjatsja ne'aj tjil, tjamanun
jupj. Tepe'e quinam jupj. 10 Pablo palá tjac' wa.
Tüic' jin tjüjünsü, tepe'e t'empent'a, t'asiyú ntjüi'le,
col tjevyala jupj. Tjevele: “Ma nujola t'as. Nyu-
cunú tepyala niswá.”

11 Viyá tjil niswá, pjü way. Tjalá. T'üc' tjalá na,
Pablo püsway tjevele niswá. Tjejyawca na véletsja
custjay, ne t'üc' tjevele quinam. Tjemey quinam
Troas mpe. 12Nepénowa tjaman tjamacjas jupj wo
nt'a. Pajal 'ücj jisastsja, nyucunú tepyala niswá.

Pablo tjemeyMileto nt'a.
13 Ncupj mwalá way tjeleque Pablo lal. Barco

mpes tjeleque Asón nt'a. Pablo quelel jámatsja
Asón nt'a 'amá casá. Tjevele ne'aj ca la müjüsüm
cupj. No'oj mpe 'a mulú quelel léquetsja barco
mpes. 14Ne'aj la nyüjüsüquecj Asón po'ó, ne Pablo
wama tjac' barco mo'ó. 'A mulú tjeleque Mitilene
nt'a. 15 Yaya tjeleque niswá barco mpes. Quío
mpe ne'aj p'in tjeleque. Yaya sipé ne'as tjeleque
Samos po'ó. Ts'ac' cont'e tepyala na, ne'as tjeleque
Mileto po'ó. 16 Ma tjeleque Efeso nt'a; Pablo ma
püs way quelel pǘ'ütsja Asia po'ó. Len̈ way quelel
ne'as jámatsja Jerusalén nt'a. Ne'aj quelel já'asatsja,
judiopan 'a si mulú na fiesta mpes, yupj jis fiesta
Pentecostés ló.

Co'müypan tjiquil Efeso mpe; Pablo tjevele Dios
ca jis majamas.

17 Pablo tjá'asa na Mileto po'ó, sin tjejyama jis
lal la cuwis co'müypan Efeso mpe, yupj ne tsji'
lajaytsja Dios mpes Dios ts'uyupj jilal. 18 Tjiquil
na, Pablo tjevele yupj jilal. Ninana tjevelá: “Nun

solejé 'oyn nyuca la tjejay napj nun jilal Asia po'o
tjacuwis na. Solejé lovin 'üsüs la tjejay nun jilal.
19 Solejé napj la tjejay qjuis Jepa Jesucristo jostsja
jinwá. Ma püné jin nólatsja napj p'iyá. Pasal
nólatsja la p'a po'ó;najastsja pjü ca jisas nsemqjuis
Jepa Jesucristo. Solejé malala ntepalá, judiopan
quelel na 'ünantsjampes. 20Ma lecj tjeyá la velest-
sja nun jilal, nucopj la p'acj cus la con̈ Jesucristo.
Nusin tji'yüsa la tjejay 'a qjuis tjimyula na. Nusin
tji'yüsa la tjejay nun jis wa nt'a 'ots'ipj. 21 Judiopan
jilal tjevelé, judiopan tulucj jilal tjevelé 'ots'ipj.
Tjevelé: ‘'Aplijila way t'as nun, malala nyuca la
tjüjí mpes. Dios jos jin la müjí quinam. Toponé
qjuis Jepa Jesucristo lal’, nin tjevelé yupj jilal.

22 ”Quina jum Jerusalén nt'a. Dios Cjües jos napj
camis ne'aj. Ma selé tsjan camapalas ne'aj. 23Nin
p'in selé: Dios Cjües lovin vele napj lal yupj ca
ma 'onsocj cawiltamo'ó,malala cama palas ne'aj.
24Maninnolancumapats' ca. 'Ücjwanapj lalnapj
ni pü'í Jesucristompes, jupj jos jin t'üc' lejaympes.
Jupj cupj qjuis JepaPüné. Jupj jos napjmvelé la p'a
jis walap'a'á napj selé. Ca yupj jis lal mvelé Dios
pajal 'üsüs la tjiji gente mpes. Po quelel jis capj
p'ya'sa jupj. 'Üsüs ca ninmvelé, 'ücj jis la pon yupj.
Niná ntje'aya ca nin la mejay la p'a mpes.

25 ”Nun jis walap'a'a tjevelé 'oyn liji Dios ne
jyü'ta. Nasa t'üc' nusin tji'yüsa la tjejay. Tjum na,
ma ca nus nucú niswá. 26 'Ücj velé nun jilal napj
ma la tjejay la p'a wa ca malala nsem Dios lal, ca
malala jis mpalas. 27Napj tjevelé Dios tjevelá, pjü.
T'üc'way pjü way tjevelé. 28 'In tjajamá nun, lovin
la müjí Dios tjevelá. Tjajamá Dios ts'uyupan. Dios

Cjües la nu t'ya, ca pastorpannsemnun,mpes nun
ca jis majamá yupj jupj mpes. Yupj Dios juts'a'á.
Jupj Jatjam tepe'e yupj mpes, ne nin.

29 ”Napj selé napj tjum na, gente pasal malala
ncul ca, ca mal nun nt'a 'a nu mulus na. La
ntsawilicj ca nun jilal. Ca jisas nsem nun ma ca
cus ncon̈có quinam Jesucristá. 30 Nun sin popa
nepenowácanin lamijicj. Ca lantsawilicjwaDios
ts'uyupj jilal. Jesucristo lal japon nepenowá ca
mponecj yupj jilal. Nin ca la mijicj yupj javelepj
jinwá. 31 Mpes 'in tjajamá. Ma toponé yupj
javelepj. Nujola tapalas año cont'empes lovin t'üc'
way nusin tji'yüsa la tjejay. Po nólatsja nun mpes.
Najastsja nin la müjí Dios tjevele jinwá.

32 ”Najas Dios lovin ca nucopj ncon ̈cos. Nun
solejépasal 'üsüsway lijiDiosnun jilal. Nasanusin
tji'yüsa jupj tjevelá, mpes solejé niná. Dios tjevele
jupj ca numajamas nun. Dios polel nucopj p'ya'sa
más 'üsüs la müjí, jupj jos jinwá. Dios polel liji
nun ca mpatjaqué lovin jupj lal, pjü way jupj lal
japon jinwá, yupj ne jupj juts'a'á. 33 Nun solejé
napj lovinmanajastsja t'emel p'a juts'a'á. Yupj sin
quip ma wa najastsja. 34 Solejé tsji' la tjejay, mpes
jaylacj la tjejay pjü way napj najastsja. Jis tje'yá
wa ncapj tocon ̈ jilal. 35 Mpes napj nusin tji'yüsa
la tjejay Dios jos yümücj tsji' la müjí, ne jis capj
mp'a'sá jis t'emel cjuwá. Nujola tapalas qjuis Jepa
Jesucristo tjevelá. Tjevele: ‘'Ücjnujisas pyala la p'a
nu ja'ayapj na. Más 'ücj nujisas nsem nun 'oyá na
la p'a jilal’ ”, Pablonin tjevele co'müypan jilal. Yupj
ne co'müypanwaytsjaDios ts'uyupj jilal Efesopo'ó.

36 T'üc' tjevele na, yupj pjü way jis tic' jin tji-

jyünsünün̈, ne Pablo tjevele Dios lal. 37 'Aplijila
jis tepyala. Quelel la tjajaytsja Pablo. Jupj col
tjovalapj. 38 Pasal 'aplijila jis tepyala jupj tjevele
mpes. Tjevele ma ca jus nucucj niswá. T'üc'
tjowelepj na, cus tocon̈ barco nt'a.

21
Pablo tjemey Jerusalén nt'a.

1 Nasa leque tjevelecj, ne barco mo'o tjeleque.
La t'as way tjeleque Cos nt'a. Yaya tjelequewa Ro-
das nt'a. Yaya sipé Pátara nt'a tjeleque wa. 2Pátara
nt'a p'a barcomo'o tjeleque. Barco nenemFenicia
nt'a jámatsja. Tjeleque ncupj. 3 Chipre li'inyampe
tjeleque. Tiro mo'o ne'as tjeleque. Tiro Siria
po'ó jupj. Barco mo'o tjat' quelel palá jat'olontsja
ne'aj. Nin mpes 'ücj pje'á tjeleque barco mpe.
4 Jesucristo lal japon la tepyalactsja. Yus tjinyu-
cucj na, semana pjaní tepyatjaquecj ne'aj yupj jis
lal. Yupj tjowelepj Pablo lal: “Ma jutja Jerusalén
mo'ó”. Dios Cjües sin tji'yüsa la tjiji malala ca
mpalas Pablo lal Jerusalén po'ó, mpes nin tjow-
elepj yupj.

5 Barco tjemyana quelel jámatsja na, tjeleque.
Pjü way Jesucristo po'o japontsja, qjuis capj tocon̈
yupj tapatja mpe. 'Üsü ́ la nt'a tjil cupj qjuis lal.
Yupj sejats'om, yupj jis ts'uyupj qjuis capj tocon̈
'ots'ipj. Qjuis tic' jin tjijyünsüquecj 'üsǘ püné la nt'a,
tjevelecj Dios lal. T'üc' tjevelecj na, nasa leque
tjevelecj. 6Barco mo'o niswa tjeleque, ne yupj tjil
jis wa nt'a.

7 Tiro mpe tjeleque quinam. Tjeleque Tole-
maidant'a. Ne'aj la tjelyapanacjDios ts'uyupj jilal.

Ts'ac' pjaní tepyatjaquecj yupj jilal. 8Yaya tjeleque
Cesarea nt'a. Felipe wo nt'a tjeleque, tsjicj way
tepyatjaquecj jupj lal. Jupj lovin tjevele la p'a jilal
Jesucristo pajal 'üsüs la tjiji pjü gente mpes. Jupj
ne niyom siéteya sin popetsja apostolpan lis t'apj
püná. Lis t'apj ca jis ma'ayacj jis la las jis vayum
tulucj. 9 Felipe yulupjana jucucuspan pjü way
voyum tuluctsja yupj. Jucucus nenem profetapan
waytsja yupj. 10 Ts'ac' nepenowá tepyatjaquecj
ne'aj. Ne'aj tepyatjaquecj na Agabo tjac' Judea
mpe. Profetawatsja jupj. 11Tjac' wa jupj cupj nt'a.
Mos tsyu'pa, tsjom tsyu'pa wa Pablo col tsyu'pa
mpes. Tjevele:
—Dios Cjües vele judiopan Jerusalén po'o patja

nin p'iyá ca lamijicj. Yupj yomninántsu'pacj, jupj
ne col tsyu'pa pülül niná mpes. Ca ma'ayacj jupj
judiopan tulucj jilal cus la tül jupj —nin tjevele.

12 Jupj tjevele tjepjya'aquecj na, la tjemyonacj
Pablo lal ma ca mim Jerusalén nt'a. Cesarea po'o
pátjatsja nin p'iyá la tjomon Pablo lal. 13 Pablo jis
la tji'yüya:
—¿Tsjan mpes 'aplijila jotjaqué? Nun nin lojí

mpes 'aplijila wa ne palá napj. Ma lecj jeyá yupj
ntsu'pacj napj Jerusalén nt'a tjum na. Ma lecj jeyá
ni pü'í Jesucristo mpes, jupj cupj qjuis Jepa Püné
—Pablo nin tjevele cupj qjuilal.

14 Jupjmaquelel líjitsja cupj qjuisastsja jin,mpes
ma la tjemyonacj niswá. Tjevelecj p'in:
—Qjuisas qjuis Jepa Dios jos jinwámpalas.
15 Locopyaya 'ücj la tjijicj cupj cuts'a'á ne

tjeleque. 16 Jesucristo po'o japon nepenowá,
Cesarea po'o tapatja sin popé, tjil wa cupj qjuilal.

Mnosán wo nt'a qjuis tjaman, ne'aj tepyatjaquecj
püstempes. Mnosán Chipre mpe 'eseptsja. Mwalá
way topon sin popé waytsja jupj.

Ntji'lin ̈ Pablo Jerusalén nt'a.
17 Ne'as tjeleque Jerusalén nt'a. Dios ts'uyupj

'ücj jisastsja qjuiyus tjunuc. 18 Yaya Pablo tjemey
cupj qjuilal, cus tjinyucucj Jacobo. Dios ts'uyupj
co'müypan 'a jis tjimyula ne'aj 'ots'ipj. 19 Pablo jis
la tjelyapaná yupj. Tjevele tsjan la tjiji pjü way
judiopan tulucj jilal. Dios pünémpes la tjiji.

20Tjepjyacan̈na, 'üsüs tjowelepjDiospo'ó. Tjow-
elepj Pablo lal: “Qjuis catjam, jipj jus nley ju-
diopanpülücj toponquinamJesucristopo'ó. Newa
javelepj Dios po jos nin lijicj Moisés tjijyü'ta püná.
21 La p'a wa jis wala tjowelepj jipj sin 'yüsa lejay
judiopan, judiopan tulucj patja nt'a. Yupj tjow-
elepj jipj sin 'yüsa lejay más 'ücj ma lajay Moisés
tjijyü'tá. Tjowelepj jipj sin 'yüsa lejay más 'ücj
ma jat'ǘ yupj sejatjampan tsjictjacj jis pjoloc' tsjicj
way t'asiyú. Tjowelepj jipj velen más 'ücj yupj ma
lajay judiopan lovin la tjajay jinwá. 22Mpes más
'ücj nin la mijin cupj velecj mpes. T'üc' way yupj
ca jus nlayecj jipj tjacuy Jerusalén nt'a. 23 Mpes
cupj qjuisas jipj la mijin cupj velecj jinwá. Cupj
sin popa yulupjana way quina t'üc' lajay Dios lal
tjowelepj ca nin la mijicj. 24 Yupj jilal ca mim,
ca nin la mijin Moisés popel jyü'ta jinwá, ca salá
jinwá mya palas Dios lal. Jaylacj la mijin yupj
jisasmpes 'ots'ipj, ca pjü jaylacj lamijicj 'ücj t'üc' la
qjuijicj yupj tjowelepj Dios lal. Tja'ayapj na, 'ücj ca
sey ts'üil nt'üjücj t'üc' la tjajay mpes. Nin lejay na,
judiopan Jesucristo po'o japon witjacj ca nucucj

jipj nin la tjejay. Ca jus nlayecj nepénowa ma t'üc'
way tjowelepj jipjpo'ó. Casinmü'üsüs jipj lejaywa
Moisés tjijyü'tá.

25 ”Judiopan tulucj p'a casá lajay 'in. Ju-
diopan tulucj Jesucristo po'o topon wa, mpes pa-
pel tepyaquecj, jas tjejyamacj yupj nt'a. Papel
tjevele más 'ücj Jesucristo lal japon ma jalá pwisis
p'a tja'ayapj yupj jis dios witjacj mpes. Más 'ücj
ma jalá pwisis 'os jüp'üy mo'o ton̈ca custjay. Más
'ücjmamyü'ün̈ 'osis. Más 'ücj niyomma jamanun
yupj sejats'om tulucj. Más 'ücj nequemma jil yupj
jis vayum tulucj jilal. Nin tjevele papel niná cupj
jas tjejyamacj yupj mpes. Judiopan jus nlay niná
cupj tjevelecj judiopan tulucj jis lal”, nin tjowelepj
Pablo lal.

26 Mpes yaya Pablo nin la tjiji yupj tjowelepj
jin. Tjemey niyom yulupjana nenem jilal. Moisés
tjijyü'ta jin la tjajay, ca salá jinwá cüpalas Dios lal.
Tjil Dios wo nt'a, tjowelepj ne'aj tsji' lajay jilal.
Tjowelepj ts'ac' siete tepyala na, t'üc' nsem pjü
ts'ac' jawas yupj salá jis mpalas mpes. Ts'ac' siete
tepyala na ncul, yupj pjü way animal ca ma'ayacj
Dios mpes, Moisés popel jyü'ta jinwá.

27 Ts'ac' siete cyawájatsja na, judiopan
nepenowá jus tjunuc Pablo, tón̈catsja jupj Dioswo
mo'ó. Yupj Asia mpe ne'espan. Ma jisastsja Pablo.
Malala tjowelepj Pablo po'ó,mpes judiopanpülücj
ts'a tji'in jupj lal. Ntji'lin̈ jupj. 28Yümücj tjowelepj:
“Israelpan, nculá qjuis capj mp'a'sá. Yom niná
malala vele judiopan po'ó jun ta'á. Vele yupj jilal
más 'ücj ma lajay Moisés tjijyü'tá. Vele yupj jilal
Dios wo malala. Jis ticyuna judiopan tulucj. Dios
wo mo'ó tjil yupj. Mpes pasal malala nyuca la

tjiji jupj Dios wo lal”, nin tjowelepj. 29 Nawaja'a
yupj jus tjunuc Trófimo ne'aj tjuwine Pablo lal
Jerusalén po'ó. Mpes yupj yólatsja Pablo tjemyana
Trófimo Dios wo mo'ó. Trófimo judío tulucj, Efeso
mpe 'eseptsja jupj.

30 Pjü Jerusalén po'o tapatja ts'a tji'in Pablo lal
yupj tjowelepj mpes. Len̈ way 'a jis tjimyula
Dios wo nt'a, ntji'lin ̈ Pablo. Pje'á la tjolocjocj
jupj. Jun t'olon. 31 Quelel ja'ünantsja jupj. Quelel
ja'ünantsjana, jepapüné romanopan jismilitarpan
mpes jas tji'yüsa pjü way Jerusalén nt'a patja 'a
jis tjimyula. Ts'a tji'intsja, yümücj pjac tjowelepj
quinam. 32Mpes len̈ way ts'üequené 'a jis tjimyula
nt'a. Tjemey militarpan nepenowá jilal, mili-
tarpan jis jepapan nepenowá jilal 'ots'ipj. Gente
tjunuc jiquiltsja yupj, mpes ma mo'o süp quinam
Pabló.

33 Militarpan jis jepa püné tjac' na, ntjüi'le
Pabló. Jis tjijyü'ta militarpan la tsupapj jupj ca-
dena mpes. La tji'yüya pjacj niná. La tji'yüya tsjan
la tjíjitsja niná. 34 Gente pasal yümücj pjac tjow-
elepj Pablo malala. Ma yuwal tjowelepj. Mpes
militarpan jis jepa pünéma jas tji'yüsa tsjan la tjiji
Pabló. Jis tjijyü'ta militarpan la man jupj mili-
tarpan patja nt'a. 35 Jümücj ne'as tjil na, Dios wo
wolap'a'á, judiopan pajal ts'a 'in jis tepyala. Nasa
way quelel ja'ünantsja Pablo. Mpes militarpan len̈
way ntji'lin̈ jupj, campanya tjaman jupj, judiopan
mamalala jis la jay jupj. 36 Judiopancjüil jiquiltsja,
yümücj tjoweleptsja: “Tjü'ü'ná jupj”.

Pablo tjevele judiopan jilal.

37 Ne'as tjil quinam militarpan tapatja nt'a.
Wama quelel jiltsja na Pablo lal, Pablo la tji'yüya
militarpan jis jepa püné lal:
—¿Ncu 'ücj velé jipj lal?
Jepa wola tjevele:
—Napj ma seletsja griego velen jipj. 38Nólatsja

jipj Egipto mpe 'esepj ca nacj. Egipto mpe 'esepj
niyom pülücj 'a jis tjimyula la tjiji jupj nawaja'a,
quelel le palánatsja jepapan jis lal. Yulupjana mil
waytsja yupj. 'Ücj yupj jilal ja'ünan la p'a. Egipto
mpe 'esepj jis tjemyanawa cjuwánt'a. Nintsja jipj,
nin nólatsja napj.

39Pablo wola tjevele:
—Nin tulucjnapj. Judíonapj. Püna tüpü'üsTarso

nt'aCiliciapo'ó. SelenTarsont'apülücjpatja, selen
yupj jis jepapan jajütütj p'a nt'a patja wa. Napj
la 'e mon ma'ayan mvelé gente jis lal —Pablo nin
tjevele.

40 Militarpan jis jepa püné tjevele 'ücj mveles
yupj jilal. Mpes Pablo jas nisa, tón̈catsja jis wa
wolap'a'á. Jupj pjwel jas tjijyünsa, la syüpjünǘ;
jostsja judiopan mpjacan ̈ jupj mveles. Lyájasa
tepyala. Pablo tjevele yupj jilal; yupj jis tin hebreo
ló mpes tjevele yupj jis lal. Tjevele:

22
1 “Judiopan, co'müypan 'ots'ipj, najas nusin

mü'üsüsmamalala la tjejay napj. Ninmpes quelel
velé nun jilal”, nin tjevele.

2 Tjepjyacan ̈ hebreo véletsja jupj, mpes 'üsüs
tjepjyacan̈ jupj lal.
Tjevele: 3 “Judío napj. Ntjamanuna Tarso nt'a

Cilicia po'ó. Mop'in ntjit'ünǘ qui'á Jerusalén po'ó.

Gamaliel nin tji'yüsa la tjiji. 'Üsüs nin tji'yüsa pjü
way Moisés tjijyü'tá. Judiopan püna tapatja la
tjajay, niná 'üsüs nin tji'yüsa. Napj selé nun lovin
quelel lojí Dios jos jinwá. Nin p'iyá la tjejaytsja
napj. 4Pasalmalala nyuca la tjejay napj Jesucristo
po'o japon jilal. Tsyupaptsja yupj, jis tje'yonsó
wa cawilta mo'ó. Nepénowa tecya'lin̈ napj la tje-
jay mpes. 5 Sacerdote más püné selé napj nin
la tjejay. Pjü judiopan jis jepapan, co'müypan
'ots'ipj, salejepj napj nin la tjejay. Papel ntja'ayapj
judiopan mpes Damasco po'o patja. Yupj ne cupj
qjuis catjampan. Papel niná tjetsja napj Damasco
nt'a. Papel tjevele 'ücj napj tsyupapj Jesucristo
po'o japon ne'aj, 'ücj si cuman Jerusalén nt'a, jis
capj la tül.

Pablo tjevele 'oyn tepyala ne jostsja Jesucristo.
6 ”Lots'ac' culupwen nt'a já'asa na, ne'as tjumt-

sja, ne'aj way p'in Damasco. Len̈ way pajal jaw
tepyala tsjun po'ó. Napj nt'a pasal jaw tepyala wa,
napj t'asiyú tjejyawca. 7Mpes ntitülü ́, tüpü'üstsja
napj. Nepé vele pjactsja tjapjacas. Tjevele: ‘Saulo,
¿tsjanmpes malala nyuca lejay napj lal?’ 8Napj la
tji'yüy: ‘¿Pjacj vele napj lal?’ Nawala tjevele: ‘Je-
sucristo napj, Nazaretmpe 'esepj napj. Jipjmalala
nyuca lejay napj jisas lal. Mpesmalala nyuca lejay
wa napj lal’, nin tjevele. 9Ncapj tocon ̈ tjunuc wa
tjejyawca napj nt'a, nin p'in ma sin tji'yüsa jupj
tjevelá. 10Napj tjevelé: ‘¿Tsjan jyas napj la mejay?’
Qjuis Jepa Jesucristo nawala tjevele: ‘Jin ni'isa,
mim Damasco nt'a. Ne'aj yom p'a wa mveles
ca jipj lal tsjan niná napj najas ca jipj la mijin’,
nin tjevele. 11 Ma polel tjinyuc, tjejyawca la tjiji

mpes. Mpes niyom ncapj tocon̈tsja namas ntji'lin ̈,
ntjaman napj Damasco nt'a.

12 ”Ne'aj Damasco nt'a pü'ü watsja Ananías. Po
'üsüs la tjíjitsja Moisés tjijyü'tá. Po 'üsüs waytsja
jupj pjü judiopan jilal ne'aj. 13 Tjac' napj nt'a,
tjevele: ‘Saulo, jipj ne napj natjam Dios mpes.
Quina nucun ca niswá’, tjevele. Len̈ way tjinyuc,
jupj nin tjevele na. Jus tjinyuc jupj. 14 Tjevele:
‘Cupj ne judiopan püna tapatja sin popa p'iyá püs
naya pyatjaquecj. Yupj po jisastsja Dios. Dios
niná quina jos jipj jus nlayen tsjan ca lamijis jupj.
Jupj jostsja jipj tjinyuc jupj Jatjam, jupj Yom 'Üsüs
Dios Lal. Dios jostsjawa jipj tjapjac' Jatjam tjevelá.
Mpes nin tepyala. 15Mpes quina mvelen ca gente
pjü way jilal jupj mpes. Pjü tjinyuc mpes mvelen
ca yupj jilal. Pjü tjapjac' mpes mvelen wa yupj
jilal. 16 Ma la 'unuca quinam. Mas, bautizar ca
la mya jay. La monan jipj Dios perdonar la mya
jis jipj, malala nyuca la tjejay. La monan ca nin la
mijis Jesucristompes, ne nin lamijis’, Ananías nin
tjevele napj lal.

Pablo tjevele 'oyn tepyala ne tjemey judiopan
tulucj nt'a.

17 ”Niswa tjacuwis na Jerusalén nt'a, tjum Dios
wo nt'a la veles jupj lal. Nan si tsicyacj jinwá
ntepalá, ne tjinyuc napj. 18 Nejepa Jesucristo jus
tjinyuc. Napj lal tjevele: ‘Len̈ way jutja Jerusalén
mpe. Jipj velennapj nin po'óma camponecj yupj.’
19 Wola tjevelé: ‘Nejepa, yupj salejepj napj tjum
pjü yupj jis wa nt'a, judiopan 'a si mulú nt'a. Tjum
la tjilil jipj lal topon. Salejepj cawilta mo'o jis
tje'yonsó, mo'o süp yupj 'ots'ipj. 20 Salejepj 'üsüs

waytsja napj lal yupj tjü'ünan Esteban, jupj ne la
p'a jilal tjevele jipj mpes. Tjum yupj jis lal Esteban
tjü'ünan na. Napj tjejyamá yupj sin quip pje'apa,
tjü'ünan na.’ 21 Nin tjevelé napj jupj lal. Mop'in
ninNejepa Jesucristo tjevele: ‘Jutja. Jin jyampasal
campa nt'a, judiopan tulucj nt'a’, nin tjevele napj
lal.”

Militarpan jis jepa püné jis tjijyü'ta militarpan
mo'o la süp Pablo.

22 Pablo tjevele na judiopan tulucj mpes, yupj
ne'aj lejen ̈tsja pajal yümücj pjac tjowelepj. Tjow-
elepj: “Tjü'ü'ná jupj. Más 'ücj ma pü'ü”, nin tjow-
elepj.

23Newa yümücj pjac tjowelepj. Sin quip pje'apa
len̈ way sin tjü'ipj, la ts'i yupj. 'Amá jay la p'a'a la
tocoy wa. Nin la tjajay yupj pajal ts'a tji'in mpes.
24 Militarpan jis jepa püné tjinyuca na yupj nin
la tjajay, jis tjijyü'ta militarpan jilal jis la cuwis
Pablo lal militarpan patja nt'a. Tjijyü'ta mo'o la
süp jupj, ca jupj mveles tsjan la tjijá. Jepa quelel si
'üsütsja tsjan mpes judiopan pasal ts'a tji'in Pablo
lal. 25Mpes militarpan tüpüntüpj jupj, tsupapj la
süp jupj. Custjay süpü ́ secj na p'in, Pablo tjevele
militarpan jis jepa pjaní way lal. Tjevele:
—Malala ca ma süpücj. Romano wa napj. Ma

nusin tji'yüsa custjay ncu t'üc'waymalala la tjejay
napj —Pablo nin tjevele.

26 Niná jepa militar tjapjaca na Pablo tjevelá,
lecj tjeyá jupj. Tjemey militarpan jis jepa püné
nt'a. La tji'yüya:
—¿Ncu selen yom niná romano jupj? Malala

syüpücj jupj —nin tjevele.

27Mpesmilitarpan jis jepa püné tjac' Pablo nt'a,
la tji'yüya:
—¿Ncu t'üc'way romano jipj?
Pablo wola tjevele:
—Nin.
28Militarpan jis jepa püné tjevele:
—Pasal pülücj jaylacj la tjejay napj, romano

ntepalá mpes.
Pablo tjevele:
—Mpapay románotsja jupj, mpes wa romano

napj —nin wola tjevele.
29 Mpes militarpan ma süp jupj. Len̈ way tjil.

Militarpan jis jepa püné lecj tjeyá malala la tjiji
mpes. Malala nin, jupj tjijyü'ta la tsupapj romano.

Militarpan jis jepa püné tjemyana Pablo ju-
diopan jis jepapan nt'a, co'müypan nt'a wa.

30 Yaya militarpan jis jepa püné quelel seletsja
custjay tsjan mpes judiopan tjat' tjowelepj Pablo
po'ó. Mpes tjijyü'ta 'a jis mulus pjü sacerdote
noypan, pjü judiopan jis jepapan 'ots'ipj. Syocte
Pablo, ne tjemyana jupj yupj 'a jis tjimyula nt'a.

23
1Pablo po jiswala tjinyuca judiopan jis jepapan.

Tjevele:
—Natjampan, napjpyonnapj lovin la tjejayDios

jostsja jinwá.
2Ananías tjijyü'ta Pablo nt'a lejen ̈tsja mo'o la tül

jupj. Ananías sacerdote más püné waytsja jupj.
3Pablo tjevele jupj lal:
—Dios ca cyapj ntülüs. Jipj mvelen ca ncu

malala la tjejay napj. Jipj p'iyá malala. Selen
Moisés tepyacá, mpes 'ücj polel velen ncu malala

la tjejay. Newa nin, jipj p'iyá ma lejay Moisés
tepyaca jinwá. Tjijyütütj mo'o la tül napj, niná
Moisés tjijyü'ta jin tulucj.

4Ne'aj lejen ̈tsja tjowelepj:
—Yomniná lal velen tsji' liji jupj Diosmpes. Jupj

ne sacerdote más püné. Malala nin, jipj malala
tjevelen jupj lal —nin tjowelepj.

5Pablo jis wala tjevele:
—Natjampan, ma seletsja napj jupj sacerdote

más püné. T'üc' way Moisés tjijyü'ta: ‘Ma malala
nyucamvelé nun jis jepa po'ó’.

6 Pablo jus nléyatsja nepénowa yupj ne'aj sa-
duceopanwaytsja yupj, la p'awa fariseopanwayt-
sja yupj. Ma yuwal yólatsja yupj. Mpes yümücj
tjevele jupj pjü jilal:
—Fariseo way napj. Mpapay fariseo waytsja

jupj. Napj pyonDios ca sinmüjünsüs tecya'lin̈ jilal,
mpatjam niswá. Nin mpes la velel napj lal —nin
tjevele Pablo.

7 Niná tjevele mpes, saduceopan la tjowelel
fariseopan jilal. Lovin ma yuwal yólatsja.
8 Fariseopan japon tecya'lin̈ ca sin müjünsücj,
mpatjam niswá. Saduceopan ma nin japon.
Fariseopan japon angelpan lyawun ̈. Saduceopan
ma nin japon. Fariseopan japon gente jis
qjues lyawun ̈. Saduceopan ma nin japon.
Mpes saduceopan la tjowelel fariseopan jilal.
9 Pasal yümücj la tjowelel. Fariseopan sin popa
nepenowá, Moisés popel sin 'yüsa lajay yupj, sin
tjüjünsüpj yupj, yümücj tjowelepj. Ts'a 'intsja yupj.
Tjowelepj: “Niná ma malala la tjiji. Cjües nin
tjevele jupj lal ca nacj. Ángel nin tjevele jupj lal ca

nacj.” 10 Fariseopan, saduceopan, po ma yuwal
yólatsja yupj. Pajal la tjowelel. Pasal yümücj la
tjolocjoctsja Pablo pjwel manas. Mpes militarpan
jis jepa püné lecj jéyatsja jupj pjwel ca nt'ancanan̈.
Mpes jis tjijyü'tamilitarpan jis la tjilil Pablo, ca len̈
waymanucj jupj militarpan patja nt'a.

11 Püste na, qjuis Jepa Jesucristo tjac', tón̈catsja
Pablo nt'a. Tjevele: “Po ma lecj tjeyá. Qui'á
Jerusalén nt'a tjevelen yupj jilal napj nin po'ó
jipj selen mpes. Nin p'iyá ca mvelen Roma nt'a
'ots'ipj”, nin tjevele.

Judiopan quelel ja'ünantsja Pablo.
12-13 Yaya judiopan cuarénteya 'a jis tjimyula la

veles Pablo po'ó. Más 'in pülücj waytsja yupj
cuarenta lal. Quelel ja'ünantsja jupj. Tjowelepj:
“Más 'ücj 'yü'nacj jupj. Laja secj ca nsem, müsü
secj ca nsem, jupj tji'yü'nacj nas. Dios pjoca cupj
velecj. Mpes ca nin la mijicj cupj tjevelecj jinwá.”
14 Tjil sacerdote noypan nt'a, co'müypan nt'a wa.
Tjowelepj yupj jilal:
—Ca mü'ü'nacj Pablo. Laja secj nsem, jupj

tji'yü'nacj nas. Dios tjapjaca tjevelecj, mpes nin ca
la mijicj cupj tjevelecj jinwá. 15 Qjuisas lo moná
militarpan jis jepa püné lal jupj ca lal ncuwim
Pablo nun nt'a. Tjowelé más 'üsüs quelel nusin
'yüsa tsjan la tjiji jupj. Nin p'iyá mvelecj wa pjü
way judiopan jis jepapan. Jümücjnt'a ca lanucum.
Tjac' na, mü'ü'nacj ca jupj —nin tjowelepj sacer-
dote noypan jilal, co'müypan jilal wa.

16 Mop'in ma nin tepyala yupj jisastsja jinwá.
Pablo quelev jas tji'yüsa yupj quelel lajaytsja niná.
Mpes tjemey militarpan patja nt'a, tjevele Pablo

lal. 17MpesPablo la tjemyona jepamilitar la cuwis
jupj nt'a. Tjac' na, la tjemyona:
—Militarpan jis jepa püné nt'a tjemyana tsjicj

niná. Jupj lal quelel vele jupj.
18 Mpes tjemyana Pablo quelev militarpan jis

jepa püné nt'a. Tjevele:
—Pablo la tjemyona napj ca ncuwis jupj nt'a.

Jupj ne tsyu'pa já'asa tjum na, la tjemyona tsjicj
niná lal camis jipj nt'a. Quelel véletsja jipj lal—nin
tjevele militarpan jis jepa püné lal.

19 Mpes militarpan jis jepa püné tsjicj mos
ntjüi'le, lal tjemey yusapj nt'a. La tji'yüya:
—¿Tsjan quelel velentsja?
20Pablo quelev wola tjevele:
—Yaya judiopan ca la monacj jipj ca jas maja-

man Pablo judiopan jis jepapan nt'a. Ca mvelecj
yupj más 'üsüs quelel sin 'yüsa tsjan la tjiji jupj. La
tsuwil yupj. 21 Po ma mponen ca yupj mvelecj.
Yupj sinpopacuarénteya lanucucj ca jümücjnt'a la
'ünan Pabló. Más 'in pülücj waytsja yupj cuarenta
lal. Nasa tjowelepj Dios tjapjaca yupj tjowelepj,
mpes nin ca la mijicj yupj tjowelepj jinwá. Quina
quelel jus nlay ncu jas majaman.

22Mpesmilitarpan jis jepa püné tjevele tsjicj lal:
—Pomamvelen la p'a jilal nin tjevelen napj lal.

'Ücjmim quinam.

Militarpan jis jepa püné jas tjejyama Pablo Félix
nt'a.

23 Nin tjevele na, militarpan jis jepa püné tji-
jyü'ta militarpan jis jepapan mát'eya jis la cuwis.
Tjevele yupj jilal:

—Militarpan tjüjü'tǘ 'ücj lamijicjnlawúCesarea
nt'a. Najas püste nlawú, las nueve tepyala na.
Najasmilitarpan cienmat'e jis tsjammpes camal.
P'a wa setenta cavayú casá ca mal, najas. Najas
p'a cien mat'e ca mal wa, nt'acj ca yo campa, sey
ts'ülül lejen ̈. 24Najas ca manú Pablo jepa romano
auxiliar nt'a, Félix ló jupj. Ma najasmalalampalas
Pablo lal. Cavayú 'ücj la müjí Pablo casá lo 'osos
—militarpan jis jepa püné nin jis tjijyü'ta.

25 Papel tepyaca, jas tjejyama Félix nt'a. Papel
nin tjevele:

26Félix, jipj jepa romano auxiliar, mpes quelel
pyac jipj mpes. Pasal püné jipj. Napj ne Claudio
Lisias.

27 Judiopan ntji'lin ̈ yom niná. Quelel
ja'ünantsja jupj. Napj nin tji'yüsa romano
waytsja jupj. Mpes tjum yupj nt'a napj
militarpan jilal, pje'á la ts'iyacj jupj yupj mpe.
28 Napj quelel nin 'yǘsatsja tsjan mpes ntji'lin̈
jupj. Quelel nin 'yǘsatsja tsjan mpes ts'a tji'in
jupj lal. Mpes napj tjemyan jupj judiopan jis
jepapan nt'a. 29Ninmpes napj jus nley yupj ts'a
tji'in jupj lal jupj ma judiopan tjüjütütj jinwá
liji mpes. Malala mo'm quelel ja'ünan. Malala
wa quelel ja'onsopj cawilta mo'ó. Napj pyonma
malala la tjiji jupj. 30P'a wa tjevele napj lal t'üc'
way judiopan ca mü'ü'nacj jupj. Mpes len̈ way
quelel se jamtsja jupj jipj nt'a. Tjevelé ts'a tji'in
jilal más 'ücj yupj ca mal 'ots'ipj, mvelecj jipj lal
'oyn nyuca la tjiji ne ts'a tji'in yupj. T'üc' tepyac
quinam. Nin way p'in.
31Militarpan la tjajay yupj jis jepa püné tjijyü'tá.

Püste na tjaman jupj Antípatris nt'a, pülücj patja

nt'a. 32Yayamilitarpan cavayú casá tjiltsja tjaman
Pablo Cesarea nt'a. Militarpan la p'a tjil Jerusalén
nt'a niswá, yupj tapatja nt'a. 33 Cabayú casá tjil
Cesarea nt'a ne'as tjil. Papel tja'ayapj jepa romano
auxiliar. Pablo lal tjil wa jupj nt'a, ca jupj ma-
jamas. 34 Jepa papel mo'o tjevele na, la tji'yüya
ca'ampe 'esepj Pablo. Pablo tjevele Cilicia po'o
tüpü'ü jupj. 35 Jepa püné auxiliar tjevele: “Jipj
mpes jat' javelepj tjiquil na, mpjacas mvelen ca,
mpjacas wa yupj javelepj. Tjapjacas na, mvelé ca
ncumalala la tjejay jipj”, nin tjevele. Tjijyü'ta 'üsüs
majamacj Pablo, Herodes wo püné nt'a.

24
Pablo tjevele Félix lal mamalala la tjiji.

1 Ts'ac' cinco tepyala na, Ananías tjac' Cesarea
nt'a. Jupj ne sacerdote más pünetsja. Tjac'
co'müypan nepenowá jilal. Ticyuna wa Tértulo la
veles yupjmpes jepa romano auxiliar lal. Tjil jepa
niná nt'a. Tjowelepj 'oyn la tjiji Pablo ne ts'a tji'in
yupj. 2 Pablo tjajamapj tucuman wa jupj quinam.
Pablo tucuman na Tértulo jas tjevele jepa lal Pablo
po'ó. Jepa niná Félix lotsja. Tértulo tjevele:
—Félix, pasal püné jipj. Jipj la tjejay mpes cupj

ma le palanacj la p'a nt'a patja jilal. Jipj la tjejay
mpes más 'üsüs tepyala pjü jilal cupj pyatjaquecj
nt'a. Mpes wi'iquecj jipj lal. 3 Po 'ücj qjuisas lovin
jipj la tjejay mpes. Po wi'iquecj jipj lal. 4 Ma
quelel pajal pülücj velé napj. Nin p'in po le mon
jipj mpjacam napj velé. Tsjicj way p'in mvelé
ca. 5 Qjuisin tji'yüsa yom niná pasal malala vele
gente jis lal. Jun ta'á judiopan patja nt'a ts'a 'in

se palá la p'a wa judiopan jilal, niná sin 'yüsa liji
mpes. Jupj püné Nazareno lal japon jilal. Yupj nin
japon Jesucristo tjevelá. 6Yom niná malala quelel
líjitsja Dios wo lal. Mpes ntjiliquecj jupj. Quelel
velectsjamalala la tjiji. Cupj selecjMoisés tjijyü'tá,
mpes 'üsüs polel velectsja ncumalala la tjiji. 7Nin
lijictsja na, Lisias tjac', jupj ne militarpan jis jepa
püné. Jupj, jupj militarpan 'ots'ipj, pja'as la qjuis
tjajay, ntji'lin̈ Pablo, tjaman jupj cupjmpe. 8Lisias
tjijyü'ta cupj ca nlaca jipj nt'a la veles 'oyn nyuca
la tjiji niná ne ma qjuisas. Niná lal velen na, ca
jin mü'üsüs t'üc' tjevelecj jupj po'ó —Tértulo nin
tjevele jepa romano auxiliar lal.

9 Judiopan jis jepapan tjowelepj wa jepa lal. Nin
p'iyá tjowelepj Tértulo tjevele jinwá. Tjowelepj
Tértulo t'üc'way tjevele Pablo po'ó.

10 Jepa romano auxiliar jostsja Pablo mveles ca
quinam. Ninana Pablo tjevelá:
—Quelel velé ma malala la tjejay napj. Po 'ücj

najas velé jipj lal; püs way nasa jepa tjactsja jipj
judiopan jilal. Püs way tjevelentsja ncu gente
malala la tjajay. 11Nawaja'a, ts'ac' doce nasa, napj
tjum Jerusalén nt'a la veles Dios lal. Palá tüpwi'tjis
Dios wolap'a'á, tjevelé jupj pajal püné. T'üc' way
velé napj, jipj 'ücj jus cülayé niná la p'a javelepj
mpes. 12Ma la tjevelel la p'a jilal Dios wo nt'a. Ma
wa la tjevelel judiopan 'a si mulú nt'a. Jas tüpwes
ma la tjevelel napj Jerusalén mo'ó. Gente ma la
tapalan napj la tjejay mpes. 13Niyom nenem jat'
javelepj napj nin po'ó la p'in. Yupj salejepj yupj
p'iyá la tsuwil.

14”Napj quelel velé jipj lal napj nin lejayDios tji-
jyü'tá. Ninana p'iyá tjevele, judiopan püna tapatja
nin la tjajay. Cupj yupj sin popa p'iyá püs naya
pyatjaquecj. Napj pyon pjü way Moisés tepyacá.
Napj pyon wa pjü way profetapan tapac. Napj
lejay Dios tjevelá, pjü way Jesucristo po'o japon
nin lajay jinwá. Niyomnenemjavelepjmalalap'in
niná Jesucristo po'o japon mpes. Niná nin lejay
napj. 15Napj pyon p'a jawasaDios ca sinmüjünsüs
tecya'lin̈, mpatjam ca niswá. Sin müjünsüs 'üsüs
witjacj, malala witjacj 'ots'ipj. Nenem qui'á lejen̈
japon wa Dios nin ca la mijis. 16Napj pyon mpes,
lovinquelel lejayDios jos jinwá. Lovin 'üsüsquelel
lejay la p'a jilal. Mpes napj selé 'üsüs lejay.

17 ”Año nepénowa mpes tüpü'üs napj la p'a nt'a.
Nawaja'a p'in tjum Jerusalén nt'a. Tjum jis la
'ayas t'emel cjuwá jilal. Tjum la 'ünan animal
witjacj, la 'ayas Dios mpes. 18Napj la tjejayMoisés
popel jyü'ta jinwá, ca salá jinwá nsem napj Dios
lal. Nin mpes 'ücj jumtsja Dios wo mo'ó. Napj
'yatsja Dios mpes ne'aj. Pülücj 'a jis tjimyula tu-
lucj nin jawas, la veleltsja tulucj yupj. Nin p'in
judiopan nepenowá Asia mpe tjiquil, nus tjunuc
yupj. 19Más 'ücj yupj jiquil jis la veles jipj lal. Yupj
polel javelepj ncu malala la tjejay napj. Napj selé
yupj jus nlay ma malala la tjejay napj. 20Mop'in
len̈ yupj qui'á. Nenem qui'á lejen ̈ nin yola napj
malala la tjejay. Nin tulucj. Pjü judiopan jis
jepapan napj lal tjowelepj na, yupj sin tji'yüsa
t'üc' way ma malala la tjejay. Niyom nenem jat'
javelepj, salejepj wa t'üc' way velé napj. 21 Pjaní
p'in malala la tjejay. Napj lal tjowelepj na, yümücj

tjevelé: ‘Napj pyon Dios ca sin müjünsüs tecya'lin̈,
mpatjam ca niswá. Nin mpes ncapj lo velelé
yacjaj’, nin tjevelé.

22 Félix seletsja tsjan japontsja Jesucristo po'o
japon. Mpes jupj ma quelel véletsja ncu malala la
tjiji Pabló. Mpes tjevele:
—Militarpan jis jepa püné, Lisias, tjac' na, napj

mvelé ca ncu ninámalala la tjiji —nin tjevele.
23 Jupj tjijyü'ta jepa militar ca majamas Pablo.

TjevelePablo 'ücjpje'ámwinimjupj josna. Tjevele
waPablo jomicapan 'ücjncul jis la veles jupj lal, jis
la 'ayas jupj jos 'ots'ipj.

24P'a jawasa, ts'ac' nepénowa tjejyawca na, Félix
tjac' niswá Cesarea nt'a. Tjac' jats'om lal, Drusila
lotsja jupj. Judío waytsja jupj, jats'om. Félix tji-
jyü'ta la cumanPablo. Pablo tjevele yupj jilal tsjan
japon Jesucristo po'o japon. 25 Pablo tjevele Dios
jos pjü way 'üsüs lajay Dios jinwá. Tjevele Dios jos
pjü 'in jajamapjnenin lajayDios jos jinwá. Tjevele
p'a jawasa Diosmveles ca ncumalala la tjijicj. Pjü
jilal nin mveles ca. Félix lecj tjeyá Pablo tjevele
mpes. Félix tjevele: “Najas jayquinam. P'a jawasa,
napj liji secj na, müjütütj ca lya cuman jipj niswá
napj nt'a.” 26 Félix jostsja Pablo t'emel ma'ayas,
jupj ca len̈ way jas majamas cawilta mpe. Mpes
Félix la pülücj tjijyü'ta la cumanPablo, la veles jupj
lal. Mop'in nin, Pablo lovin ma tje'yaya t'emel.
27 Año mat'e tepyala na, p'a jepa tjá'asa tepyala.
Porcio Festo lotsja jupj. Félix jostsja judiopan 'ücj
jisasmpalas jupj lal. Mpesma tjijyü'ta 'ücj lawinin
quinam Pablo cawilta mpe.

25
Festo lal Pablo tjevelemamalala la tjiji.

1 Mpes Festo tjac' quinam Cesarea nt'a, jepa
romano auxiliar nsem jupj. Ts'ac' cont'e tepyala
na, tjemey jupj Jerusalén nt'a. 2 Ne'aj sacerdote
noypan, niyom p'a wa noypan witjacj judiopan
jilal, tjiquil wa jis la veles Festo lal. Tjowelepj
Pablopasalmalala la tjiji. 3La tjomonFesto lal jupj
'üsüs lamijis yupj jilal. Jisastsja jupj camüjü'tüs la
cuman Pablo Jerusalén nt'a. Jümücj nt'a quelel la
nuctsja la 'ünan Pablo, jümücj casá jac' na. 4 Festo
jis wala tjevele Pablo cawilta mo'o ca ma'ajam
Cesarea po'ó. Tjevele: “Len̈ way jum Cesarea nt'a.
5 'Ücj nun jis jepapan ncapj jacon ̈ jil. Nun poné
niná malala la tjiji. Cesarea po'o tjil na, yupj 'ücj
mvelecj ca napj lal tsjan niná jupj la tjijá”, nin
tjevele.

6 Ts'ac' ocho, ts'ac' diez ca nacj, tüpü'ü jupj
Jerusalén nt'a. Locopyaya tjemey Cesarea nt'a
niswá. Yaya 'etjele lavelesncumalala la tjiji Pablo.
Tjijyü'ta la cuman jupj. 7 Judiopan tjiquil Festo lal
Jerusalén mpe. Pablo tjac' na, 'a jis tjimyula yupj
Pablo t'asiyú. Tjowelepj Festo lal. Tjowelepj Pablo
pasal lapülücjmalala la tjiji. TjowelepjmpesFesto
ma jas tji'yüsa ncu t'üc' way malala la tjiji Pabló.
8Pablo tjevele ma t'üc'way tjowelepj. Tjevele:
—Lovin ma malala tjevelé napj judiopan

tjüjütütj po'ó. Dios wo lal ma wa malala la tjejay
napj. Ma wa malala la tjejay romanopan jis jepa
lal —Pablo nin tjevele.

9Festo jostsja judiopan 'ücj jisas mpalas jupj lal.
Mpes la tji'yüya Pablo lal:

—¿Ncu 'ücj jipj lal leque Jerusalénnt'a? Judiopan
qui'á jatja, javelepj pasal malala la tjejay jipj.
Jerusalén nt'a napj ca mvelé ncu t'üc' way malala
la tjejay jipj —Festo nin tjevele.

10Pablo wola tjevele:
—Qui'á jüs jipj lal. Jipj tsji' lejay romanopan jis

jepa mpes. Más 'ücj qui'á mvelen ca ncu malala
la tjejay napj. Ma malala la tjejay judiopan jilal.
Jipj selen t'üc' way ma malala la tjejay yupj jilal.
11 Gente pasal malala nyuca lajay na, 'ücj la p'a
ja'ünan yupj, malala la tjajaympes. Napjmalala la
cüjaytsja yupj jinwá, 'ücjma 'ü'nacjnapj. Nin tulucj.
Napj ma nin la tjejay yupj jinwá. Napj selé ma
malala la tjejay napj. Judiopannenem jat' javelepj
pasal malala la tjejay napj, mop'in ma t'üc' way
tjowelepj yupj. Mpes pjü ma polel jajütütj ne ni
tjililin̈. Napj le mon jipj nin majaman jepa nt'a
Roma po'ó. Jupj mveles ca ncu malala la tjejay
napj —Pablo nin tjevele.

12 Nin mpes Festo tjevele se jap'actsja jilal. 'A
mulú tjowelepj tsjan más 'ücj la mijicj Pablo lal.
T'üc' tjowelepj na, Festo tjevele Pablo lal:
—Jipj la tjemyon napj lal napj ca jinmajam jepa

nt'a Roma po'ó. Mpes jin majam ca jupj nt'a.
Festo tjevele Agripa lal Pablo po'ó.

13 P'a jawasa, ts'ac' nepénowa tepyala na, tjac'
wa Agripa, Berenice lal, Cesarea nt'a ca jus nucus
Festo. Agripa jepa püné waytsja jupj. 14Tsjicj way
tapatja ne'aj. Festo tjevele Agripa lal Pablo po'ó.
Tjevele:
—Yom püs way já'asa cawilta mo'ó. Félix ma jas

tjejyama, jupj p'iyá jépatsja na. Yom niná já'asa

custjay ne'aj. 15 Jerusalén nt'a tjum na, sacer-
dote noypan tjiquil, judiopan jis co'müypan tjiquil
'ots'ipj, tjowelepj yom niná pasal malala nyuca la
tjiji. La tjomon napj müjütütj lo 'ünan jupj. 16 Jis
wala tjevelé: ‘Ma polel jyütütj napj niná. Malala
romanopan jilal napj nin jyütütj la 'ünan jupj. Nun
welé yom niná malala la tjiji. P'a casá vele jupj.
Jupj vele ma malala la tjiji. Romanopan javelepj
más 'ücj yomniná lal 'a numulusmwaláway p'in.
Jupj ca mveles 'onin ne nin pyona ma malala la
tjiji’, niná jis wala tjevelé.

17 ”Yupj tjiquil 'a jis tjimyula qui'á. Mpes ma
la tjinyuc. Yaya napj 'etjel la veles ncu malala la
tjiji yomniná. Tjijyütütjmilitarpan la cuman jupj.
18 Judiopan nenem sin tjüjünsüpj la veles tsjan
la tjiji jupj. Napj nólatsja yupj mvelecj ca pasal
malala nyuca la tjiji. P'a p'in tjowelepj. 19 Nin
tji'yüsa yupj japon malálatsja Dios lal niná la tjijá.
Japonwayompjaní, Jesucristo ló,nasa tepe'e jupj.
Pablo p'a casá vele. Vele pü'ü jupj. 20 Mpes ma
seletsja tsjan más 'ücj la mejay. Napj la tji'yüy
Pablo lal: ‘¿Ncu 'ücj jipj lal leque Jerusalén nt'a?
Judiopan nenem javelepj pasal malala nyuca la
tjejay. Jerusalénnt'amvelé cancu t'üc'waymalala
la tjejay jipj’. 21Pablo ma jostsja. Jupj la tjemyona
napj ca jas majamas jupj jepa nt'a Roma po'ó,
jupj mveles ca ncu t'üc' way malala la tjiji. Mpes
napj tjijyütütj militarpan cawilta mo'o mo'onsocj
ca jupjniswá. Napj tjevelép'a jawasaca jasmajam
jepa nt'a Roma po'ó—Festo nin tjevele Agripa lal.

22Agripa tjevele:
—Quelel velé yomen lal.

Mpes Festo wola tjevele:
—'Ücj. Ya 'ücj camvelen jupj lal.

Pablo tjevele Agripa lal mamalala la tjiji.
23Mpes yaya Agripa, Berenice lal, tjac' pülücj 'a

si mulú nt'a, wo pünetsja ne'aj. Sin quip pajal 'üsüs
yustapj sin quípetsja. 'Üsüs way tjowelepj gentas
yupj sin po'ó. Wosis pünéwama tjil. Militarpan jis
jepa noypan jis capj tocon ̈, jepapan ne'aj tapatja
sin popé 'ots'ipj, jis capj tocon̈ tjil. Festo tjijyü'ta
militarpan jis la cuman Pabló. 24Festo tjevele:
—Agripa, jepa püné jipj, quelel velé jipj lal, pjü

jilal qui'á jatja jilal quelel velé 'ots'ipj. 'Unuca
yomen. Pjü judiopan tjowelepj napj lal pasal
malala nyuca la tjiji. Nin tjowelepj Jerusalén nt'a,
qui'á 'ots'ipj. Jisas napj jyütütj militarpan jis la
'ünan jupj. 25Malala waytsja niná napj lal. Napj
pyon ma malala la tjiji. Mpes ma tjijyütütj jis la
'ünan jupj. Jupj la tjemyona napj lal napj ca jas
majam jupj jepa nt'a Roma po'ó, jupj mveles ca
ncu t'üc' way malala la tjiji. Mpes tjevelé 'ücj se
jam. 26 Se jam na, papel se jam wa jepa mpes.
Custjay ma selé tsjan más 'ücj pyac jupj mpes;
napj nola yom niná ma malala la tjiji. Mpes napj
tjijyütütjmilitarpan jis la cumanniná cupjnt'a pjü
way qjuis walap'a'á. Najas jipj mvelen jupj lal,
jin mü'üsüs ca tsjan la tjiji jupj. Jin tji'yüsa mpes,
papel ca mpac ne jas majam ca jepa nt'a Roma
po'ó. 27 Malala se jam yomen Roma nt'a, papel
tepyac tulucj. Más 'ücj papel pyac jupj la tjijimpes.
Ninmpes quina najas jipj jinmü'üsüs tsjan la tjijá,
ne ninana campac napj.

26
1Agripa tjevele Pablo lal:
—'Ücjmvelen ca quinam.
Mpes Pablo jupjmos jas tjijyünsa; pjü ne'aj tjatja

mpjacan̈ jostsja jupj. Tjevele:
2—Agripa, jepa püné jipj, mpes quelel velé jipj

lal. Judiopan qui'á lejen̈ tjowelepj pajal la pülücj
malala nyuca la tjejay napj. Najas jin 'yüsama t'üc'
way javelepj. Mpes 'ücj najas napj polel velé jipj
lal. 3 Jipj selen pjüway niná judiopan japon. Selen
pjü way yupj lajay. Selen wa yupj lovin la velel
mpes. Nin mpes po 'ücj najas napj polel velé jipj
lal. Po le monmpjacam ca pjü velé.

4 ”Judío napj. Lovin tüpü'üs judiopan jilal p'a
nt'a tüpü'üs na. Tüpü'üs Jerusalén po'ó 'ots'ipj.
Mpes pjü la tjejay nin salejepj judiopan. Lovin
'üsüs la tjejay tsjictsja mpe. 5 Salejepj fariseo
waytsja napj. Salejepj pjü la tjejay fariseopan
lajay jinwá. Fariseopan más 'üsüs lajay pjü jilal
judiopan jajütütj jinwá. Püs way mpes judiopan
lovin nus tjunuc. Yupj 'ücj javelepj t'üc' way velé.
Ma ca ninmvelecj ca nacj.

6 ”Püna Dios tjevele judiopan jilal jupj ca sin
müjünsüs tecya'lin̈, mpatjam ca niswá. Cupj
judiopan nenem sin popa p'iyá püs naya pyat-
jaquecj. Napj pyon Dios ca nin la mijis niná. Pyon
mpes p'in, judiopan jisas jipj mvelen malala la
tjejay napj. 7 Judiopan pjü qjuis tribu dóceya sin
popé japonwaDios ca sinmüjünsüs tecya'lin̈. Jupj
nin tjevele, mpes japon. Mpes lovin jisas Dios,
lovin lajayDios jos jinwá. NapjpyonwaDios ca sin
müjünsüs tecya'lin̈, mpatjam ca niswá. Pyonmpes

p'in, judiopan jat' javelepj napj nin po'ó. 8 Ma
selé tsjan mpes nepénowa japon Dios ma polel sin
müjünsüs tecya'lin̈, jis la püt'üs niswá.

9 ”Püna p'in napj tepyon 'üsüstsja malala la tje-
jay Jesucristo jisastsja jilal, jupj ne Nazaret mpe
'esepj. 10Nin mpes Jerusalén nt'a malala la tjejay
Jesucristo jisastsja jilal. Pülücj jilal nin la tjejay.
Cawiltamo'o jis tje'yonsó. Sacerdote noypan tjow-
elepj 'ücj napj nin la mejay niná, ne nin la tjejay.
Quelel ja'ünantsja na Jesucristo jisas, napj tjevelé
'üctsja niná napj lal. 11 La pülücj malala la tjejay
Jesucristo jisastsja jilal judiopan 'a si mulú nt'a.
Napj jis tjijyütütj malala mvelecj Jesucristo po'ó.
Pasal ts'i 'intsja yupj jilal. Tjum wa pülücj patja
nt'a, ne'aj judiopan tulucj patja nt'a, malala la
tjejay wa judiopan jilal ne'aj.

12 ”Quelel jumtsja Damasco nt'a nin p'iyá la
mejay. Malala quelel lejaytsja wa ne'aj Jesucristo
jisas jilal. Sacerdotenoypan tjowelepj 'ücj canin la
mejay napj. Papel ntja'ayapj, papel tjevele 'ücj ca
nin mejay napj. 13Mpes tjum. Lots'ac' culupwen
nt'a tjá'asa na, jümücj casá jumtsja na, tsjun po'o
pajal jaw tepyala tjinyuc. Más 'üsüs tjejyawca jaw
lal. Napj nt'a pajal jaw tepyala, napj t'asiyú tje-
jyawca. Ncapj tocon̈tsja nt'a tjejyawca wa. 14Palá
qjuis tyü'na, tepyatjaquectsja. Nepé vele pactsja
jin tjapjacas. Napj ntin tjevele, hebreo tjevele.
Nla tji'yüya: ‘Saulo, ¿tsjanmpesmalala nyuca lejay
napj lal? Napj buey tsjyac jinwá lejay jipj lal. Buey
tsjyaca na ma jama, más yümücj ntsjacas jupj lal.
Buey niná jinwá lejay jipj. Malala 'e palá nin lejay
jipj.’

15 ”Napj la tji'yüy: ‘¿Pjacj vele napj lal?’ Qjuis
Jepa Jesucristonawala tjevele: ‘Napjne Jesucristo.
Malala nyuca le jay napj jisas lal. Mpes malala
nyuca lejay wa napj lal. 16 Jin tjijyünsa. Najas
tsji' lejay napj mpes. Nin mpes lay ntepalá jipj
nt'a. Najas nin ca mvelen la p'a jilal quina tjinyuc
mpes. Napj ca lay ma palas jipj nt'a niswá, p'a
jawas. Nin mpes ca mvelen wa. 17 Ca jin ma-
jam judiopan tulucj nt'a. Judiopan ca quelel mya
süpücj, judiopan tulucj ca nin p'iyá lamijicj, newa
napj ca majamá jipj. 18 Ca sin mü'üsüs la mijin
judiopan tulucj. Ca sinmü'üsüsmpesma ca newa
lamijicj Satanás jyü'ta jinwá. Püstent'apatja jinwá
yupj malala lajay mpes. Jipj ca sin mü'üsüs la
mijinDiosmpes, ne cayupj lamijicjDios jos jinwá.
Nin mpes jaw nt'a patja jinwá nsem yupj. T'üc'
waynapj lalmponecj ca yupj, mpesmanola nsem
malala nyuca la tjajay. Yupj Dios juts'a'á nsem ca
jis mpalas. Napj 'üsüs ca jis ma'ayá, la p'a napj lal
japon jinwá’, niná Jesucristo nawala tjevele.

19 ”Mpes napj la tjejay jupj tjevelá jupj lay
tepyala na napj nt'a. 20 Mwalá way napj tjevelé
Damasco po'o patja jis lal. Jerusalén po'o patja
jis lal tjevelé 'ots'ipj. Nin tjevelé jun ta'á Judea
po'ó. Tjevelé judiopan tulucj jilal 'ots'ipj. Pjü jilal
tjevelé: ‘Dios jos 'aplijila nsem nun malala nyuca
la tjüjí mpes. Dios quelel la müjí. Dios jos jinwá la
müjí,ne la p'a ca jus nlayecj t'üc'waynujisasDios’,
nin tjevelé yupj jilal.

21 ”Niná tjevelé mpes p'in judiopan nepenowá
ntjitjililin ̈Dioswomo'ó. Quelelna 'ünantsja. 22Dios
lovin ncapj tjep'yá'satsja nema nin la tjajay. Yacjaj

jipj wyalap'a'á jüs, velé jipj lal. Nepénowa qui'á
noypan, nepénowa noypan tulucj. Nin p'iyá velé
pjü jilal. Profetapan tjowelepj jinwá ca mpalas.
Moisés tjevele jinmpalaswa. Ninp'iyá velé. Lap'a
mpes velé tulucj. 23Yupj p'iyá tjowelepj Yompjaní
ncuwim perdonar lis mijis malala nyuca la tjajay.
Tjowelepj malala ca mpalas jupj lal. Tjowelepj
jupj ca jasmüjünsüs tecya'lin̈mpe,mpü'ümniswá.
La p'a wa ma sin tjüjünsüpj tecya'lin̈ mpe. Jupj
ca mwalá way jas müjünsüs tecya'lin̈ mpe. Ca sin
mü'üsüs la mijis judiopan, judiopan tulucj 'ots'ipj.
Yupj ca sin mü'üsüs tsjan la mijicj ne ca 'ücjmpat-
jam Dios lal. Nin tjevele profetapan. Nin tjevele
waMoisés.

24 Pablo véletsja custjay, jostsja Agripa ca jas
mü'üsüs ma malala la tjiji. Custjay véletsja na,
Festo yümücj tjevele:
—Pablo, ¡mele velen! Pasal pülücj jin tji'yüsa,

mpesmele velen 'e tepalá.
25Pablo wola tjevele:
—Festo, püné way jipj. Napj t'üc' way tjevelé.

Mele velé tulucj. 26 Jepa püné niná selé t'üc' way
tjevelé. Mpesma lecj jeyánin laveles jupj lal. Napj
nola jupj selé pjü tjevelé pjü nin tepyala. T'üc'way
nin tepyala, pülücj tjunuc. 27Agripa, jepapüné jipj.
¿Ncu pyon profetapan tapacmpes? Napj selé pyon
jipj —Pablo nin tjevele.

28Agripa tjevele:
—¿Ncu pyon len̈ way napj ca najas nsem Jesu-

cristo, jipj tjevelenmpes? Nin tulucj.
29Pablo tjevele:
—Napj najas Jesucristo. Napj lemonDios lal jipj

ca jyas nsem Jesucristo, pjü qui'á jatja 'ots'ipj, ca

jisas nsem Jesucristo napj jinwá. Len̈ way japon
jupj po'ó, 'ücj. P'a jawasa japon, 'ücj wa. Nin
p'in najas ma cawilta mo'omya 'onsocj, napj lal la
tjajay jinwá—Pablo nin tjevele.

30Quina jepa püné jas nisa. Jepa romano auxil-
iar jas nisa wa, Berenice 'ots'ipj, pjü játjatsja yupj
jilal, pjü sin tjüjünsüpj. 31 P'a nt'a tjil jis la veles.
Tjowelepj:
—Ninámamalala la tjiji. Malala yupj tjo'onsopj

jupj cawilta po'ó. Cupj camamüjü'tücjmilitarpan
jis la 'ünan jupj.

32Agripa tjevele Festo lal:
—'Ücj napj lal syoctecj jupj ne jama. Quina ma

polel nin li jicj. Jupj la tjemyona jipj lal jipj ca
jas majaman jupj jepa nt'a Roma po'ó, jupj ne'aj
mveles ca ncu t'üc' way malala la tjiji. Mpes nin
ca nsem.

27
Jepapan jas tjajam Pablo Roma nt'a.

1 Mpes tjowelepj ca jas majamacj Pablo Roma
nt'a Italia po'ó. Ca jasmajamacj barcompes. Tjum
Pablo lal. Lap'awacawiltamo'o játjatsja sin tjajam
'ots'ipj. Tjowelepj militar jepa lal 'üsüs way ca jis
majamas pjü, Pablo 'ots'ipj. Niná jepamilitar Julio
lotsja. Jupj jépatsja militar cien witjacj jilal. Jepa
romano militarpan waytsja yupj. 2 Barco pjaní
ne'aj tjac', nawaja'a Adramitio mpe. Barco niná
quelel jámatsja la p'a nt'a patja nt'a, 'üsü ́ la nt'aAsia
po'ó. Mpes cupj wama tjeleque barco niná mo'ó,
tjeleque Cesarea mpe. Aristarco tjemey cupj lal.
Jupj Tesalónica mpe 'esepj, Tesalónica nt'a pülücj
patja Macedonia po'ó. 3 Yaya ne'as tjeleque Sidón

nt'a. Julio 'üsüs way la tjiji Pablo lal. Tjevele 'ücj
pje'á la winin la nuc jomicapan ne'aj. Tjemey na
jomicapan cus tjap'acj. 4 Tjeleque niswá barco
mpes. Wola mpe jactsja lüpjǘ, ne ma 'üsüs polel
léquetsja. Mpes tjeleque Chipre li'inyampe. Lüpjǘ
mawolampe tjac' ne'aj,mpes 'ücj tjeleque. Chipre
'amá 'üsü ́ t'asiyú. 5 Cilicia jin tjeleque, Panfilia jin
tjeleque 'ots'ipj. Ma qjuis tyantaná ne'aj. Mira
nt'a ne'as tjeleque, ne'aj qjuis tyantaná. Mira nt'a
pülücj patja Licia po'ó. Pje'á tjiquilaca barcompe.

6 Jepa militar barco p'a wa jus tjinyuca. Niná
tjac' Alejandría mpe. Quina quelel jámatsja Italia
nt'a. Jepa militar tjijyü'ta wama ca nlaca barco
niná mo'ó. 7 Mpes tjeleque niswá barco mpes.
Lüpjü ́ wola mpe, t'em mpe tjactsja, mpes ma len̈
way polel léquetsja. Püs way tepyala na, tjeleque
ne'aj way p'in Gnido mpe. Lüpjü ́ pünetsja custjay,
wola mpe, t'em mpe jactsja custjay, ne ma 'üsüs
polel léquetsja. Mpes tjeleque Creta nt'a. 'Ücj polel
léquetsja ne'aj; lüpjü ́ tjactsja barco cjüipepé, t'em
mpe. Creta 'amá 'üsü ́ t'asiyú. Creta nancupwepe
tjeleque. Lüpjü ́ ma pünetsja ne'aj. Mwalá way
Salmón jin tjeleque Creta po'ó, ma qjuis tyantaná
ne'aj. 8 'Üsü ́ la nt'a ne'aj way p'in mpe tjeleque.
Lüpjü ́ barco wola mpe tjactsja niswá, mpes tülü
way tjeléquetsja. Buenos Puertos ne'as tjeleque.
Ne'aj way p'in pülücj patja nt'a, Lasea ló ne'aj.

9 Ts'ac' pülücj tülü way tjeléquetsja. Mpes año
quelel cyawájatsja quinam. T'üc' tepyala ts'ac' ju-
diopanma jalá. Mpes t'üc'way año len̈ way quelel
cyawájatsja. Mpes malala barco mim quinam;
lüpjü ́ pajal püné mpalas ca, 'üsü ́ yümücj mim ca.

Pablo tjevele yupj jilal más 'ücj ma jil quinam
barcompes. 10Tjevele: “Napj quelel velé nun jilal.
Malala nin cupj leque quinam barco mpes. Napj
nola malala ca qjuis mpalas. Barco mo'o jatja pjü
ncawajas ca. Malala ca mpalas wa barco lal. Cupj
pjü ca nca'lequecj ca nacj. Mpesmás 'ücjma leque
quinam”, tjevele Pablo. 11Militar jepa ma quelel
la tjíjitsja Pablo tjevele jin. Barco juts'a'á p'a casá
tjevele, jepa 'ots'ipj barco mpes, p'a casá tjevele
wa. Militar jepa quelel la tjíjitsja yupj tjowelepj
jin. 12 Buenos Puertos nt'a malala barco mpü'üm
ne'aj jive na. Pasal yümücj jas nlapjünüs ca, pasal
pülücj majawus ca ne'aj. Pülücj way nin yólatsja
más 'üctsja jil p'a nt'a. Fenice nt'a pülücj patja nt'a
Creta po'o polel jiltsja ca nacj, nin yólatsja yupj.
Fenice nt'a ma yümücj si lapjüna ne'aj. Mpes 'ücj
barcompü'üm ne'aj jive na. Nin yólatsja yupj.

'Üsǘ nt'a lüpjǘ pasal püné tjelyapjünǘ, yümücj
tjemeywa 'üsü ́.

13 'Üsǘ mpe tsjicj way jas tjelyapjünǘ. 'Amá nt'a
jas tjelyapjünü ́. Mpes 'üctsja yupj jilal yupj ca mal
quinam. Mpes fierro püné viyá la tjolocjocj, barco
casá tjo'onsopj, ne tjeleque. 'Üsü ́ la nt'a ne'aj way
p'in mpe tjeleque. 14 Len̈ way 'amá mpe yümücj
jas tjelyapjünü ́. 'Amá mpe li'inyampé tjac' lüpjüs.
15 Pasal yümücj jas tjelyapjünü ́ barco po'ó. 'Üsǘ
la nt'a ne'aj way p'in mpe quelel léquetsja custjay,
mop'in ma polel tjeleque ne'aj. Pasal yümücj jas
tjelyapjünü ́ barco po'ó 'amámpe. Mpes cupj qjuis
barco la tjijyu'yuctsja, barco cjüip'a'a mpe yümücj
jas tjelyapjünü ́quinam. Campa tjeleque 'amámpe

yümücj jas tjelyapjünǘ mpes. 16 Yacjaya 'amá p'a
wa ne'aj way p'in tjeleque. 'Amá niná Cauda ló.
'Üsǘ t'asiyú jupj. Cauda nancupwepe tjeleque.
Ne'aj ma pasal yümücj si lapjǘnatsja, 'ots'ots' way
yümücj si lapjǘnatsja. Barco lovin la tjelyó'cjatsja
barco tsjicj way. Quina viyá quelel le locjoctsja
niná, barco casá ca mo'onsocj. Nin la tjijicj. Costa
way viyá la tjelyo'cjocj, tje'yonsocj. 17Nin la tjijicj
na, barco t'asiyú tsupapj 'üpü ́ püné mpes. Yólatsja
ma lo lepta quinam barcas. Lacj tjeyaptsja barco
ca mim Sirte nt'a. Ne'aj 'üsü ́ campwila tulucj sus
mpes. Lacj tjeyaptsja barco ca po ntsjacas, tantan
mpalas sus mpes. Mpes barco cjüip'a'a yo püné
'üsü ́ mo'o tjo'onsopj, ne ma wü jámatsja quinam,
barcas. Nin la tjijicj ne tjeleque quinam; barco
cjüipepé jas tjelyapjünü ́ custjay.

18Yaya yümücj jas tjelyapjünü ́ custjay, 'üsǘ pajal
yümücj jámatsja. Barco mo'o tjajam popa, pülücj
'üsüs mo'o la tocoy. Mpes barco más 'in jampjapt-
sja quinam,ma ca campwilamimquinamcanacj.
19Yaya p'a wa 'üsü ́mo'o la tocoy. 'Üpü ́ la tocoy wa.
Pülül püné velan̈ barco mo'ó, mpes si lapjüna na,
'ücj jama barcas. Pülül nenem nepenowá la tocoy
wa 'üsü ́mo'ó. Yo mat'e pülül la valas palá la tocoy
wa 'üsü ́ mo'ó. 20 Ts'ac' pülücj mpes te tón̈catsja.
Püste pülücj mpes ma polel nyucuctsja pjulacj.
Pasal püné tjive. Pasal yümücj jas tjelyapjünü ́.
Pasal yümücj tjemeytsja 'üsü ́. Qjuiyólatsja pjü cupj
nca'lequecj ca.

21 Ts'ac' pülücj ma tjalá barco mo'o tsji' la tja-
jay. Mpes Pablo quina jin ni'isa la veles yupj
jilal. Tjevele: “Quelel velé nun jilal. Nawaja'a

nun jilal tjevelé más 'ücj ma leque Creta mpe.
Ma la tjüjí napj tjevelé jin. Mpes malala tepyala
barco lal. Barco mo'o tjajam popa 'üsǘ mo'o la
tocoyé. Malala nin. 22Najas ma pajal nin nujola
nsem. Pasalmalalampalas ca barco lal. Ncawajas
ca jupj. Mop'in ma nca'liqué ca nun. Pjü way
mpatjaqué. 23 Napj Dios popa. Tsji' lejay Dios
mpes. Püste jupj ángel pjaní tjac' napj nt'a, tjevele
napj lal. 24 Niná tjevele: ‘Po ma lecj tjeyá. Dios
jos jipj ca mim jepa nt'a Roma nt'a. Mpes Dios ca
nu majamas nun pjü way. Ma ca mya pats'; cyapj
jacon ̈ ma wa nca'lin̈ ca’, jupj nin tjevele napj lal.
25 Mpes ma nujola t'as nun. Napj pyon Dios lal.
Ángel tjevele, t'üc' way nin ca mpalas, nin pyon
napj. 26 Nin p'in, lüpjü ́ mpes barco yümücj mim
ca 'amá nt'a, ca po ntsjacas 'amá 'üsü ́ t'asiyú nt'a”,
Pablo nin tjevele.

27 Semana mat'e nas pasal yümücj jas
tjelyapjünütsja, yümücj jámatsja 'üsǘ. Newa 'üsǘ
mo'o tjeleque, niná 'üsǘ Adriático ló. Pasal yümücj
jas tjelyapjünǘ custjay barco cjüipepé. Püste
culupwen nt'a tjá'asa na, barco mo'o tsji' lajaytsja
yólatsja ne'aj way p'in momas. 28 'Üpǘ, acero tü
lal tsyu'pa, 'üsü ́ mo'o la ts'i tjuvú, tjunuc ncu
campwila 'üsü ́. Campwílatsja, treinta y seismetros
campwílatsja jupj. Tsjicj way tjil na, tjuvú niswá.
Veintisiete metros campwílatsja 'üsüs. Más 'in pja
waytsja. 29Yólatsjabarcopepünémpes cantsjacas.
Mpes barco cjüip'a'a nt'a fierro püné yulupjana
'üsüma la ts'i, 'üpǘ mpes tsupapj yupj. Campwila
tjil, barco ma ca mim quinam yupj pajal tü way
mpes. Yupj po jisastsja len̈ way majawaques, ca

'ücj nucucj. 30 Barco mo'o tsji' lajaytsja po quelel
jiltsja 'amá niná nt'a. Barco wola nt'a barco tsjicj
palá tjo'onsopj 'üsü ́ mo'ó 'üpü ́ mpes. Tjowelepj
p'a fierro püné 'üsüma palá nts'iyacj. Nin lajaytsja
tulucj. Quelel jiltsja 'amá nt'a barco tsjicj mpes.
31 Pablo tjevele militar jepa lal, militarpan jilal
'ots'ipj. Tjevele: “Niyom nenem quelel jil 'amá
nt'a. Yupj jil, nca'liqué ca nun. Más 'ücj ma jil.”
32 Mpes militarpan t'ü barco tsjicj tsyu'patsjé, ne
tjemey barcas.

33Quinaquelel jyáwcatsja. Pabloyupj jilal tjevele
más 'ücj canlajacj yupj pjü. Tjevele: “Ts'ac' catorce
mpes po nujólatsja nun, ne ma tjalajá. 34Mpes po
najas quina lojá. Nusin napnapj tepyala. Mpes
tjalajá nun, ne ma nca'liqué. Mamalala nyuca nu
mpalas ca nun”, Pablo nin tjevele yupj jilal. 35Nin
tjevele na, nt'ya pansas. Tjüwüi'i Dios lal pansas
mpes, pjü ne'aj tjepjyacan̈. Pan tjelepta, tjelyaja.
36 Pjü yupj 'ücj jisas tepyala Pablo tjevele mpes.
Mpes tjaláwayupj. 37Cupj cjaydos cientos setenta
y seis jyatjaquectsja barco mo'ó. 38 T'üc' tjalá na,
barcomás 'in jampjapj la tjajayniswá. Trigobarco
mo'o tjajam la tocoy 'üsǘmo'ó,mpesmás jampjapj
tepyala.

Barco yümücj tsjyaca sus, la tju'u'na jupj.
39Tjejyawcana 'amá tjunucyupj. Ma salejeptsja

tsjan momas niná. 'Üsü ́ la nt'a yumal tjunuc, sus
p'intsja ne'aj, ma yümücj jámatsja 'üsü ́ ne'aj. Mpes
tjowelepj: “'Ücj leque ne'aj ca nacj, 'ücj barco ca
po ntsjacas sus ne'aj.” 40 Mpes 'üpü ́ t'ü fierro
püné po'o tsyú'patsja. Fierro püné ma jisastsja
quinam. Ma jisastsja wa yo püné barco cjüip'a'a

tón̈catsja. Yo püné nenem tsupapj tón̈catsja, quina
soc yupj. Nin la tjajay na, pülül püné tjovalapj
barco wolap'a'á, mpes jas tjelyapjünǘ pülül mo'ó
quinam ne barco tjemey. Mpes 'ücj tjeléquetsja
quinam, quelel léquetsja 'üsü ́ la nt'a. 41 Ma ne'as
tjeleque. 'Üsǘ campwila tuluctsja sus mpes. Ma
tjinyucucj sus niná. Mpes barco wola tsjyaca sus
mpes, ne ma polel jámatsja. 'Üsǘ la tjepjetpjets'é,
newa yümücj tjemey barco casá, mpes barco la
tju'ú'natsja.

42 Niyom nepénowa cawilta po'o tjatja,
militarpan tjajamaptsja yupj custjay. Quina
militarpan quelel ja'ünantsja yupj, Pablo quelel
ja'ünantsja 'ots'ipj, yupj ma ca na'aj ntolon ̈, ma
ca mal 'amá nt'a. Ma jisastsja nts'equenen̈ yupj.
43Mop'in ma jis tjü'ünan. Militar jepa tjijyü'ta ma
mü'ü'nacj yupj. Jostsja Pablomape'e. T'üc' tjijyü'ta
na, tjevele: “Nepénowa 'ücj 'üsüma la may jil. Mpes
'üsü ́ nt'a ntoloqué nun, lowa 'amá nt'a. 44 La p'a
ma polel la may, cjüil ca mal, nepénowa tabla casá
ca mal, nepénowa barco la tju'u'na casá ca mal”,
nin tjevele jupj.
Mpes pjü way cupj 'ücj ne'as tjeleque 'amá nt'a.

28
Pablo já'asatsjaMalta po'ó.

1Pjü way cupj 'ücj ne'as tjeleque ne'aj 'amá nt'a.
Qjuisin tji'yüsa Malta lotsja momas. Malta 'üsǘ
t'asiyú pü'ü. 2 Ne'aj tapatja 'üsüs la tjajay cupj
mpes. Pajal jívetsja, pajal tsjojósetsja, mpes 'awa
jus t'ol qjuis la sis. 3 Pablo yo pjwel teque'e, 'owus
mo'o tepya'ta. Nin la tjiji na, latsj tjac' 'awa mpe

'yawa mpes. Tjelyaja Pablo mos, mos po'o jálatsja.
4 Ne'aj tapatja tjunuc latsj jupj mos po'o jálatsja,
tjowelepj: “T'üc' way yom niná tji'yü'na la p'a,
mpes nin tepyala. Ma tepe'e 'üsǘ mo'ó. Mpes
'ücj cupj dios lal jupj pe'e quinam, malala la tjiji
mpes”, nin tjowelepj. 5Nin tuluctsja. Pablo latsj la
syüpjünǘ, 'awa mo'o la ts'iya. Ma malala tepyala
Pablo lal, 'üctsja jupj. 6Ne'aj tapatja yólatsja Pablo
ca nt'ünt'ünüs ca nacj. Len̈ way mpa'is ca nacj,
nin topon. 'Üctsja jupj. Püs tepyala na, newa ma
t'yünt'ünü ́, 'ücj tjuwine jupj. Mpes p'a casá yólatsja
quinam. Tjowelepj diospan popa pjaní jupj.

7 Jepa Malta po'ó, Publio lotsja. 'Amá tyá'atsja
jupj ne'aj way p'in cupj tepyatjaquecj nt'a. Jostsja
cupj ca nlaca jupj wo nt'a. Mpes tjeleque. Ts'ac'
cont'e tepyatjaquecj ne'aj. 'Üsüs way la tjiji cupj
mpes. 8Publio popaymalala jostsja. Cjonicj casa'á
pǘ'ütsja. Si 'áwatsja jupj, 'üsü ́ pwé'etsja wa. Pablo
tjemey jus la nuc. Dios lal tjevele jupj mpes. Jay
pjucj po la tje'yot'a, tji'yü'sa jupj. 9 Tji'yü'sa na,
malala jisas pjü way Malta po'o tapatja tjiquil wa
Pablo nt'a. Jis tji'yü'sa la tjiji wa. 10 Yupj pasal
'üsüsway la tjajay cupj mpes. P'a jawasa tjeleque
na p'a barco mpes, qjuis tja'ayapj pjü way cupj
qjuisastsja.

Pablo tjemey Roma nt'a.
11 Mes cont'e mpes tepyatjaquecj Malta po'ó.

Barco p'a wa já'asatsja ne'aj. Pajal jívetsjampes ma
tjemey. Tjac' Alejandríampe. Tjeleque barco niná
mpes. Barco niná la tjajay na, wola po'o tüpüntüpj
yo jas tiquilil, sey pjucj mat'e jin jústatsja. Pjaní
Cástor jay pjucj jin jústatsja. P'a wa Pólux jay pjucj

jin jústatsja. Gente yólatsja dios witjactsja yupj. La
pjaní tjemya'namát'eya jinwatsja yupj.

12Mwaláway tjelequebarcompesSiracusant'a,
pülücj patja nt'a. Ts'ac' cont'e tepyatjaquecj ne'aj.
13 Locopyaya nepé tjeleque Siracusa mpe, 'üsü ́ la
nt'a ne'as way p'in tjeleque lovin. Tjeleque Regio
nt'a, pülücj patja nt'a wa. Yaya jas tjelyapjünǘ
barco cjüipepé. Mpes tjeleque niswá. Yaya sipé
ne'as tjeleque Puteoli nt'a, 'ots'ots' way pülücj
patja nt'a. 14 Ne'aj yus tjinyucucj Dios ts'uyupj
nepenowá. Jisastsja cupj mpatjaquecj yupj jilal.
Mpes tepyatjaquecj yupj jilal semana pjaní mpes,
ne tjeleque niswá. Qjuis tsjam mpes tjeleque
quinam, ma barcompes tjeleque.

15 Dios ts'uyupj Roma po'o tapatja sin tji'yüsa
léquetsja cupj Roma nt'a. Mpes tjiquil la nyüjüsün̈
jümücj nt'a. Nepénowa la nyüjüsün̈ cupj Foro de
Apio nt'a, cámpatsja ne'aj. Nepénowa la nyüjüsün̈
cupj Tres Tabernas nt'a, nin p'iyá cámpatsja. Pablo
yus tjinyucana, tjüwüi'iDios lal, po 'ücj jos tepyala.
16Ne'as tjeleque quinam Roma nt'a. Pablo jusapj
tüpǘ'ütsja; 'üsüswaytsja niná romanopan jis jepa-
pan jilal. Militar pjaní p'in se cón̈catsja jupj, ma
nts'equenem.

17 Ts'ac' cont'e tepyala na, Pablo la tjemyona
judiopan jis jepapan 'a jis mulus jupj lal. 'A jis
tjimyula na, Pablo tjevele:
—Natjampan, napj quelel velé nun jilal. Ma

malala la tjejay judiopan jilal. Judiopan püna
tapatja sin popa p'iyá püs naya pyatjaquecj cupj.
Ma malala tjevelé yupj la tjajay mpes. Yupj sin
nin judiopan Jerusalén po'o patja ntjitjililin̈ napj.

Ntjamanromanopan jis jepapannt'a. 18Yupj tjow-
elepj napj lal. Yupj jus nlaytsjamamalala la tjejay
napj. Mpes ma jis tjüjütütj militarpan jis la 'ünan
napj. 'Üctsja yupj jilal soctsja napj. 19 Judiopanma
jisastsja niná. Mpes napj la tjemyon Festo lal jupj
ca nin majamas jepa nt'a Roma po'ó, jupj la veles
ncu malala la tjejay napj. Mpes yupj ntucuman
qui'á. Ma ca mvelé judiopan malala nyuca la
tjajay. Nin p'in najas jepa püné mveles ca ncu
malala la tjejay napj. 20 Mpes napj la tjemyon
nun 'a nusí mulú napj lal, quelel veletsja nun jilal.
Qui'á tsupapj 'os cadena mpes. Judiopan la nuc
Yom pjaní jac' jis capj mp'a'sas. Napj pyon jupj
nasa tjac'. Nin mpes p'in tsupapj 'os cadena mpes
—Pablo nin tjevele.

21Yupj wola tjowelepj:
—Judea po'o patja ma papel tapac jipj mpes.

Ma jas tjajam papel cupj nt'a jipj mpes. Judiopan
nepenowá tjiquil; ma wa malala tjowelepj jipj
po'ó. 22 Newa nin quelel pjyaquecj jipj jele p'in.
Qjuisin tji'yüsa Jesucristo po'o japon nepenowá.
Jun ta'á pülücj javelepj malala lajay yupj. Quelel
pjyaquecj jipj jele mpes—nin tjowelepj Pablo lal.

23Yupj tjowelepj tsjan jawasmás 'ücjPablomve-
les ca yupj jilal. Nin jawas püstapj tjiquil Pablo
pǘ'ütsja nt'a. Pasal pülücj tjiquil. Mpes Pablo
tjevele yupj jilal. Ts'ac' pjaní tjevele. Sin tji'yüsa
la tjiji 'onin ne jyü'ta Dios. Tjevele Moisés tjijyü'ta
mpes. Tjevele wa profetapan tapac mpes. Jost-
sja sin mü'üsüs t'üc' way véletsja jupj Jesucristo
po'ó. 24Nepénowa topon Pablo tjevelá. Nepénowa
ma topon. 25 Pülücj ma jisastsja yupj tjepjyacan̈.

Sin tjüjünsüpj, quelel jiltsja quinam. Mpes Pablo
tjevele yupj jilal: “Isaías t'üc' tjevele judiopanpüna
tapatja jilal. Profétatsja jupj, Isaías. Dios Cjües
tjevele jupj lal, Isaías nin p'iyá tjevele yupj jilal.
Nun yupj sin popa p'iyá quina potjaqué, nin p'iyá
lojí yupj la tjajay jinwá. 26Dios Cjües tjevele:
‘Jipj ca mim judiopan nt'a, mvelen:
“Lovin campja'aqué,

newama ca nusinmü'üsüs.
Lovin ca nucú,

newama ca jus nlayé tsjan nucú.
27Gente nináma quelel sin 'yüsa Dios jos jin,

nin jis tepyala yupj.
Jis pjat la topj jinwá yupj quinam.

Yun jatsicyacj jinwá yupj.
Ma quelel salejepj tsjan niná yupj januc.

Ma quelel sin 'yüsa pjyacan̈.
Ninmpesma sin 'yüsa tsjan niná yupj januc.

Mpes wama jus nlay tsjan niná yupj pjyacan ̈.
Ninmpesma t'üc'way sin 'yüsa yupj.
Yupj newama quelel sa con̈ Dios,

mpes napj ma polel lejay yupj ca 'üsüs jis
mpalas Dios lal.” ’

Dios Cjües nin tjevele Isaías lal. 28 Mpes najas
nusin 'yüsa Dios jos cupj velecj judiopan tulucj
jilal 'ots'ipj Jesucristo po'ó. Ca sin mü'üsüs 'onin
lajay ne 'ücj mpatjam Dios lal. Po jisas nsem cupj
velecj”, Pablo nin tjevele.

29 Pablo t'üc' tjevele na, judiopan tjil. Nepénowa
pajal la tjowelel yuwá. Nepénowa topon Pablo lal,
la p'a ma topon.

30 Pablo añomat'e mpes tüpü'ü Roma po'ó. Jupj
tüpü'ü nt'a, t'emel tje'yaya wo juts'a'á lal ne 'ücj

polel pǘ'ütsjane'aj. Pülücj tjiquil jus la nuc. 'Ücj jos
tepyala yupj tjiquil, pjü way. 31 Tjevele yupj jilal
'onin ne nin liji, jyü'taDios. Sin tji'yüsa lis tjiji qjuis
Jepa Jesucristo po'ó. Pablo ma lecj jéyatsja nin la
veles. Romanopan jis jepapanma ts'a tji'in jupj lal
jupj nin tjevele mpes.

